
Ni Ox Chivinti yu Ts'oqlhi
Juan

Ixchivinti Dios val qayntaun lapanaki

1P'unaj tejkan tachun pu'aqtaynil, va tavanan-
cha ixlhi'alin qayntaun yu junkan ni Chivinti. Ni
Chivinti va ch'antaun ixt'a'alinta ni Dios, vachu ni
anchanu' Chivinti yucha va Dios ixjunita. 2 Yucha
va ch'antaun ixt'a'alinta ni Dios tejkan tachun
pu'aqtaynil. 3 Va por yucha Dios makal tachun
yu alin. Incha jantu ka'alil ni yucha, ex jantu
ixmakakal tu'uchun yu alin. 4 Va kun yucha
minchal ni jatsukunti. Ni jatsukunti va tacha
taun maklku yu jalakmasuniy ni lapanakni yu
ox tin. 5 Chuncha yu maklku t'ogx mapulkuy
laka puts'isni'. Ixtap'asta ni puts'isni' jantu lay
kamagqalhajal.

6 Ni Dios malaqachal qgayntaun lapanaki
yu ixjunkan Juan. 7 Yucha mil va para
kalhichivinil ni anchanu maklku para chuncha
lay katalhakapu'al tachun ni lapanakni. 8 Pero
ni Juan yucha jantu ni maklku kaval. Yucha
malaqachakal va para kalhichivinil yu anchanu'
maklku para katamispal ni lapanakni. 9 Ni
anchanu' maklku va yu lagsaval mapulkuy la
ixjatsukuntik'an tachun ni lapanakni. Va yucha
ixminta aniy lakamunukpa'.

10 Yucha makal ni lakamunukpa', ex aniy ki-
lachil, pero nilapanakni yu ixtavilanal aniy jantu
katamispal. 11 Kilachil la ixt'un pero ixlapanakni

jantu katalaqga'il. 12 Pero ni lapanakni yu ox ta-
laga'il, yu talhakapu'al, yu'uncha jalagxtaqnil ix-
tap'asta para kataval sas'at'an Dios. 13 Va Dios yu
jalakmakal sas'at'an. Jantu chuncha katatsukul
la ixlakatunajk'an. Vachu' jantu por yu ixtanajun
lapanakni. Va Dios yu chuncha jalakmakal.

14Ni anchanu yu junkan ni Chivinti yucha kiil-
hitsukuchil ixlakatunaj y val lapanaki, ex taulal
ch'antaun kun kijnan. Vamun yu' minchal kun
Dios. Xlhiyucha klaqts'iu nilagsaval la ay ixjunita.
Va ayaj qal'ox y tachun yu masuy va lagsaval. 15Ni
Juan lhichivinil ni yucha, va p'ays naul: “Va yucha
yu Kkit'in xaklajunau kamina' astan. Pero mas
kamil astan, yucha ixlhi'alin tejkan kit'in jantuka'
xaktsukuy. Xlhiyucha yucha apalay ay xajantu
kit'in.”

16 Ex yu kijnan tachun laga'iniu yu laj'ay ix-
magqaliti, yucha kintaxtaqlhaanitan yu laj'oxi.
17 Ni ixlhachimo'on Dios lhimil gayntaun la-
panaki yuixjunkan Moisés. VaJesucristo lhimil yu
ay japaxkanti ali ni chivinti yu lagsaval kintama-
suniyan Dios. 18 Jantu matichun kalaqts'il ni Dios.
Ni ists'al yu achaniy yucha va ch'antaun t'avil
ixPay. Va yucha kintamasunin tacha junitacha ni
Dios.

Ni Juan yu jamaqchaj'avana' lhichiviniy ni
Cristo

(Mt. 3:11-12; Mr. 1:7-8; Lc. 3:15-17)

19 Ni israelitas yu machagan Jerusalén
tamalaqachanil kuras ali levitas ni Juan ni
katalhisakmil tas'ayucha ixjunita. 20 Tejkan
talhisakmil, niman jalakjunil:

—Ni kit'in jantu ni Cristo kakval.



SANJUAN 1:21 iii SAN JUAN 1:27

21 Ex astan tajunchoqol:

—¢Ex tas'ayucha k'at'i? ¢Uxint'icha k'at'i ni Elias
yu maqancha ixlagpute'ey ixchivinti Dios?

Ex yu Juan naul:

—TJantu yu' kakval.

Ex aaqtaun tajunil:

—¢Ex tas'ayucha unit'a ni uxint'i? ¢ Uxint'icha ni
lapanaki yu maqancha ixtanajun ts'anqay kamil
astan lagpute'eni' ixchivinti Dios?

Ex qaltayanal:

—TJantu yu' kakval.

22 Aaqtaun tajunchoqol:

—XKilajuniu tas'ayucha k'at'i ni uxint'i. Ts'anqay
kajkunchoqoo yu kintamalagachan. ¢Tas
na'uncha uxint'i ni ta'ayucha k'at'i?

23 Ex jalakjunil ni Juan:

—XKit'in kunita ni lapanaki yu ixnaunkan kam-
ina', yu p'ays t'asay lakak'avinan ta'an jaxixn-
inta, yu najun: “K'amalaqlt'i'at'ikcha maqgataun
tin ta'an kapumina' ni Jalhachimo'onu'.”

24 Ni fariseos tamalagachal ni anchanu la-
panakni ni chuncha katalhisakmil ni Juan. 25 Ex
aaqtaun talhisakmichoqol, tajunil:

—Uxint'i na'un ni jantu Cristo ka'unt'i, nisin
Elias, vachu jantu ka'unt'i ni anchanu lapanaki yu
magancha ixtanajun kamina' lagqpute'eni' ixchiv-
inti Dios. ¢Ex vali'iycha maqch'aj'avanancha?

26 EX ni Juan va jalajqaltayl:

—Ni kit'in va xkan kpumagqchaj'avanan. Pero
alin qayntaun siya uxiknan yu jantu misp'ayat'ik.
27Yucha kamina' astan. Kit'in tus jantu kimpaxto-
gniy kakmusx'oqnil xamusni ixvarachi.

28 Tachun yu aniy tapasal xalakat'un yu junkan
Betania takuktachal xala'axkan Jordan. Ancha
ixt'ajun jamagqchaj'avan ni Juan.

Ni Dios magxtaqlhi ni Jesus tacha taun borrego

29Tejkan atauncha julchan val ex ni Juan laqts'il
niJesus ixminta ta'an ixyal. Ex naul ni Juan:

—iK'alaqts'int'ik! Yucha ni Sas'at'a borrego yu
Dios maqxtaqlhi tacha taun lapaxkan. Va yucha
magosuy ni talaqalhin yu alin lakamunukpa'.
30 Yucha yu klhichivinil ni kit'in tejkan knaul ni
minta gqayntaun yu apalay ay xajantu yu kit'in.
31 Jantu xakmispay ta'ayucha ixjunita. Pero xl-
hiyucha kit'in kminta jamaqchaj'avana' ni lay
katamispal kint'a'israelitas.

32Ni Juan vachu naul:

—Kit'in  Kklaqts'ili ni  Espiritu  Santo
ta'eltajuminchal tus lakt'iyan tacha lagataun
palumax, ex kiitogslachil la ixkuktan ni yucha.
33 Ni kit'in jantuka' xajk'atsay maticha ixjunita
pero yu kimalaqgachal kakmil jamaqchaj'avana’
kun xkan, yucha kijunil: “K'alaqts'ine'e ni
Espiritu Santo kata'eltajumina', katogslayanta la
ixkuktan. Va yucha yu kamaqchaj'avanana' kun
ni Espiritu Santo.” 34 Ni kit'in klaqts'il. Chavay
klhichivininta ni va yucha lagsaval Sas'at'a Dios.

NiJests jalaksaklhi lapanakni para katat'a'al

35Tejkan atauncha julchan val ex ni Juan ancha
ixlaktayachoqol pumat'uy yu ixtat'a'an. 36 Tejkan
laqgts'il ni ixt'ajun tapasana' ni Jesus ex ni Juan
naul:

—K'alaqts'int'ik ni anchanu lapanaki. Yucha ni
Sas'at'a borrego yu Dios malaqgachal tacha taun
lapaxkan.

37 Tejkan chuncha tagasmaklhi yu pumat'uy
tacha naul ni Juan ex nimancha tat'a'al ni Jesus.
38 Ex ni Jesus niman talaqasp'iklhi tejkan jalaqts'il
ni ixtatixkaulha'anta. Va jalaklhisakmil:

—;‘,Tisuncha t'aunat'ikcha lakxkaunan ni uxik-
nan?

Ex ni yu'uncha talhisakmil:

—Jamalanini', tas ancha vilt'i ni uxint'i?

39Ni Jesus jalajqaltayl:

—K'at'ant'ik laqts'inin ta'an kvil.

Ex ta'al, talaqts'il ta'an ixvil. Ex ancha tamaq]l-
toqoxalcha, va la'at'aticha putoqoxata ixjunita.

40 Xagayntaun ni yu'uncha yu taqasmaklhi ix-
chivinti ni Juan y tat'amil ni Jesus va ixjunkan
Andrés, yucha ixlagaj ni Simoén Pedro ixjunita.
41 Ni Andrés niman kiilakxkaul yu ixlagaj Simon,
va junil:

—Chavay ktemaucha ni Mesias. (Yucha naun-
putun Cristo, yu ixtanajun kamalaqachaya' ni
Dios.)

42 Taval ni Andrés lha'al ni Simon ta'an ixyal ni
Jesus. Tejkan laqts'il Jesus ni Simon, va junil:

—Uxint'i va Simon k'at'i, yu ists'al Jonas. Pero
chavaycha ka'unk'ane'e Cefas (yucha naunputun
Pedro, yu naunputun Chiyux).

NiJests junta'il Felipe ali Natanael
43 Tejkan tunkunchoqolcha ex ni Jesus pastaklhi
ka'al la xa'estado Galilea. Ancha temal ni Felipe,
va junil:

—K'int'at'at'icha ni kit'in.

44 Ni Felipe va machaqa' Betsaida ixjunita, la
ixt'unk'an ni Andrés ali Pedro. 45 Ni Felipe al
lakxkauna' ni Natanael. Tejkan temalcha va junil:

—~Chavaycha ktemaucha ni anchanu lapanaki
yu magancha lhits'oq'ulal ni Moisés la
ixlhachimo'on Dios, vachu' yu talhits'oq'ulal
ni lapanakni yu ixtalagpute'ey ixchivinti Dios
magancha.  Yucha va Jesus ists'al José yu
machaqa' Nazaret.

46 Ex ni Natanael va niman naul:

—c¢Lay ka'alil matichun ox yu machaqa'
Nazaret?

Ni Felipe junchoqol:

—K'at'at'i y k'alaqts'ine'echa tas junita.

47 Tejkan laqts'il ni Jesus va uksts'uniy ixminta
ni Natanael va junil:

—Aniy minta qayntaun israelita yu jantu aq-
taun jamakanunun.

48 Ex ni Natanael lhisakmil:

¢Tas K'imp'umisp'aycha ni kit'in?

EX ni Jesus va junil:

—Tejkan jantuka' ixjunta'iyan ni Felipe, tejkan
ixyat'i la ixta'apu' xak'iu higuera, kit'in xaklhi-
lagts'intancha.

49 Ni Natanael junil:

—Uxint'i jamalanini' k'at'i, va Sas'at'a Dios
unit'a, vachu uxint'i va yu ay xaJalhachimo'onu'
Israel.

S0EX ni Jesus junil:

—~Chavay ni uxint'i ox k'ilhak'ap'up'in vamun
por kunin ni klaqts'in la ixqalta'apu' higuera. As-
tank'alaqts'ine'e yu apalay laj'ay axtognu xajantu
yu aniy.

51Vachu' jalakjunil ni Jesus:

—Laqgsaval klajunau, kamina' julchan tejkan
k'alaqts'inapitik nilakt'iyan katalaqlti'aya', vachu
yu ixmayulnin Dios katata'eltajuya' y katapatax-
tuya' tejkan kintalagminacha ni Kkit'in yu kval
Sas'at'a Lapanaki.

2

Alin lakxtuklati laka putaulan Kand

1 Tejkan paqt'utucha val, alil taun lakxtuklati
ancha laka putaulan Kang, la xa'estado Galilea.
Chuncha yu ixnati ni Jesus vachu' ancha ixvil.
2 Ni Jesus kun ni lapanakni yu ixtat'a'anta vachu'
ixjalakjunta'ikanta ta'an ix'alinta ni lakxtuklati.
3Ex chuncha va mi'ol ni xaxkan uva. ExX yu ixnati
ni Jesus va junil:

—~Chavay jantucha katalhitsukul xaxkan uva.

4EX ni Jesus va junil:

—Kinati, ¢vali'iycha chuncha Kk'i'uncha? Tus
chavaycha jantuka' lakachin kijulchan.

5 Ex ni ixnati jalakjunil yu ixtat'ajun tapatsanin:

—Yu katajunan ni  yucha, uxiknan
k'amak'ayapitik.

6 Chuncha va ancha ixvil lagachaxan agxau
yu jamakanti chiyux. Yucha va yu ixputa-
juy xkan yu ixtamapatsay ni israelitas, chuncha
tacha yu ixputsukuk'an ixjunita yu magancha ix-
japayank'an. Va si ts'anqay katacha'al kun xkan



SAN JUAN 2:7 viii SAN JUAN 2:13

para ox kaval ixjatsukuntik'an. 7 Ex ni Jesus
jalakjunil:

—K'alaqts'ama'ot'ik kun xkan ni aniy agxavin.

Ex chuncha tamakal ni yu'uncha tus talaqt-
sama'ol tachun.

8 Ni Jesus jalakjunil:

—~Chavay k'amak'ut'ut'ik lakats'uniy ex
k'alhip'init'ik yu jamak'atan.

9 Tejkan talhaanil ex ni mak'atan kilk'atsal ni
xkan pero va ixtapalata xaxkan uva. Yucha
jantu kaxtaqnil kuenta to'oxtaycha ixmintachal.
Pero yu tamujul, yu'uncha ixtak'atsay to'oxtay
ixmintachal. Ex ni mak'atan nimancha junta'il ni
ts'al, 10va junil:

—Tachun ni lapanakni p'unaj tamujuy yu ox
xaxkan uva. Astan tejkan oxicha talhi'otsay ni
lapanakni yu jalakjunta'ikan ex jamunikan ni
xaxkan uvayujantula ox. Pero uxint'i tus chavay-
cha vananaj ma'at'a ni xaxkan uva yu apalay ox.

11 Chuncha tacha yu aniy xamakay ni Jesus, va
yucha yu skutsajka' xamasuy laj'ay axtognu, va
makal laka putaulan Kana ta'an xa'estado Galilea.
Va yucha pumasul ix'ayaxtu. Ex ni lapanakni yu
ixtat'a'anta talhakapu'al ni yucha.

12 Ex taval ta'al laka putaulan Capernaum
ch'antaun kun ixnati ali ixt'alaqaunin ali ni
lapanakni yu ixtat'a'anta. Ancha tatagqmagal
ts'uniy.

Ni Jesus jalakxkauxtul jast'anan yu ay lakataj-

tan
(Mt. 21:12-13; Mr. 11:15-18; Lc. 19:45-46)

13 va laycha kalakachil ni Paxku yu ay
ixk'atank'an ni israelitas. Ex ni Jesus alcha

laka putaulan Jerusalén. 14 Ex jalaktemal laka
ay lakatajtan yu ixtast'ay vakaxna ali borregos
ali tukunu'. Vachu jalaktemal ta'an ixtavilanal
yu ixtamapaxaniy ixtumink'an ni lapanakni
yu maqgati ixtaminachal. 15 Tejkan chuncha
lagts'il ni Jesus va ch'apal maqataun cuarta y
lagxogxtu'ol tachun yu ix'alin laka ay lakatajtan,
ch'antaun kun ni lapanakni ali ixborregosk'an
ali ixvakaxk'an. Vachu yu ixtamapaxay tumin
lakpumaj'ani'ol ixtumink'an, vachu' yu mesas
jalagmapu'agstal. 16 Jalakjunil yu xast'anan
palumax:

—XK'alhip'int'ikcha yu aniy axtoqnu'. Yu aniy
va ixchaqa' ni kimPay. {Jantu k'amak'at'ik taun ay
past'an!

17 Ex yu ixjalakmalaniy, yu'uncha tapastaklhi
tachaixnajuntata'anists'oq'ulakantalaixchivinti
Dios yu inchine' najun: “Kit'in va kxiyax kunita
por minchaga' tus va tacha taun jikmi yu kimpu-
lakxavay.”

18 Va chuncha ni israelitas talhisakmil:

—¢Tis va suncha laj'ay axtoqnu' k'amak'aye'e
yu kilamasuniyau incha alin mimpalhachimo'on
para chuncha k'amak'at'i tachun yu aniy xa-
mak'ay?

19 Ex ni Jesus jalakjunil:

—XK'alakp'ujt'ik ni aniy ay lakatajtan, ex nikit'in
va la'at'utu julchan kakmaqgayauchoqoya'.

20 Ni israelitas tajunil:

—Ni aniy ay lakatajtan va cuarenta y seis
jach'itin lal ixmaqayauka. ¢Ex lhilay yu uxint'i va
la'at'utu julchan lay k'ama'ayauch'o'oye'e?

21 Pero ni ay lakatajtan yu lhichivinil ni
Jesas yucha naunputun va ixlakatunaj ni
yucha. 22 Xlhiyucha astan tejkan ixnitacha y
takukchoqotacha ni Jesus ex yu ixjalakmalaniy
tapastakchoqol tacha ixnajunta. Ex talhakapu'al
chuncha tacha ists'ogkanta la ixchivinti Dios,
vachu talhakapu'anil yu naul ni Jesus.

NiJests jalakmispa'ojoy tachun ni lapanakni

23 Exnicha alil ni Paxku yu ay ixk'atank'an
ni israelitas. Ni Jesus vananaj ixvil laka
putaulan Jerusalén. Ni lapanakni ixtalaqts'in
ni laj'ay axtogqnu' yu ixmakay, xlhiyucha
gaynlhuvaj talhakapu'al. 24 Pero ni Jesus ox
ixjalakmispay ni yu'uncha tacha ixtajunita,
xlhiyucha ixk'atsay ni lati jantu lagsaval
katalhakapu'al. 25 Jantu ixmagsk'iniy matichun
kajunil tacha ixtajunita ni lapanakni. Yucha
ixjalakmispaniy  ixjalhanutk'an, tisuncha
jatapastak'ati ixtalhit'ajun.

3

Ni Jesus kun Nicodemo

1Ix'alin qayntaun lapanaki, va fariseo ixjunita
yu ixjunkan Nicodemo, yucha va gqayntaun yu
ixjalaklhichimo'oy ni israelitas. 2 Va lagkilal ni
Jesus tejkan ts'is ixjunita, va junil:

—Jamalanini', kijnan k'atsayau ni va Dios
malaqachatan para kilamiu masuninin. Yu va
matichun kaval incha jantu ch'antaun kat'ataulal
ni Dios jantu lay kamakal laj'ay axtognu' chun
tacha uxint'i mak'ay.

3Ex niJesus vajunil:

—Lagsaval kunan ni matichun lapanaki
yu jantu katsukuchoqoya', yucha jantu lay
katanuyanta ta'an lhachimo'onun ni Dios.

4Ex ni Nicodemo lhisakmil ni Jesus, va naul:

—¢Tas  laycha  k'ap'uts'uk'uch'o'o tejkan
xapaycha ka'unt'i? ;Incha qayntaun lapanaki
lay katanuchoqol la ixpajan ixnati y astan
katsukuchoqol?

> Ex ni Jesus junil:

—XKit'in kunan, ni matichun lapanaki yu jantu
kalhitsukuchoqoya' sayst'i ixjatsukunti kun ni
Espiritu ali xkan yucha jantu katanuyanta ta'an
lhachimo'onun Dios. 6 Ta'ayu' yu vamun tsukuy
aniy yucha va vali'iy lapanaki. Yu tsukuy la
ixtap'asta ni Espiritu, yucha lhitsukuy sast'i jat-
sukunti. 7 Jantu vak kak'ats'a mas kunan ni
magqsk'iniy kats'uk'uch'o'o sayst'i. 8 Ni un uni-
lay ta'an yucha najun. Mas k'a'asmakt'i ni
makat'ajun, jantu k'ats'ay to'oxtay puminta nisin
to'oxtaycha kapu'ana'. Vachu va chuncha tajunita
ni lapanakni yu tatsukuy la ixtap'asta ni Espiritu.

9Ni Nicodemo aaqtaun lhisakmichoqol ni Jesus,
va junil:

—¢Tas laycha kaval?

10EX ni Jesus junil:

—Uxint'i mas ay jamalanini' k'at'i aniy
xalakat'un Israel, ¢jantu mala'asiy yu tacha
kunan? 11 Kit'in lagsaval kunan ni kijnan
klhichivinanau yu lagsaval ijk'atsayau.
Kijnank'an klhitaulau yu lagsaval klaqts'iu. Mas
chuncha jantu kilalhakapu'aniyau yu klajunau.
12 Tejkan klalhixaqalayau axtogqnu yu alin aniy

lakamunukpa' jantu kilalhakapu'aniyau. ¢Ex tas
k'ap'ulhak'ap'up'int'ikcha incha kaklalhixaqalau
yu alinachal lakt'iyan?

13°Tantu matichun kapataxtul lakt'iyan, vamun
yu minchal lakt'iyan. Yucha ni Kkit'in yu kval
Sas'at'a Lapanaki. 14 Chuncha tacha Moisés
ma'ostaulnil maqgataun tsapul ta'an ixjaxixninta
lakat'un, vachu chun kakma'ostaulnichoqokana'
ni kit'in yu kval Sas'at'a Lapanaki. 15 Ex
chuncha tachun yu kintalhakapu'anan jantu
katats'anqaya', va katalhitsukuya' jatsukunti yu
jantu aqtaun kami'oya'.

Ni Dios jalakpaxkay tachun ni lapanakni aniy
lakamunukpa'

16 °Ni Dios va por ayaj ixjalakpaxkay
xalapanakni aniy lakamunukpa', va maqxtaqlhi
yu vamun yu' ists'al. Ex chuncha tachun yu
katalhakapu'ana' ni yucha jantu katats'anqaya',
va katalhitsukuya' jatsukunti yu jantu aqtaun
kami'oya'. 17 Ni Dios jantu kamalaqachal ists'al
para kalagxtaqnil maqanlgajnati ni lapanakni.
Va para kaamalaqtaxtul.

18>Ta'ayu' yu lhakapu'an ni Sas'at'a Dios, yucha
jantu kamuk'anikana' laqtaqgal. Pero ta'ayu yu
jantu lhakapu'an, yucha muk'anikantacha laq-
taqal, vajantu kalhakapu'al yu vamun yu' Sas'at'a
Dios. 19 Jalakmuk'anikantacha ixlaqtagalk'an.
Jantu talhakapu'an mas chil ni maklku yu ma-
pulkuy ni lakamunukpa'. Vamun tamagqamay
yu japuts'isni', jantu tamaqamay yu jatunkunu'.
20 Yu t'ajun makan lagtaqal jantu magamay kata-
lakanul ta'an alin ixmaklku ni Dios, jantu najun

katasul yu t'ajun makan. 21 Pero yu vas makay
yu laj'ox, yucha talakanuy ta'an alin ixmaklku ni
Dios para katasul ni t'ajun makan tacha yu Dios
najun.

NiJuan yu jamaqchaj'avana’ lhichivinchoqoy ni
Jesus

22 Ex chuncha astan ni Jesus alcha ta'an
xa'estado Judea, ch'antaun jalakt'a'al yu
ixjalakmalaniy. = Ancha tatagmagqal, ixt'ajun
jamagchaj'avan. 23 Vachu ni Juan ixt'aunachal
jamaqgchaj'avan ancha  xalakat'un  Enon,
ixlhi'uksts'uniy Salim, ancha ix'alin lhuu
xkan. Ni lapanakni ixtalaqcha'an, ex ancha
ixjalagmaqchaj'avakan. 24 Jantuka' ixtamanuy
laka pach'in ni Juan.

25 Taval lati lapanakni yu ixjalakmalaniy ni
Juan ta'aqtayl tat'achiviniy agayntaun israelita.
Ta'aqtayl talhilakchiviniy tacha ixputsukuk'an ni
yu'uncha yu magqsk'iniy kach'a'amaj'a tachun yu
jantu ox para ox kalaqga'in ni Dios. 26 Ex talaq'al ni
Juan, va tajunil:

—Jamalanini', chavaycha yu ixyal ch'antaun
kun uxint'i takuktachal ni laka Jordan, yucha
t'ajun jamagchaj'avan. Va Jesus yu kilalhixaqalau
p'unaj. Tachun ni lapanakni jantucha kinta-
lag'anan, va tat'a'an ni yucha.

27EX ni Juan jalakjunil:

—Jantu matichun lay laqga'iy tu'uchun incha
Dios jantu kaxtaqnil. 28 Uxiknan ox kilaqalas-
makvi ni vas klajuniu ni kit'in jantu yu Cristo kak-
val. Kit'in kunita va qayntaun yu malaqachakal,
yu jap'ulminta, ex astan ni yucha. 29 Ta'an alin

lakxtuklati yu lagsaval lhit'ajun la ixtamaka' ni
jatsi'i va yu ts'al. Tejkan chiviniy ex ix'amigo ni
ts'al vamun qasmat'a y lhi'achantajuy. Ex vachu
chun klhi'achantajuy ni Kkit'in, va tagayntsay
yu ixkints'anganiy. 30 Yucha minta para kalal-
haval ixtap'asta. Yu kintap'asta ni kit'in, yucha
magqsk'iniy kata'eltajul.

Yu mintachal talman

31 Yu mintachal talman yucha lhichimo'oy
tachun yu alin. Pero yu vali'iy lapanaki yu
minchal aniy lakamunukpa', yucha vamun lay
lhichiviniy yu alin aniy. Yu mintachal lakt'iyan
lhichimo'oy tachun. 32 Yucha mas lhichiviniy
tachun yu laqts'intacha ali yu qasmakta pero
jantu matichun lhakapu'an tacha yu yucha
najun. 33 Pero yu lhakapu'an yucha masuy ni va
lagsaval yu najun ni Dios. 34 Ni lapanaki yu Dios
malaqachal yucha vachu' xtagnikal ix'Espiritu,
xlhiyucha lhichiviniy ixchivinti Dios. 35 Yu ixPay
ayaj achaniy isTs'al xlhiyucha yucha maqgxtaqnil
lhuu tap'asta para kalhichimo'ol tachun yu
alin. 36 Chuncha ta'ayu' yu kalhakapu'ana' ni
isTs'al yucha lhit'ajun jatsukunti yu jantu aqtaun
kami'oya'. Yu jantu lhakapu'an ni isTs'al yucha
jantu kalhitsukuya' ni anchanu' jatsukunti, va
paxtogniy yu ay maganlgajnati yu xta'a ni Dios.

4

NiJesust'achivinil qayntaun xanatiyu machaqa'
Samaria

1 Ni fariseos taqasmaklhi ni apalay lhuu la-

panakniixtat'a'an niJesus xajantuni Juan. Vachu'

taqasmaklhi ni apalay lhuu yu ixjamagqchaj'avay,
2 mas jantu Jesus kamagqchaj'avanal, va yu la-
panakni yu ixjalakmalaniy. 3 Xlhiyucha ni Jesus
nimancha taxtul xa'estado Judea, va anchoqolcha

xa'estado Galilea.
4 Para kacha'al magsk'iniy kapu'al xa'estado

Samaria. > Tejkan tanuchal xalakat'un Samaria
va cha'al taun putaulan yu junkan Sikar. An-
cha va ixlhi'uksts'uniy ni lakat'un yu magancha
ixlhit'ajun Jacob, ixpayk'an tachun yu israelitas,
va xtaqnil ists'al yu José ixjunkan. 6 Ancha ixvil
taun lakxkan yu ixlhimapaqa'ukan ixlakxkan ni
Jacob. Ancha chinchal ni Jesus. Oxicha ixlaqal-
hogonta ixjaltanti ex ancha taulalcha. Pero va
laycha atunkuj ixjunita. 78 Ex ixt'altanan yu
ixjalakmalaniy, ixta'anta inin laka putaulan yu
kata'ul. Ex nimancha chinchal qayntaun xa-
nati yu machaqga' Samaria va ixminta makutunu'
xkan. Chuncha ni Jesus va junil:

—K'int'a'oqt'i ts'uniy mixkan.

9 Ni israelitas jantu ox ixtalalha'an kun yu
machaqgan Samaria, xlhiyucha ni xanati va junil:

—Uxint'i va israelita Kk'at'i. ¢Vali'lycha
k'isk'iniycha xkan? Kit'in va aniy machaqa'
Samaria kunita.

10EX junil ni Jesus:

—Incha uxint'i k'amisp'at'i yu xta'a ni Dios,
vachu' incha k'imisp'at'i ni kit'in yu ikt'aunan
sk'ininin xkan, ex yu uxint'i k'isk'inin Kit'in ex
kakxtaqnin xkan yu xta'a jatsukunti.

11 Ex yu xanati va junil:

—Ni  uxint'i jantu  k'alhits'uk'u  yu
k'ap'umak'ut'u ni xkan. Ni lakxkan ayaj pulman.

¢Ex tas ancha ka'iye'e ni xkan yu k'ixt'agniye'e yu
lhit'ajun jatsukunti? 12 Yu magancha kimpayk'an
Jacob yucha kintamakaunin aniy lakxkan ta'an
ix'ot'a ni yucha, y vachu kun tachun sas'at'an y
tachun ixtalhitsukukna, va si aniy ixta'ot'a. ¢Ex
ni uxint'i apalaycha ay lapanaki k'at'i xajantu yu
Jacob?

13 Chuncha ni Jesus va junil:

—Tachun yu ta'ot'a ni aniy xkan yu'uncha
aqts'iyaj va kata'ogputunchoqoya'. 14 Pero
matichun yu ka'oqlhi ni xkan yu kit'in kakxtaqya',
yucha jantucha aqtaun kapukikxixa'. Ni xkan
yu kxta'a ni Kkit'in yucha kuna' va tacha ta'an
mukxi xajachil xkan laktalpa. Kalhixajtachal
taun jatsukunti yu jantu aqtaun kami'oya'.

15 Ex ni anchanu' xanati va junchoqol ni Jesus:

—K'ixt'agqnin ni anchanu' xkan para jantucha
aqtaun kajk'ogputunchoqol, vachu jantucha kak-

mil uchu'. _ o
16 Chuncha ni Jesus va junil:

—K'ap'inch'iy junta'in ni mixapay ex
k'at'anch'o'o aniy.

17Ex ni anu xanati qaltaychoqol, va junil:

—TJantu kaklhitsukul kixapay.

ExX ni Jesus junchoqol:

—Uxint'i ox xa'alt'ayanan ni na'un jantu
k'alhits'uk'u mixapay. 18 Lagsaval ni uxint'i
ixlhit'a'un pumakis mixapaynin.  Vachu yu
chavaycha lhit'a'un jantulagsaval mixapay kaval.
Va lagsaval yu uxint'i na'un.

19 Tejkan chuncha gqasmaklhi ni xanati, va junil:

—Chavaycha klaqts'inan tacha gayntaun yu
lagpute'ey ixchivinti Dios. 20 La maqancha

aniy ixtamin yu kepayank'an ni kijnan yu aniy
machagan Samaria kuntau. Yu'uncha ixtamin
aniy laka aspajun para katato'oyal ni Dios. Pero
yu uxiknank'an israelitas unt'at'ik kilalhijunau
ni va magqsk'iniy kakto'oyau Dios vamun laka
putaulan Jerusalén.

21Ex ni Jesus junil:

—Uxint'i, xanati k'at'i, k'ilhak'ap'up'inincha yu
kunan. Kamina' ni julchan tejkan uxiknank'an
jantucha kat'o'oyayapitik ni kimPay Diosk'an
mas aniy laka aspajun, mas kaval laka putaulan

Jerusalén. 22 Ni uxiknan t'o'oyayat'ik yu
jantu misp'ayat'ik. Kijnank'an kto'oyayau yu
kmispayau. Ni Jamalaqtaxtunu' mintachal

kun yu israelitas. 23 Ni julchan yu ists'anqay
kalakachil yucha chavaycha lakachin, tejkan
ni lapanakni yu lagsaval katato'oyaya' kimPay
Diosk'an, katato'oyayacha chuncha tacha
lhinajun ix'Espiritu. ~KimPay Diosk'an yucha
lakxkajuy lapanakni para chuncha katato'oyal.
24 Ni Dios yucha va Espiritu junita xlhiyucha yu
tato'oyay ts'anqgay katato'oyal tacha lhinajun
ix'Espiritu yu lagsaval masuy tacha junita.

25Ex ni anchanu' xanati va junil:

—Kit'in ox ijk'atsay ni kamina' ni Mesias (va
naunputun Cristo yu ixtanajun kamina'). Tejkan
kamina' ex yucha ox kintamasuni'oyan tachun.

26 Ni Jesus junil:

—Va yucha ni kit'in yu kt'aunan t'achivinin ni
uxint'i.

27 Tejkan chuncha ixt'ajun chivin ex
tachinchoqolcha ixt'altanan yu ixjalakmalaniy.
Ni yu'uncha tus taun talhilal tejkan talaqts'il

ixt'achivijyal gayntaun xanati. Pero jantu
matichun  kalhisakmil yu  ixmagqsk'iniy,
vachu jantu katalhisakmil tisuncha ixtat'ajun

lhilakchivinin. =~ 28 EXx ni anchanu _xanati
makaulalcha ni ix'agxau, va anchoqolcha la

ixchaqa'. Tejkan cha'al va lakjunil ni lapanakni
katat'a'al, va naul:

29 —K'at'ant'ikcha laqts'inin gayntaun lapanaki
yu tus kijun'ol tachun yu kit'in kmakata. Ka va lay
va yucha ni Cristo yu ixtanajun kamina'.

30 Chuncha nimancha tataxtul nilaka putaulan,
va ta'alcha ta'an ixyachal ni Jesus. 3! Tejkan
jantuka' ixtalagqcha'an ex ni ixt'altanan ixtat'ajun
lhijuninin para kavayl pero mas ixtalhijuniy jantu
ixchavaniy.

32Ni Jesus jalakjunil:

—Nikit'in klhit'ajun vayti yu uxiknank'an jantu
misp'ayat'ik.

33 Ex ixt'altanan yu ixjalakmalaniy, ta'aqtayl
talakchiviniy, ixtak'atsaputun incha va matichun
kalhiminil ixvayti.

34 Ni Jesus jalakjunil:

—Alin aputaun kivayti. Kit'in kmakay
yu lhipa'iniy ni Dios yu kimalaqgachal tus
kakmakani'ol ixlhitapatsa yu kilhijuniy. Anchanu
lhitapatsa va tacha kivayti. 35 Uxiknan naunat'ik:
“Ni chavaycha vananaj ts'anqay la'at'ati
malkuyu' para kalakachil ni jaxqanti.” Pero
kit'in klajunau ts'anqay k'amak'at'ik kuenta
ni ta'an jach'ananti va oxicha para kaxqa'ikal.
36 Chuncha gayntaun lapanaki yu jaxganan
yucha laqa'iy ixlhilhajati, ex yu xqa'ikal yucha
xta'a jatsukunti. Ex pumat'uy talhi'achantajuy,

yu ch'al ali yu jaxqganal. 37 Lagsaval chuncha
junita tacha klajunau: “Qayntaun tapatsay
para Kkach'anlhi, aqayntaun para kaxqanal.”
38 Kit'in klamalagachau jaxqanan ta'an jantu
kach'ant'ik. Jalakxk'auyat'ik lapanakni yu
kintalhakapu'al por yu tajunilcha alati lapanakni
yu talaqtapatsatacha. Uxiknank'an chavaycha
aqch'ap'at'at'ik la ixlhitapatsak'an.

39 Ni anu xanati ixjalakjunita ixt'amachagan
ni ixnajunta Jesus tachun yu ixmakatacha,
xlhiyucha ayaj lhuu lapanakni yu machagan
Samaria talhakapu'al ni Jesus. 49 Ex tejkan tachil
ni machaqan Samaria ta'aqtayl tatapayniniy ni
Jesus para katamakaul kun yu'uncha. Ex niyucha
ancha loqojlhi paqt'uy. 4! Chuncha apalay lhuu
talhakapu'al tejkan tagasmaklhi yu ixnajun ni
yucha. 42 Ex va tajunil ni xanati:

—~Chavaycha klhakapu'anau pero jantucha
vamun por yu kilajuniu. Va kijnank'an
jjgasmakvi ixchivinti, xlhiyucha klhakapu'anau.
Vachu ijk'atsayau ni yucha va yu lagsaval ni
Cristo, yu Jamalaqtaxtunu' aniy lakamunukpa'.

Ni Jesus palay makal ists'al qayntaun
jalhachimo'onu'

43 Chuncha tejkan paqt'uy val, va taxtuchal
ancha Samaria niJesus, ex al tus xa'estado Galilea.
44 Ni yucha ixnajunta ni gqayntaun lapanaki yu
lagpute'ey ixchivinti Dios jantu to'oyakan la
ixt'un. 45 EX tejkan cha'al Galilea ni lapanakni
yu ancha machaqan va ox talaqa'il. Ni yu'uncha
vachu' ixta'anta Jerusalén tejkan alil ni xak'atan

Paxku. Ancha talaqts'in'ol tachun laj'ox yu makal
ni Jesus.

46 Ex astan anchoqol laka putaulan Cand an-
cha xalakat'un Galilea ta'an yu vali'iy xkan max-
ajnichal xaxkan uva. Ancha ix'alin gqayntaun
yu ay jalhachimo'onu yu ixtapatsaniy ni rey.
Yucha ixlhit'ajun gqayntaun ists'al yu ixtagan'ay
laka putaulan Capernaum. 47 Ni anchanu la-
panaki k'atsal ni Jesus va taxtul Judea, va chinchal
Galilea. Ex niman al tapayninini' ni kat'a'al la
ixchaqa'. Ixnajun palay kamakanichoqol ists'al
yu va laycha kanil. 48 Chuncha yu Jesus va niman
naul:

—Uxiknank'an jantu kilalhakapu'aniyau
kinchivinti incha jantu p'unaj laqts'in'elayat'ik
laj'ay axtognu yu kit'in kmakay.

49 Pero yu jalhachimo'onu' va naul:

—K'int'at'at'icha niman laqts'ini' kints'al ni jan-
tuka' niy.

50 Chuncha ni Jesus va junil:

—K'ap'inch'o'ocha la minchaqa', mints'al palay
junchoqota.

Ex ni yucha lhakapu'al tacha junil ni Jesus y va
anchoqolcha. 51 Tejkan va ix'antaka' la ixchaga'
ex takipaxtoq'il ix'ogxtamatin, va tajunil:

—Mints'al oxicha vilchoqol.

52 Ex laklhisakmil:
—¢Tisuncha hora aqtaynil ox k'atsanchoqoy?

Ex tanaul ni yu'uncha:

—Va kutancha lagataun putoqoxata tejkan
ta'eltajunichoqol iskakati.

53 Ex chuncha ni japay makal kuenta ni an-
chanu hora va exnicha tejkan junil ni Jesus:

“Mints'al va palaycha junchoqota.” Ex ni an-
chanujapay kun tachun ixlapanakni talhakapu'al
ni Jesus. >4 Ex chuncha kun yu aniy, va aqt'uycha
makal ni Jesus yu laj'ay axtognu' tejkan minchal
Judea, chinchal Galilea.

)

Ni Jesus palay makachoqoy qayntaun yu
ixlakanita

1 Ex astan tejkan tapasa'ol tachun yu aniy
va ixjunita aputaun ixk'atank'an ni israelitas.
Chuncha ni Jesus anchoqol Jerusalén. 2 Ancha
Jerusalén ixlhi'uksts'uniy laka puerta yu
lhimapaqga'ukan Borregos, ancha ix'alin taun
ay japu'an yu junkan Betesda laka lhihebreo.
Ixlhit'ajun laqakis xacorredor. 3 Ancha ixtamanal
lhuu tagan'anin. Ixta'alinta la'ach'ixin, vachu
ixta'alin yu lakch'anlk'avil ali yu jantu lay
ixtapiklay xanta'an ixlakatunajk'an. Yu'uncha
ixtapakxan'ita kalaklal ni xkan. 4 [Aqtamixna
ixta'eltajuy ixmayul ni Dios ni lagapu'an ex
yucha ixlagxa'amuy ni xkan. Ex chuncha tejkan
ixlagxa'amu'ojoy ni xkan ex ta'ayu yu p'unaj
ixtata'anuy, niman palay ixjunchoqoy mas va
tu'uchuncha tagan'ati yu kalhitsukul.] > Vachu
anchaix'alin gayntaun lapanaki yu ixlhit'ajuncha
ixtagan'ati 38 jach'itin. 6 Ex ni Jesus tejkan laqts'il
nianchaixmal va makal kuenta ni ayaj magancha
ixtagan'ay, va lhisakmil, va junil:

—¢Palay unp'ut'unch'o'oy?

7Chuncha ni tagan'an va naul:

—]Jalhachimo'onu!', kit'in kunan tejkan laklay
ni xkan, ni jantu alin matichun kimata'anul ni

lagapu'an. Tejkan kit'in kta'anuputun, agayntaun
niman kilhajay.

8 EX junil ni Jesus:

—K'a'ost'aycha. K'asakt'icha ni mimputaman y
k'apiticha.

9Ex chuncha ni anchanu lapanaki va nimancha
palay junchoqol, saklhicha ixputaman, aqtaylcha
jaltanan. Nianchanu julchan va xajulchan jastak-
nati ixjunita. 19 Ex ni israelitas tajunil ni lapanaki
yu palaycha ixjunchoqota:

—~Chavaycha va xajulchan jastaknati. EX jantu
paxtoqniy k'alhip'i mimputaman.

1 Ex ni yucha jalakjunil:

—Yu palay kimakachoqol va yucha kijunil:
“K'asakt'icha ni mimputaman y kap'inch'o'ocha.”

12Ex talhisakmil:

—¢Tas'ayucha xalhijunan k'asakt'icha ni mim-
putaman y kap'inch'o'ocha?

13 Pero ni lapanaki yu palaycha ixjunchoqota
jantu ixk'atsay ta'ayucha palay makal. Yu
Jesus ixlagmaqayauchoqotacha ni pumalhuu
lapanakni yu ancha ixtayanal. 14 Ex taval ni Jesus
paxtoqlhi ni anu' lapanaki ta'an ay lakatajtan, va
junil:

—Chavay palaycha unch'o'ot'a ni uxint'i. Kit'in
kunan ni jantucha apalay k'amaqt'a'alhin para
jantu tu'uchun kap'axt'oqt'ay yu apalay p'ays
maganlgajnati.

15 Ex chuncha alcha ni anchanu lapanaki,
jalakjunil ni israelitas ni va Jesus yu palay ix-
makachoqota. 16Xlhiyucha niisraelitas ixtaxkajiy
ni Jesus por ixmakay laj'ay lhitapatsa xajulchan

jastaknati, xlhiyucha ixtamaqniputun. 17 Ex ni
Jesus jalakjunil:

—Yu kimPay va si tapatsay ex Kit'in vachu' kta-
patsay.

18 Chuncha ni israelitas tak'atsal ni jantucha
vamun xajulchan jastaknati ixt'ajun tapasanini'.
Vachu' naul ni yucha ixPay va Dios. Chuncha
ixmakakan x'aman tacha Dios kaval, xlhiyucha
apalay ixtamaqniputun.

NiJests xta'a jatsukunti

19Ni Jesus jalakjunil:

—XKit'in klajunau ni kit'in yu Sas'at'a Dios jantu
lay kmakay tu'uchun ke'eman. Kit'in vachu va
chun kmakay tacha klaqts'in makay kimPay. Ex
tachun yu makay ni kimPay va yucha kmakay ni
kit'in yu Sas'at'a. 20 Yu kimPay yucha ki'achaniy y
kimasuniy tachun yu makay. Vachu' kimasuniya'
alati axtoqnu' yu apalaylaj'ay yu k'alaqts'inapitik,
tus vak kak'ats'anapitik. 21 Chuncha tacha yu
jaPay jalakmajkujuchoqoy janinin y jalagxtagniy
jatsukunti, vachu' kit'in yu isTs'al kxtaqniy jat-
sukunti va yu kit'in kxtagniputun. 22 Yu kim-
Pay jantu matichun muk'aniy laqtaqal. Va kix-
taqnil kit'in yu isTs'al kunita tachun tap'asta para
kakmuk'al laqgtagal. 23 Ex chuncha tachun kin-
tato'oyaya' kit'in yu isTs'al vachu chun tacha
tato'oyay ni kimPay. Ni lapanakni yu jantu kin-
tato'oyay nikit'in yu isTs'al, yu'uncha vachu jantu
tato'oyay ni kimPay yu kimalaqachal.

24 ’Lagsaval klajunau ni uxiknan: Ta'ayu yu
gasmat'a ni kinchivinti y vachu lhakapu'an yu
kimalaqgachal, yucha lhit'ajun jatsukunti yu jantu



SAN JUAN 5:25 Xxiv SAN JUAN 5:33

aqtaun kami'oya'. Jantu aqtaun kaxtagnikana'
maqanlqajnati, ni yucha tapasatacha laka lhinin
y lhit'ajuncha jatsukunti. 25 Lagsaval klajunau,
ni lapanakni yu tacha janinin tajunita por jantu
talhakapu'an, kamina' julchan tejkan yu'uncha
kintagasmakniya' kinchivinti Kkit'in yu Sas'at'a
Dios. Anchanu julchan va yu chavaycha lakachin.
Yu taqalasmat'a, yu'uncha katatsukuya'. 26 Yu
jatsukunti minchal kun kimPay Dios. Vachu
kimagxtaqnil tap'asta ni Kit'in yu isTs'al kunita
para lay kakxtaqlhi jatsukunti. 27 Vachu' ni
kit'in yu kval Sas'at'a Lapanaki, kimaqgxtaqnil
lhachimo'on para kaklakmuk'anil ixlaqtaqalk'an
ni lapanakni. 28 Jantu vak kak'ats'ant'ik por
tachun yu aniy klajunau. Kamina' julchan
tejkan tachun ni janinin yu ta'aknunun
kintagasmakniya' kinchivinti. 29 Ex tachun
yu tamakal yu laj'oxi la ixjatsukuntik'an
katakujchoqoya' para Kkatalhitsukul yu ox
jatsukunti. Yu tamaqtaqalhinin yu'uncha
kalagxtagnikana' maqanlqgajnati.

Ni Dios masuy ni lagsaval ni Jests va yu ay
Jalhachimo'onu'

30 Yu kit'in jantu tu'uchun lay kmakay
kilag'aman, kmuk'ay laqtagal vamun tacha
kilhijuniy kimPay. Xlhiyucha vas kmakay
tejkan kmuk'ay laqtaqal, va kmakay tacha najun
kimPay yu kimalagachal aniy. 3! Incha vamun
kit'in kaklhichivinkal kilagq'aman ex ka jantu
lagsaval kaval kinchivinti. 32 Klajunau ni alin
gayntaun yu lay kilhichiviniy ni kit'in. Kit'in
jjk'atsay ni va lagsaval yu najun. 33 Lagsaval

uxiknank'an jamala'ach'anant'ik para kata'al
lhisakminin ni Juan ta'ayucha kunita ni kit'in.
Yucha jaqaltayanal yu lagsaval. 34 Ni kit'in
jantu kmagqsk'iniy ixchivinti qayntaun lapanaki.
Va klajunau ta'ayu' Kkilhichiviniy para lay
k'alhak'ap'up'int'ik y k'alaqt'axt'ut'ik.

35°Yu Juan ixjunita va tacha lagataun maklku
yu ixmagqtajiy y ixmapulkuy. Taun panch'ix yu
uxiknan ixtamaqamayan ixchivinti. 36 Pero yu
kmakay nikit'in yucha apalay ox masuy ta'ayucha
kunita xajantu ixchivinti ni Juan. Ni lhitap-
atsa yu kixtagnil kimPay va yucha yu kmakay.
Chuncha ox masuy ta'ayucha kunita ni Kit'in
y masuy ni va kimPay kimalagachal. 37 Ni
kimPay yu kimalaqachal ni kit'in yucha Kkil-
hichiviniy, mas jantu aqtaun k'a'asmakt'ik ixchiv-
inti y vachu jantu aqtaun Kk'alaqts'int'ik tacha
junita. 38 Yucha kimalaqachal pero jantu kilal-
hakapu'aniyau kinchivinti. Xlhiyucha uxiknan
jantu kalhits'uk'ut'ik ixchivinti la melhanutk'an.
39 Uxiknank'an laka laksniy lhit'amo'oyat'ik ix-
chivinti Dios ta'an ts'ogkanta, lhilayat'ik ni va an-
cha kat'emayapitik ni jatsukunti yu jantu aqtaun
kami'oya'. Nianchanu chivinti va yu kilhichiviniy
ni kit'in. 40 Pero jantu kilalaq'uxaminau para
k'alhits'uk'ut'ik ni anchanu jatsukunti.

41 ’Kit'in jantu knajun ni kintato'oyal ni
lapanakni. 42 Ox klamispayau ni uxiknank'an
jantu lagsaval t'o'oyayat'ik Dios. 43 Kit'in kmil
kun ixpalhachimo'on ni kimPay pero uxiknan
jantu kilalaga'iyau. Yu va kamil agayntaun
lapanaki yu vamun la ixtap'asta ni yucha, ka

tus laqa achati k'ala'a'it'ik. 44 Xlhiyucha jantu
lay lhak'ap'up'inat'ik. Ayaj tamagamayan
tejkan laj'ay tamakayan ni lapanakni, jantu
lakxk'auyat'ik para laj'ay katamakan ni Dios.
45 Kit'in jantu kaklaslajau kun kimPay. Yu
lagsaval kataslajan va Moisés mas va yucha
yu p'akxan'iyat'ik para kata'aqtayjun. 46 Incha
lagsaval k'alhak'ap'up'int'ik chuncha tacha
yu naul ni Moisés ex vachu' ixkilalhakapu'au
ni Kkit'in. Ta'an jats'oqnul ni Moisés yucha
kilhichiviniy. 47 Incha jantu lhak'ap'up'inat'ik
ni chivinti yu ts'oqlhi ni Moisés ex yu kinchivinti
vachu jantu lay lhak'ap'up'inat'ik.

6

Ni Jestuss jalakvavay laqakis mil lapanakni
(Mt. 14:13-21; Mr. 6:30-44; Lc. 9:10-17)

1 Ex astan ni Jesus va alcha takukchal laka-
mar Galilea yu vachu' ixjunkan lakamar Tiberias.
2 Tat'a'al pumalhuu lapanakni, va talaqts'il ni
palay jalakmakal taqan'anin. 3 Taval ni Jesus
tauk'al lagataun aspajun, ancha jalakt'ataulal yu
ixjalakmalaniy. 4 Va laycha kalakachil ni Paxku
yu ay ixk'atank'an ni israelitas.

> Tejkan Jesus laqts'il ni gaynlhuu lapanakni
ixtatixkaulha'anta, ex lhisakminil, va junkal ni
Felipe:

—¢Tas ancha ka'iyaucha vayti para kalagcha'al
tachun yu aniy lapanakni?

6 Chuncha junkal ni Felipe va para
kalaqts'intanukal tisuncha chivinti kaqaltayanal.

Ni Jesus yucha ixk'atsaycha yu maqgsk'iniy
kamakal. 7 Chuncha ni Felipe va junil:

—Mas la'at'uy ciento julchan kats'uk'u tapatsan
jantu kalaqcha'al para k'alakvavat'i tachun ni la-
panakni mas va lakts'uninin pan.

8 Ex agayntaun yu ixt'altana' yu junkan Andrés
yu ixlagaj yu Simon Pedro va naul:

9 —Aniy alin qayntaun ts'al. Yucha lhit'ajun
agskis pan yu lhiyal cebada, vachu lhit'ajun
agxt'uy jatanti. Pero jantu kalaqgchaana' por
tachun yu aniy lapanakni.

10Ex chuncha ni Jesus laklhijunil:

—K'a'unit'ik katataulal ni lapanakni.

Ancha ayaj ix'alin lhuu jats'in. Tejkan
tataul'ol va laqcha'al tus laqakis mil jo'akna.
11 Chuncha ni Jesus ch'apal ni pan, aqtayl xtaqniy
lhimalagpuchuncha ni Dios. EXx jalagxtaqnil ni
lapanakni. Vachu chun makal kun yu jatanti.
Jalagxtaqnil tacha yu yu'uncha ixta'uputun.
12 Tejkan oxicha talhi'otsa'ol ex ni Jesus
jalaklhijunil ixt'altanan katapusakchoqol tachun
yu xajchal para jantu vali'iy katalagamanal.

13 Chuncha tapusaklhi ni yu'uncha tachun yu
xatalaqche'eni!, tus lagakaut'uy canasta talaqt-
samal vamun por yu anu' agskis pan yu jalak-
vaval ni lapanakni. 14 Ni lapanakni por talaqts'il
yu aniy ay axtognu yu makal ni Jesus aqtayl tala-
juniy siya yu'uncha:

—Lagsaval ni aniy ka yucha yu lagpute'ey ix-
chivinti Dios yu ixtanajun kamina' aniy laka-
munukpa'.

15 Ni Jesus k'atsal ni va katamina'
inin para katalha'al ta'an katamakaya'
ixjalhachimo'onuk'an. Xlhiyucha ta'eltajuchoqol
laka aspajun, va qoslhi para ixlaq'aman
kati'ukxuntayal.

NiJests jaltanaj'an la ix'ukxna lakxkan
(Mt. 14:22-27; Mr. 6:45-52)

16 Tejkan puts'islhicha ex ixt'altanan ni Jesus yu
ixjalakmalaniy tata'eltajulcha, va ta'alcha laka-
mar. 17 Ex ancha tatauk'al laka barco para
katapalaqgpuslhi ni lakamar para katacha'al laka
putaulan Capernaum. Anchanu' hora oxicha
t'alaj ixputs'ista, yu Jesus jantuka' ixminchoqoy.
18 Chuncha ni lakamar aqtayl laklay kun taun
p'as un yu ostaulal. 19 Tejkan maqaqcha ixta'anta
va tacha'al laqakis, lagachaxan kilometro ex ta-
laqts'il ni Jesus ixt'ajun ta'uksts'unin laka barco,
ixjaltanaj'anta la ix'ukxna lakxkan. Ex ayaj tatal-
hanal. 20Ni Jesus jalakjunil:

—Va kit'in kunita. Jantu kat'alhanant'ik.

21 Va laqga achati talaqa'il laka barco. Ex
yu barco nimancha talakanuchal lakat'un ta'an
yu'uncha ixtachaanputun.

Yu lapanakni talakxkajuy ni Jesus

22 Tejkan atauncha julchan junchoqol, ni
lapanakni ixtayanal tus takuktachal lakamar.
Tapastakchoqol ni vamun ix'alin lagataun
barco, va yucha yu tapu'al ixt'altanan ni Jesus,
pero ni Jesus jantu kalakt'a'al ni yu'uncha.
23 Pero exnicha tachinchal alati barcos yu
taminchal laka putaulan Tiberias. Tachinchal
ixlhi'uksts'uniy ta'an ta'ul yu pan tejkan ni Jesus

xtagnil lhimalagpuchuncha ni Dios. 24 Pero
tejkan taxtaqnil kuenta ni Jesus jantu an katayal y
vachu ixt'altanan jantu sik ixtalay, ex tachun
ni lapanakni tatauk'al ni laka barcos, ta'al
lakxkaunan tus laka putaulan Capernaum.

NiJestusva tacha vayti yu xta'a jatsukunti

25 Chuncha tejkan tapalagpuslhi ni lakamar an-
cha tatemal ni Jesus, talhisakmil, va tajunil:

—Jamalanini', ;tasvanancha ch'it'i aniy?

26 Ex ni Jesus jalakjunil:

—Kit'in vas klajunau ni uxiknank'an vaynt'ik
tus ox ots'at'ik. Va xlhiyucha kilalakxkauyau, mas
jantu k'amala'asit'ik yu ay axtognu' yu xaklama-
suniyau. 27 Jantu k'at'ap'ats'at'ik por mivaytk'an
yu niman mi'ojoy. Ts'anqay k'at'ap'ats'at'ik por
ni vayti yu kataxtagniyan jatsukunti yu jantu
aqtaun kami'oya'. Va yucha yu klaxtagniyau ni
kit'in yu kval Sas'at'a Lapanaki, va kit'in kilak'ulal
kimPay Dios.

28 Chuncha talhisakmil ni Jesus:

—¢Ex tisuncha ts'anqay kakmakau para kak-
makau ni lhitapatsa yu Dios lhinajun?

29 Ni Jesus jalajgaltaychoqol, va jalakjunil:

—Ni lhitapatsa yu lhinajun Dios va inchine'.
Yucha kimalaqachal aniy, va talhijunan ni
magqsk'iniy kilalhakapu'aniu yu klajunau.

30 Chuncha talhisakmil ni Jesus:

—¢Suncha kilamasuniyau yu ay kaval para kak-
lagts'iu? Ex lay kaklalhakapu'aniu minchivinti.
¢Suncha lay mak'ay? 31 Ni kimpayk'an yu maqan-
cha ixtati'ukxuntayay lakak'ivinan yu'uncha ta'ul
ni vayti yu junkan mana. Chuncha tapasal tacha

ts'ogkanta ta'an najun: “Ni yucha jalagxtaqnil
ixvaytk'an yu minchal lakt'iyan.”

32Ni Jesus jalakjunil:

—Ni kit'in klajunau. Ni Moisés jantu katax-
taqnin vayti yu minchal lakt'iyan. Chavay kimPay
taxtagniyan ni anchanu vayti yu lagsaval yu mi-
nachallakt'iyan. 33Nivayti yu xta'a Dios minachal
lakt'iyan, va yucha jaxtagniy ixjatsukuntik'an ni
lapanakni lakamunukpa'.

34Ex ni lapanakni tajunil:

—Jalhachimo'onu!, kilaxtaqgni'alhiu ni
anchanu' vayti.

35Ex ni Jesus jalakjunil:

—Kit'in kunita yu vayti yu xta'a jatsukunti.
Ta'ayu' yu kilagmil ni kit'in yucha jantucha
aqtaun kachavana'. Vachu yu kilhakapu'anil
kinchivinti yucha jantucha aqtaun kapukikxixa'.
36 Xaklajunaucha ni uxiknank'an mas
kilalagts'inaucha jantu lhak'ap'up'inat'ik.
37Tachun ni lapanakni yu kimaqgxtaqniy kimPay
yu'uncha kintalagmina' ni kit'in. Tachun yu
kintalagmina' kit'in jantu klakmasp'it'a'. 38 Ni
kit'in va kminchal lakt'iyan para kakmakal yu
najun kimPay, jantu yu knajun ni kit'in. Va yucha
kimalagachal. 39 Yu kimalagachal va najun ni
jantu kakmagqats'anqal mas va gayntaun yu
kimagxtaqnil. Va najun kaklakmajkuju'ochoqol
ni anchanu' julchan tejkan tachun katamaktaya'.
40Yu kimPay va najun ni katalhitsukul jatsukunti
yu jantu aqtaun kami'oya' tachun nilapanakni yu
kintalaqts'il y kintalhakapu'al ni kit'in yu isTs'al.

Ex kit'in astan kaklakmajkujuchoqoya' tejkan
tachun katamaktaya'.

41 Tejkan chuncha naul ni Jesus va vayti junita
yu minchal lakt'iyan, ex yu israelitas ta'aqtayl tal-
hichiviniy ni Jesus, taqalta'estuklhi por chuncha
naul. 42Va tanaul:

—Ni aniy lapanaki va Jesus yu ists'al José. Ni
kijnan ox mispayau ixpay ali ixnati. Chavaycha
kintajunan ni yucha ta'eltajuminchal lakt'iyan!

43Ex chuncha ni Jesus jalakjunil:

—Jantucha kilaqgalta'estukvi. 44 Jantu
matichun lay kilagmin ni Kkit'in incha
kimPay yu kimalaqachal jantu kilhiminil.
Ex Kkit'in kakmajkujuchoqgoya' tejkan tachun
katamaktayacha. 45 Yu maqancha ixtalagpute'ey
ixchivinti Dios va inchine tats'oq'ulal: “Ni Dios
kalakmasuniya' tachun ni lapanakni.” Tachun
yu taqalasmat'a ni kimPay y talaniy yu najun,
yu'uncha kintalagmin ni kit'in.

46°Yu kimPay yucha jantu aqtaun kalaqts'inkal
pero ni Kkit'in yu kminchal kun Dios va klaqts'il.
47 Lagsaval klajunau incha matichun lapanaki
ox kilhakapu'an ex ni yucha lhit'ajun jatsukunti
yu jantu aqtaun kami'oya'. 48 Ni Kkit'in kunita
ni vayti yu xta'a jatsukunti. 49 Ni mimpayk'an
yu maqgancha ixtat'ajun, ta'ul ni vayti yu patajul
talman ancha lakak'ivinan pero ex astan tanil.
50Kit'in klhichiviniy ni vayti yu minchal lakt'iyan,
matichun lapanaki yu ka'ul yu aniy vayti, yucha
jantu aqtaun kaniya'. 51 Kit'in kunita ni vayti
yu kujta yu minchal lakt'iyan. Ta'ayu yu ka'uya'
aniy vayti yucha katsukuya' mas va tavanancha
kaval. Ni anchanu vayti yu kit'in kxta'a yucha

va kilakatunaj yu kmagqxta'a para katalhitsukul
jatsukunti tachun ni lapanakni.

52 Ex chuncha ni israelitas aqtayl
talhilakchiviniy siya yu'uncha, ixtanajun:

—¢Ex tas laycha kintapuxtaqnin ixlakatunaj
para ka'uu?

53EX ni Jesus naul:

—Kit'in vas klajunau ni uxiknank'an incha
jantu kila'uniyau kilakatunaj ni Kkit'in yu kval
Sas'at'a Lapanaki, vachu incha jantu kila'ogniyau
kijak'alnan, ex jantu lay k'alhits'uk'uyapitik jat-
sukunti. 54 Ex chuncha ta'ayu' yu kauya' ki-
lakatunaj, vachu' incha ka'oqya' kijak'alnan, ex
ni yucha lhit'ajuncha jatsukunti yu jantu aqtaun
kami'oya'. Ex astan tejkan kami'oyacha ni laka-
munukpa' ex kakmajkujuchoqoya'. 55 Yu ki-
lakatunaj va yucha yu lagsaval lhi'uti para ka'ut'i,
vachu yu kijak'alnan va yu lagsaval xkan para
ka'oqt'i. 56 Xlhiyucha ni lapanaki yu uy kilakatu-
naj y vachu' yu ot'a kijak'alnan, yucha ch'antaun
junita kun kit'in y kit'in vachu' ch'antaun kunita
kun yucha. 57 Ni kimPay yu kimalagachal yucha
lhit'ajun jatsukunti y yu kit'in va yucha kput-
sukuy. Ex chuncha vachu' matichun lapanaki
yu ki'uya' ni kit'in, yucha vachu' kimputsukuya'
ni kit'in. 58 Kit'in klhichiviniy vayti yu minchal
lakt'iyan. Yucha jantu va agqstanchun kaval tacha
yujunkan mana yu maganchata'ul mepayank'an.
Yu'uncha tejkan ta'ul astan tanil. Pero yu ka'uya'
nianiy vaytiyucha katsukuya' mas va tavanancha
kaval.

59 Ni Jesus va chuncha lagpute'el laka putaulan
Capernaum laga chaqa' ta'an ixtatagxto'a ni is-
raelitas.

Nijatsukunti yu jantu aqtaun kami'oya'

60 Tejkan chuncha taqasmaklhi tacha yu jalak-
masunil ni Jesus ex lati lapanakni va tanaul:

—Tacha najun ni yucha ayaj lhita'ay para
k'ala'a'it'i. ¢Tas'ayucha lapanaki lay kamakaniya'
kuenta yu najun?

61 Pero ni Jesus niman xtaqnil kuenta ni va
ixtat'ajun pastaknan y ixtat'ajun jakiltaynan. Ex
jalhisakmil, va jalakjunil:

—¢Ex jantu katamaqaman yu xaklajunau?
62 ;Tas K'alhilat'ikcha ni wuxiknan incha
kilalaqgts'inau ni kit'in yu kval Sas'at'a Lapanaki
kakpataxtuchoqol ta'an p'unaj xakvilchal?
63 Ni Espiritu yucha xta'a jatsukunti, ixtap'asta
lapanaki jantu tu'uchun ixtapal kaval. Tachun
kinchivinti yu kit'in kiltaxtuy va minachal kun ni
Espiritu yu xta'a jatsukunti. 64 Pero vananaj alin
lati uxiknank'an yu jantuka' lhak'ap'up'inat'ik.

Ni Jestas yucha ixk'atsay mas tejkan
aqtaynil ixlhitapatsa tas'ayu'uncha yu jantu
katalhakapu'ana'. Vachu ox ixk'atsay tas'ayucha
yu kamagxta'a' para kamaqnikal. 65 Ex jalakjunil:

—Jantu matichun lapanaki lay kilagmin ni
kit'in incha yu kimPay jantu xtagniy lakatin.

66 Tejkan chuncha naun'ol ex lhuvaj lapanakni
yu ixtat'a'anta tamakauntijlal, jantucha apalay
katatijuntayal kun yucha. 67 Ex chuncha ni Jesus
vachu' jalaklhisakmil yu pumakaut'uy yu ixjalak-
malaniy va jalakjunil:

—¢Uxiknan vachu' kilamakauntijlayau?

68 Ex ni Sim6n Pedro va liman galtayl, va junil:

—TJalhachimo'onu!, ;tas'ayucha lay kakt'a'au?
Kijnan k'atsayau ni lagsaval vamun uxint'i
k'ilt'axt'uy chivinti yu xta'a jatsukunti yu
jantu aqtaun kami'oya'. 69 Chavay kijnan
klalhakapu'antaucha, vachu' ijk'atsayau ni
uxint'i va yu ixnavin Dios Kk'at'i, jantu tu'uchun
lagtaqal k'alhits'uk'u.

70Ni Jesus jaqaltaychoqol, va jalakjunil:

—Kit'in klalaksakvi pumakaut'uy pero xaqayn-
taun ni uxiknank'an va lhit'ajun agmogxnu'.

71Va Judas yu ixt'ajun lhichivin. Yucha ists'al
iXjunita qayntaun jo'ati yu junkan Simon Iscar-
iote. Ni Judas va yucha yu kamagxtaqya' ni
Jesus para kamaqnikal mas yucha va xaqayntaun
ixt'altana' yu ixjamalaniy.

7

Ixt'alaqaunin ni Jesus jantu ixtalhakapu'an yu
ixnajun ni yucha

1 Ex taval ni Jesus ixti'ukxuyal la xalakat'un
Galilea. Jantu ixtaulputun Judea, ancha ixtat'ajun
lakxkaunan niisraelitas para katamaqnil.
2 Pero ni anchanu julchan va laycha kalakachil
ixk'atank'an ni israelitas tejkan ixtamakay
ixmoqltak'an ixlhimagspa' ixchaqak'an. 3 Yu
ixt'alaqaunin va tajunil:

—Apalay ox kaval k'apiti Judea. Ex ancha kata-
laqts'il mint'altanan ni laj'ay axtognu' yu mak'ay.
4 Qayntaun lapanaki tejkan najun kamispakal ex
yucha jantu makay axtognu' lagatamaqgsaq. Ex

uxint'i incha mak'ay laj'ay axtognu' ex apalay
ox k'amak'at'i ta'an lay katalaqts'in tachun ni la-
panakni.

5 Ixt'alaqaunin ni Jests yu chuncha tanaul,
yu'uncha  vachu' jantu  ixtalhakapu'an.
6 Xlhiyucha ni Jesus jalakjunil:

—Kit'in jantuka' lakachin julchan para
kakmakal yu magsk'iniy pero yu uxiknan
mas va tisuncha hora kaval lay mak'ayat'ik
yu mak'ap'ut'unat'ik. 7 Aniy lakamunukpa' ni
lapanakni jantu lay taxkayyan ni uxiknan pero
yu kit'in ayaj kintalhixkajiy va por Kklakjuniy
ni yu'uncha tamaqtaqalhinin. 8 Uxiknank'an
kap'int'iklaka k'atan perokit'in jantuka'. Jantuka'
lakachin julchan yu kimpaxtoqniy.

9 Tejkan chuncha jalakjunil ex yucha tamakaul
laka estado Galilea.

NiJestus ixti'ukxuyal la ixk'atank'an ni israelitas

ta'an ixtamakay ixmoqltak'an

10 Astan tejkan ta'alcha ixt'alagqaunin ni Jesus
laka k'atan exniyuchavachu'al. Jantuixtak'atsay
ni lapanakni, vali'iy ixtamaqgsaq'anta. 11 Ni is-
raelitas yu'uncha ayaj ixtat'ajun lakxkaunan ni
laka k'atan. Ixtalalhisakmiy:

—¢To'oxtaycha katijuntayal ni anu' lapanaki?

12Nilapanakni va siixtalhilakchiviniy ni yucha.
Va saq ixtalajuniy: “Ni yucha va gqayntaun yu
ox lapanaki junita.” Yu alati ixtanajun: “Ni
yucha va qayntaun yu t'ajun jalakmakanun lhuu
lapanakni.”

13 Ni lapanakni va si ixtatamagsaqchiviniy, ix-
tatalhauniy ixjalhachimo'onunk'an ni israelitas.

14 Tejkan ixpakltauncha ix'anta ni k'atan ex ni
Jesus tanuchal ni ay lakatajtan. Aqtayl jalak-
malaniy ni lapanakni. 15 Ni israelitas tus taun
talhilal, va ixtalajuniy siya yu'uncha:

—¢Tas junitacha ni aniy lapanaki? Yucha ayaj
lhuu jatalaniti lhit'ajun mas jantu katamo'ol.

16 Chuncha ni Jesus jalajqaltayl, va jalakjunil:

—Tachun yu kit'in kmasuy jantu vamun
kinchivinti kaval. Va yu masuy ni kimPay yu
kimalaqachal. 17 Ta'ayu yu makaputun yu Dios
lhinajun ex yucha kak'atsaya' ni chivinti yu
kmasuy incha va kun Dios mintachal u incha
va por kit'in kilagq'aman. 18 Qayntaun lapanaki
yu ixlaq'aman chiviniy va najun katato'oyal ni
lapanakni. Pero Kkit'in va knajun kato'oyakal ni
Dios yu kimalaqachal. Klhichiviniy yu lagsaval,
jantu kaklhitsukul talagalhin.

19 °Ni Moisés taxtaqnin ni uxiknan yu ixl-
hachimo'on Dios pero jantu mak'ayat'ik yu lhi-
najun ni anchanu lhachimo'on. ¢Ex vali'iycha
kilamaqniputunau?

20 Ex taqaltayl ni lapanakni, va tajunil:

—¢Tas'ayucha magqniputunan? Ka va lay
lhit'a'un agmogxnu'.

21 Ex ni Jesus va jajunil:

—Va aqtauncha kmakal yu ay lhitapatsa la
xajulchan jastaknati, va xlhiyucha uxiknank'an
tus tumpaj lhilat'ik. 22 Laqgsaval ni Moisés
talhijunin Kk'axvililich'uk'up'uxnik'ant'ik pero
jantu kaminchal kun Moisés. Yu lagsaval minchal
va kun yu apalay magancha kepayank'an
ixtat'ajun. Pero uxiknan mas xajulchan jastaknati
vachu' xvililich'uk'up'uxniyat'ik mints'alank'an.

23 Ayaj mak'ap'ut'unat'ik tacha yu lhinajun
Moisés xlhiyucha mas =xajulchan jastaknati
xvililich'uk'up'uxniyat'ik qayntaun jas'at'a. ¢Ex
vali'iycha kilalukujlaniyau por k'uch'ul gayntaun
lapanaki tejkan xajulchan jastaknati? 24 Jantu
k'amuk'anit'ik laqtagal matichun lapanaki
vamun por yu laqgts'inat'ik. Incha k'amuk'anit'ik
lagtaqal kaval yu lagsaval.

Ni Jesus lhichiviniy to'oxtaycha minchal

25 Lati lapanakni yu ixtavilanal Jerusalén
ta'aqtayl talalhisakmiy, va tanaul:

—¢Jantu kaval yu aniy lapanaki yu tat'ajun
lakxkaunan para katamaqnil? 26 Chavay mas
t'ajun chivin la ixlaka'ukxpuk'an nilapanakni, yu
lhachimo'onun jantu tu'uchun tajuniy. ¢Ex vachu
talhakapu'an ni yucha va Cristo yu Dios lak'ulata?
27 Ni kijnan ox k'atsayau ta'an lagsaval minchal
ni yucha. Pero yu Cristo tejkan kamina' jantu
matichun kamispaya' to'oxtaycha kaminanta, ex
kajantu yucha.

28 Tejkan qasmaklhi ni Jesus tacha ixtat'ajun
juninin, ex aqtayl jalagxaqalay p'aysni ancha ix-
pulakna laka ay lakatajtan, va jalakjunil:

—Uxiknan ox kilamispayau, ox Kk'ats'ayat'ik
to'oxtaycha kminchal. Perojantu kilaq'aman kak-
mil. Va kimPay kimalagachal. Yucha najun yu
lagsaval pero yu uxiknan jantu misp'ayat'ik. 29 Ni
kit'in ox kmispay. Kmintachal kun yucha, va
yucha yu kimalagachal kakmil aniy.

30 Ex astan lati ixtalagxagqamaputun pero
jantu matichun kach'apal. Jantuka' ixlakachin
julchan yu Dios laksaklhi para katalhimagchapul.

31 Qaynlhuu lapanakni talhakapu'al. Vachu'
ixtanajun:

—¢Tas kunacha tejkan kamina' ni Cristo? ¢Ka-
makaya' ni yucha apalay laj'ay axtognu xajantu yu
aniy lapanaki?

Ni fariseos talagxaqamaputun ni Jestis

32Ni fariseos tak'atsal ni lapanakni va chuncha
ixtalhilakchiviniy ni Jesus. Chuncha ni yu'uncha
ali yu xa'ukxtinin kuras talhijunil yu xapolicias ni
ay lakatajtan para kata'al lagxagamanan.

33Ex ni Jesus naul:

—Kit'in jantucha paqlhuu kaktaula' kun uxik-
nan. Niman kaklaq'anchoqoya' yu kimalagachal.
34 Astan uxiknan kilalakxkauyau pero jantu lay
kilatemayau. Jantu lay kap'inapitik ta'an kit'in
kaktaulanta.

35 Chuncha ni israelitas aqtayl talalhisakmiy, va
tanaul:

—¢Tas ancha ka'anacha ni yucha ni jantu lay
katemayau? ¢Kalag'ana' ta'an tavilanal yu jantu
israelitas kataval y kalakmalaniya'? 36 Kintajunan
“Kilalakxkauyau pero jantu kilatemayau.” Vachu
najun “Jantu lay kap'inapitik ta'an Kkit'in kak-
taulanta.” ¢Tis va suncha naunputun?

Ni Jesus lhichiviniy xkan yu lhit'ajun jatsukunti

37 Tejkan va paqtauncha para kalal ni k'atan,
tayal ni Jesus, va p'ays chivinil, va naul:

—Incha matichun ogputun xkan, kilagqmilcha
ni kit'in ex ka'oglhicha. 38 Yu kilhakapu'an yucha
kuna'tachanajunlaixchivinti Dios: “Laxalhanuti
kaxajtachal xkan yu xta'a jatsukunti.”

39 Tejkan chuncha naul ni Jesus va ixlhichiviniy
ni Espiritu Santo yu katalaqga'iya' ni lapanakni yu
katalhakapu'ana' ni yucha. Pero ni Jesucristo
jantuka'ay ixmakakan xlhiyucha ni Espiritu Santo
jantuka' ixmin.

Ni lapanakni si putamin ixtanajun

40 Ix'alin lati lapanakni tejkan chuncha taqas-
maklhi, va ixtajuniy:

—Lagqsaval, yucha va yu xalagpute'eni' ixchiv-
inti Dios.

41Y yu alati ixtajuniy:

—Yucha ni Cristo yu lak'ulata Dios.

Pero lati ixtanajun:

—Jantu yu' kaval ni Cristo. Ni Cristo jantu
kamintachal Galilea. 42 La ixchivinti Dios najun
ni Cristo yu kamina' va ixpapanti David kuna'.
Najun kamina' tsukunu'laka putaulan Belén ta'an
la ixputaulan ixjunita ni David yu maqgancha ixl-

hachimo'onun.
43 Chuncha ni lapanakni tatapulvaqlhi va por

Jesus. 44 Latiixtalhi'uxa'anlaka pach'in pero jantu
matichun kach'apal.

Ni  jalhachimo'onun  yu'uncha  jantu

ixtalhakapu'an ni Jestis

45 Ex yu xapolicias laka ay lakatajtan tam-
inchoqgolcha ta'an ixtayanal ni fariseos ali ni
xa'ukxtinin kuras. Va talhisakmil:

—¢Vali'iycha jantu k'alhit'ant'ik?

46 Chuncha ni policias taqaltayanal, va tanaul:

—Jantu aqtaun matichun lapanaki chiviniy
tacha yu aniy lapanaki.

47Ex ni fariseos tanaul:

—¢Ex yu uxiknank'an vachucha tamakanutan
ni yucha? 48 Jantu matichun jalhachimo'onu'
lhakapu'an. Vachu' ni kijnan yu fariseos
kuntau jantu klhakapu'anau. 49 Vamun
talhakapu'an ni vali'iy lapanakni yu jantu
tamispay ixlhachimo'on ni Moisés. Yu'uncha
kalakmuk'anikana' maganlgajnati.

50Ex ni Nicodemo yu aqtauncha lagkilal niJesus
lakaputs'isni va jalakjunil:

51 —La kilhachimo'onk'an najun ni jantu lay
vali'ly k'amuk'anin laqtaqal qayntaun lapanaki.
P'unaj magsk'iniy ka'asmakt'i yu najun ex
k'alaqgts'int'anuye'e incha makal laqtaqal.

52Ex tanaul ni ixt'afariseos:

—¢Ex yu uxint'i vachu va machaqa' Galilea

k'at'i? K'alanin ixchivinti Dios ex ancha
k'alaqgts'ine'e ni jantu matichun yu xalagpute'eni'
ixchivinti Dios kaminchal Galilea.

[ 53 Ex astan tataxtul lakapulakchivin, va
ta'anchoqol por qayntamin la ixchaqak'an.

8

Qayntaun magqtaqalhini' xanati

1 Ex astan ni Jesus alcha lakataun aspajun yu
junkan Xa'aspajun Olivos. 2 Tejkan ixtunkuminta
ni Jesus al laka ay lakatajtan, ancha tachun ni
lapanakni talaq'an'ol. Taulalcha la ixpulakna ni
laka ay lakatajtan ex aqtaylcha jalakmalaniy.

3 Ex yu fariseos ali ni lapanakni yu ixtamasuy
ixlhachimo'onk'an ni israelitas, yu'uncha
talhiminil qayntaun xanati yu tatemal makana'
lagtaqal, t'atamal gayntaun yu jantu ixapay

kaval. Tamagayaul ixtan'ajna ta'an ixtayanal
nilapanakni. 4 Ex tajunil ni Jesus:

—Jamalanini', ni aniy xanati yucha temakal
makana' lagtaqal kun yu jantu ixapay kaval. 5 La
ixlhachimo'on ni Moisés ancha lhinajun kalak-
lakat'almakal xanatin yu chuncha talay. Yu ux-
int'i, stas na'uncha?

6 Chuncha tamakal va para lay katatislajmal ni
Jestus. Pero yucha tagayntal, aqtayl jats'oqnun
lakat'un kun ixmaka'. 7 Vananaj ixtataylhaanita
lhisakminin, ex tayal ni Jesus jalakjunil:

—Xaqayntaun uxiknan yu jantu kalhitsukul ta-
lagalhin yucha p'unaj katanqalhunil chiyux y
kat'alal.

8 Ex aqtaun tagayntachoqol ni Jesus, taylha'al
jats'ognu' lakat'un la ixmaka'. 9 Tejkan chun-
cha taqasmaklhi tacha jalakjunil ni Jesus ex
ta'aqtaylcha ta'an por qayntamin. Yu tap'ul'al va
yu xapaynincha ixtajunita tus ta'an'olcha. Ex ni
Jesus laqts'il ni va x'amancha tamakaul ni xanati.
10 Chuncha tayal, va junil ni xanati:

—¢Tas ancha tayanal ni lapanakni? ¢Jantucha
matichun kamuk'anin laqtaqal?

1T Ex naul ni xanati:

—Jantucha matichun.

Ex naul ni Jesus:

—XKit'in vachu jantu kakmuk'aniyan laqtaqal.
K'apiticha. Jantucha k'amagqt'a'alhin.]

Ni Jesus yucha va ixmaklkuk'an ni lapanakni
aniy lakamunukpa'
12 Astan ni Jesus aaqtaun jalagxagalachoqol ni
lapanakni, va jalakjunil:

—XKit'in va ixmaklkuk'an ni lapanakni kunita.
Exyukint'amina'kalhitsukuya'ni maklku yu kax-
taqgniya' jatsukunti. Ex jantucha aqtaun katijun-
tayaya'laka puts'isni.

I3 Ex tajunil ni fariseos:

—Va milaq'aman t'aunk'an lhichivinka. Jantu
lagsaval kaval yu na'un.

14Ni Jesus jaqaltaychoqol, jalakjunil:

—Mas va kilaq'aman klhichivinkan, pero yucha
lagsaval yu knajun. Kit'in ox ijk'atsay to'oxtaycha
kmintachal, vachu' to'oxtaycha kajk'anchoqoya'.
Yu uxiknan jantu k'ats'ayat'ik. 15 Uxiknan
muk'ayat'ik laqtaqal tacha tamuk'ay yu vali'iy
lapanakni. Ni kit'in jantu matichun kmuk'aniy
lagtaqal. 16 Incha kit'in kakmuk'al lagtaqal yucha
kaval yu lagsaval, jantu kilagq'aman kakmuk'al.
Ni kimPay yu kimalaqgachal, yucha va ch'antaun
kun kit'in. 17 La milhachimo'onk'an ancha najun
incha qaynt'uy talhitaulay tu'uchun, y va taun
tanajun, ex chun lay k'alhak'ap'up'i. 18 Chuncha
kit'in va klhitaulay yu knajun y vachu' alin
aqayntaun yu lhitaulay kun kit'in. Yucha va
kimPay yu kimalagachal.

19EX tajunil:

—¢Tas ancha vil ni mimpay?

Ex ni Jesus jaqaltayanal, jalakjunil:

—Uxiknan jantu kilamispayau ni Kkit'in, vachu
jantu misp'ayat'ik yu kimPay. Incha kilamispau ni
kit'in ex vachu k'amisp'at'ik ni kimPay.

20 Ni Jesus tejkan chuncha naul va ixt'ajun ma-
sun laka ay lakatajtan ta'an maqgxtagkan ofrenda.
Jantu matichun kalha'al laka pach'in, jantuka'
ixlakachin ixjulchan tejkan Dios kanauna'.

Ni Jesus najun ni ta'an ka'ana', yu'uncha jantu
lay kata'al

21Ni Jesus jajunchoqol:

—Kit'in  kajk'anacha. Yu uxiknan
kilalakxkauyau pero k'aniyapitik la mintalaqal-
hink'an. Ta'an kit'in kajk'ana' uxiknank'an jantu
lay kap'inapitik.

22 Ex ni israelitas talajunil siya yu'uncha:

—¢Ex va magniputunkan ixlaq'aman? Ka va
lay xlhiyucha najun: “Ta'an Kkit'in kajk'ana' uxik-
nank'an jantu lay kap'inapitik”.

23 Ex ni Jesus jalakjunchoqol:

—Uxiknan unt'at'ik xalapanakni yu
aniy lakamunukpa'; pero kit'in kminchal
lakt'iyan. Uxiknan va aniy lakamunukpa'
aqt'aynit'ik tsukunun, pero kit'in jantu aniy
kajk'agtaynil. 24 Xlhiyucha klajuniu ni uxiknan
k'aniyapitik la mintalaqalhink'an. Incha jantu
kilalhakapu'aniyau tejkan klajunau ta'ayucha
kunita ex k'aniyapitik la mintalaqalhink'an.

25 Ex tajunil ni Jesus:

—¢Tas'ayucha K'at'i ni uxint'i?

Ex ni Jesus jalakjunil:

—Kit'in kunita vachu chun tacha klajunau. 26 Ni
kit'in ayaj lhuu chivinti lay kaklalhichiviniu ni
uxiknan vachu pulhuu milaqtaqalk'an lay kla-
muk'aniyau. Yu kimalagachal yucha jantu aqg-
taun jalaklkanan y yu kijunil va yucha klajun-
choqoyau. Xlhiyucha yu klajunau kit'in, yucha
jantu jalaklkanti kaval.

27Ni lapanakni jantu katamalaqasil ni va ixPay
Dios ixt'ajun lhichivin ni Jesus. 28 Ex naul ni Jesus:

—Tejkan kilamuk'ayau talman ni kit'in yu
kval Sas'at'a Lapanaki, exnicha kilamispayau
ta'ayucha kunita. Ni kit'in jantu aqtaun kmakay
tu'uchun kilaq'aman. Vamun knajun ni chivinti
yu kimPay Dios kimasunil. 29 Ni kimPay yu
kimalaqachal yucha alinta kun kit'in. Kit'in si
kmakay yu lakanajun ni yucha, xlhiyucha jantu
aqtaun kimakajun ke'eman.

Yu sas'at'an Dios ali yu tatapatsaniy talaqalhin

30 Tejkan ni Jesus chuncha naun'ol ex ayaj
gaynlhuu talhakapu'al ni yucha.

31 Ni Jesus jalakjunil ni israelitas yu
talhakapu'al:

—Incha uxiknan ox kat'aylhip'iniyapitik chun-
cha tacha chavay xa'asmat'at'ik kinchivinti, ex
lagsaval kilapanakni ka'unapitik, k'alaniyapitik
yu klamasuniyau. 32 Chuncha k'amisp'ayapitik ni
chivinti yu lagsaval, ex yucha oxamaktaun kata-
makayan.

33 Chuncha taqaltayl ni yu'uncha, tajunil:

—XKijnan va lapanakni kuntau yu kmincha'au
kun Abraham. Oxamaktaun kuntau, jantu aqtaun
ka'alil ki'ukxtink'an. ¢Vvali'iycha na'un ni oxamak-
taun kajkunau?

34 Ex ni Jesus jaqaltaychoqol, va jalakjunil:

—Vas klajunau ni lapanakni yu tamagqtaqal-
hinin, yu'uncha ix'ukxtink'an va yu talaqalhin.
35 Qayntaun oqxtamati yu ixnavin ix'ukxtin
yucha jantu lay tsuku'alhiy la ixchaqa' ix'ukxtin
tacha ixlapanaki kaval. Pero yu sas'at'an ni
ukxtin yu'uncha chun lay ancha tataul'alhiy
mas va tavanancha kaval. 36 Chavay incha yu

ists'al mi'ukxtink'an oxamaktaun katamakan
ex lagsaval oxamaktaun ka'unapitik. 37 Kit'in

ox ijk'atsay ni va kun Abraham t'anch'ipitik
pero jantu la'a'iyat'ik kinchivinti, xlhiyucha
kilamaqgniputunau. 38 Tachun yu kchiviniy va
si yu kimasunil kimPay. Yu uxiknan mak'ayat'ik
va yu tamasunin mimpayk'an.

39Ex tanaul ni israelitas:

—Kijnan va Abraham yu magancha
kimpayk'an junita.

Ex ni Jesus jalakjunil:

—Incha lagsaval ni Abraham maqgancha
mimpayk'an ixval, ex k'at'i'ukxunt'ayat'ik tacha
ixti'ukxuntayay ni yucha. 40 Pero uxiknan mas
klajuntaucha ni va Dios yu lagsaval kimasunil,
aqts'iyaj kilamaqniputunau. Ni Abraham jantu
aqtaun chun kamakal. 41 Uxiknan vananaj chun
mak'ayat'ik tacha yu makay mimpayk'an.

Ex tanaul ni yu'uncha:

—Kijnan jantu aqchunan kajkuu, va qayntaun
yu kimPayk'an yucha va Dios.

42 EX ni Jesus jalakjunil:

—Incha lagsaval ni Dios mimPayk'an kaval
ex kila'achaniu ni kit'in, ni kit'in va kun Dios
kmintachal. Chavaycha aniy kvil pero jantu
kakmil kilag'aman, va Dios kimalaqgachal.
43 svali'iycha jantu mala'asiyat'ik yu klajunau?
Va jantu tamaqamayan ka'asmakt'ik, va
xlhiyucha. 44 Yu mimpayk'an va agqmogxnu'
junita, va mak'ayat'ik yu yucha magamay. Yucha
junita jamaqnini' tus tejkan pu'aqtaynichal
lakamunukpa'.  Yucha vamun lhipa'iniy yu
jalaklkanti, jantu lay najun yu lagsaval. Tejkan

jalaklkanan yucha va ixkilchuncha. Yucha va
jalaklkana' junita y va yucha xajapay tachun yu
jalaklkanti. 45 Kit'in klhichiviniy yu lagsaval,
xlhiyucha uxiknan jantu kilalhakapu'aniyau.
46 Ni uxiknan jantu matichun lay kalhitaulal ni
kit'in klhit'ajun talaqalhin. Chavay incha Kkit'in
klhichiviniy yu lagsaval, ¢ex vali'iycha jantu
kilalhakapu'aniyau yu knajun? 47 Yu lagsaval
ixnavin Dios yucha gasmat'a ixchivinti Dios.
Uxiknan jantu ixnavin Dios ka'unt'ik, xlhiyucha
jantu asmakp'ut'unat'ik ixchivinti Dios.

NiCristo aqts'iyajcha ix'alin

48 Ex chuncha tajunil ni israelitas:

—Kijjnan klajuniu ni uxint'i va gqayntaun
machaqa k'at'i Samaria. Klajuniu ni uxint'i va
lagtanuyan lagataun agmogqxnu' y va lagsaval.

49Ex naul ni Jesus:

—XKit'in jantu kaklhitsukul agmogxnu'. Kit'in
yu kmakay va kto'oyay ni kimPay, pero uxiknan
jantu kilato'oyayau ni kit'in. 50 Jantu klalhijunau
kilato'oyau ni kit'in pero alin gayntaun yu lhina-
jun kakto'oyakal. Yucha va Dios yu lay muk'ay
lagtagal. 51 Kit'in vas klajunau. Matichun la-
panaki yu makay kuenta kinchivinti yucha jantu
aqtaun kaniya'.

52EX tajunil ni israelitas:

—~Chavay ox ijjk'atsayau ni uxint'i lagsaval
lhit'a'un agmogxnu'. Ni Abraham ali yu ixta-
lagpute'ey ixchivinti Dios magancha yu'uncha si
tanil. Ex uxint'i, ¢vali'iycha na'uncha ni yu ka-
makaya' kuenta minchivinti yucha jantu aqtaun
kaniya'? 353 jApalaycha ay k'at'i ni uxint'i xajantu

yukimpayk'an Abraham yu magancha nil? Vachu
yu magancha ixtalagpute'ey ixchivinti Dios tani-
tacha. ¢Tas'ayucha lhilak'an ni uxint'i?

>4 Ni Jesus jaqaltaychoqol, jalakjunil:

—Yu va kit'in kilaq'aman kakto'oyakal ex jantu
tu'uchun xtapal kaval kinto'oyaka. Pero yu
kinto'oyay kit'in va kimPay. Yucha naunat'ik va
miDiosk'an junita. 35 Yucha jantu misp'ayat'ik
pero Kit'in ox kmispay. Incha kit'in kaklajuniu
jantu kmispay ex kakval tacha gayntaun jalak-
lkanaj lapanaki vachu va chun tacha uxiknan.
Pero kit'in lagsaval kmispay y kmakay kuenta
ixchivinti. 6 Ni mimpayk'an Abraham yu maqan-
cha ixt'ajun ayaj lhi'achantajul tejkan k'atsal ni
kalaqts'ina' ni julchan tejkan kit'in kakmina'.
Tejkan chuncha laqts'il ayaj lhi'achantajul.

S7TEX tajunil ni israelitas:

—Jantuka' malaqgch'ip'iniy cincuenta
mijach'itin. ¢Vvali'iycha na'uncha uxint'i misp'ay
ni Abraham?

58 EX ni Jesus jalakjunchoqol:

—XKit'in kt'ajun mas va tavanancha, mas tejkan
jantuka' istsukuy ni Abraham.

59 Ex nimancha tasaklhi chiyux para kata-
lakat'almal ni Jesus. Pero ni yucha niman ts'alaj
tamagsaqlhi. Astan ch'apal ixlakatin, taxtulcha ni
laka ay lakatajtan, va alcha.

9

Ni Jesus malakavanil qayntaun la'ach'ix yu

chunchatsukul S
I Chuncha ta'an ixt'ajun tapasana' ni Jesus an-

cha laqts'il qayntaun la'ach'ix yu chuncha tsukul.

2 Ex ixt'altanan yu ixjalakmalaniy talhisakmil,
tajunil:

—Jamalanini', ¢vali'iycha tsukulcha la'ach'ix ni
aniy lapanaki? ¢va por ixtalagalhin ixpay ali
ixnati o va por ixtalaqalhin ni yucha?

3 Chuncha ni Jesus jalakjunil:

—TJantu por ixtalaqgalhink'an ixpay ali ixnati
kaval, nisin por ixtalagalhin ni yucha. Va para
lay kamasukal ixlhitapatsa ni Dios. ¢ Tejkan
vananaj tunkujunta ex lay tapatsakan pero
tejkan puts'ista jantucha lay. Vachu va chun
chavaycha magsk'iniy kamakau ixlhitapatsa
yu kimalagachal. Astan kamina' ni japuts'isni'
tejkan jantucha matichun lay katapatsaya'.
5> Chavaycha vananaj ktijuyal aniy lakamunukpa'
ex chuncha kalakmapulkulnita xalapanakni
lakamunukpa'.

6 Tejkan chuncha naun'ol ni Jesus, ex agchuj'ul
lakat'un. Aqtayl makay pul'an kun ixchuj'uti ex
lhilakpuxapal nila'ach'ix.

7EX junil nila'ach'ix:

—Chavay kap'inch'iycha ogxpucha'a'
lakxkan yu junkan Siloé (yucha naunputun yu
malaqachakanta).

Ex ni la'ach'ix alcha ogxpucha'a'. Tejkan min-
choqolcha va oxicha ixjalakavanan. 8 Chuncha
ni ixt'amachagqan ali tachun yu ixtalaqts'in ta'an
ixtaulay ixpusk'in limosna, yu'uncha si ixtalal-
hisakmiy siya yu'uncha:

—¢Ni aniy lapanaki jantu yu' yu ixtaulay ix-
pusk'in limosna?

9 Lati ixtanajun:

—Va yucha junita.



SAN JUAN 9:10 xlix SAN JUAN 9:16

Pero lati ixtanajun:

—Tasuy tacha yucha pero jantu yu' kaval.

Pero nila'ach'ix yucha ixnajun:

—Chun, va kit'in kunita.

10Ex talhisakmil va tajunil:

—¢Ex tas laycha p'alak'avanan?

1 Ex nila'ach'ix jaqaltayanal, va jalakjunil:

—Qayntaun lapanaki yu junkan Jesus makal
pul'an y kilhilakpuxapal la kilagchul, ex astan ki-
junil: “K'ap'inch'iy lagapu'an la xalakxkan Siloé,
ancha k'a'ogxp'uch'a'aye'e.” Ex kit'in niman k'al.
Tejkan k'ogxpucha'al ex klakavanalcha.

12 Chuncha aqtaun talhisakmichoqol, va tajunil:

—¢To'oxtaycha yal ni anchanu lapanaki?

Ex yucha naul:

—TJantu ijk'atsay to'oxtaycha yal.

Yu fariseos talhisakmil ni la'ach'ix ta'ayucha

malakavanil . L
13 Ex astan ni lapanaki yu la'ach'ix ixjunita,

talha'al ta'an ixtayanal ni fariseos.

14 Ni anchanu julchan tejkan ni Jesus la'oxinil
kun pul'an ixlaqchul ni la'ach'ix va xajulchan
jastaknati ixjunita. 15 Ex ni fariseos talhisak-
michoqol tas palakavanalcha. Ex jalakjunil ni
la'ach'ix:

—Ni lapanaki yu kimalakavanil yucha
kimuk'anil pul'an la kilagchul, ex kimalaqachal
ogxpucha'a', ex k'aqtayl klakavanan.

16 Lati ni fariseos tanaul:

—Yu malakavanil ni aniy lapanaki yucha jantu
kaminchal kun Dios, jantu to'oyay xajulchan jas-

taknati. '
Chuncha yu alati vachu tanaul:

—Pero incha va maqtaqalhini lapanaki junita,
cex tas laycha kapumakal laj'ay axtognu'?

Chuncha alil la'at'uy jatapastak'ati siya
yu'uncha.

17Ex aqtaun talhisakmil nilapanaki yula'ach'ix
iXjunita, va tajunil:

—~Chavay ni lapanaki yu malakavanin, ¢tas lhi-
laycha ni uxint'i?

Exjaqaltayanal yula'ach'ix ixjunita, va naul:

—XKit'in knajun ni yucha va qayntaun yu lag-
pute'ey ixchivinti Dios.

18 Ni anchanu israelitas jantu ixtalhakapu'an
ni yucha yu la'ach'ix ixjunita y chavay laycha
lakavanan. Xlhiyucha tajunta'inil ixpay ali ixnati.
9 Ixtalhisakmin ni yu'uncha, va tajunil:

—¢Yucha ni aniy ni mints'alk'an? Naunat'ik ni
va la'ach'ix tsukul. ¢Ex tas pulaycha lakavanan?

20Yu ixpay ali ixnati tanaul:

—Kijnan ox ijk'atsayau ni va yucha ni
kints'alk'an y yucha va la'ach'ix tsukul. 21 Pero
jantu k'atsayau tas laycha palakavanal. Vachu
jantu Kk'atsayau ta'ayucha la'oxinil ixlaqchul.
Lay k'alhisakmit'ik ni yucha. Yucha jantucha
s'at'a kaval. Yucha lay katajunan tas laycha
palakavanal.

22 Yu'uncha ixtatalhanan, xlhiyucha chuncha
tanaul. Ni xalaj'aynin israelitas ch'antauncha
ixtamakata ixjatapastak'atk'an. Ixtanajun incha
matichun kalhakapu'al ni Jesus va yu Cristo ju-
nita, yucha katatinaqgxtul laga chaqga' ta'an ix-
tatagxto'a ni lapanakni. 23 Xlhiyucha tanaul
ni ixpay ali ixnati: Jantucha s'at'a kaval y lay
k'alhisakmit'ik ni yucha.



SAN JUAN 9:24 li SAN JUAN 9:32

24 Ni israelitas aqtaun tajunta'ichoqol ni la-
panaki yu la'ach'ix ixjunita, va tajunil:

—La ixlaka'ukxpu' ni Dios kilalhitaulniu yu
lagsaval. Kijnan ox kmispayau ni anchanu la-
panaki yu palay makan, yucha ayaj maqtaqalhini
lapanaki junita.

25 Ex jaqaltayl ni lapanaki yu la'ach'ix ixjunita,
va jalakjunil:

—XKit'in jantu ijk'atsay incha va maqtaqalhini
lapanaki junita. Vamun ijjk'atsay ni kit'in va
la'ach'ix xajkunita y chavay laycha klakavanan.

26 Chuncha aaqtaun talhisakmichoqol, va taju-
nil:

—¢Tas makancha? ¢ Tas pumalakavanincha?

27Ex naul ni la'ach'ix:

—Kit'in klajuntaucha pero jantu kilal-
hakapu'aniu kinchivinti. ¢Vali'iycha naunat'ik
aaqtaun klajunchoqoo? ¢Vvachu va t'a'uxap'inat'ik
ni yucha?

28 Chuncha ox talaktu'ul, va tajunil:

—Uxint'i maqamayan kat'apiti ni anchanu la-
panaki. Kijnan vamun Moisés kintamagamayan
kakt'a'au. 29 Ni Moisés yucha ijk'atsayau ni
lagsaval t'achivinil Dios pero ni anchanu lapanaki
yucha jantu k'atsayau to'oxtaycha minchal.

30 Chuncha ni la'ach'ix jaqaltayl, va jalakjunil:

—Tus vak ijk'atsan. Naunat'ik ni uxiknank'an
jantu k'ats'ayat'ik to'oxtaycha minchal, pero ni
kit'in kimalakavanil. 31 Lagsaval ox k'atsayau ni
Dios yucha jantu qalasmakputun yu magqtaqal-
hinin. Yucha jagalasmat'a vamun yu tato'oyay y
tamakay yu lhinajun. 32Jantu aqtaun k'atsayau
matichun yu lay kak'uch'ul yu la'ach'ix katsukul.

33Ex chuncha yu anu lapanaki incha jantu kamin-
chal kun Dios ex jantu lay tu'uchun kamakal.

34EX tajunil nila'ach'ix:

—Uxint'i ts'uk'u kun lhuu talagalhin, ex chavay
¢va uxint'i kilamalaniputunau ni kijnan?

Ex chuncha va nimancha tatinagxtul ni laqga
chaqga' ta'an ixtatagxto'a ni israelitas para jan-
tucha katanuchoqol.

Ni lapanakni yu jantu tamispay Dios va tacha
la'ach'ixin tajunita

35Ni Jesus niman k'atsal nilapanaki yula'ach'ix
iXjunita ixtatinagxtutacha laga chaqga' ta'an ix-
tatagxto'a ni israelitas. Ex tejkan paxtoqlhi va
lhisakmil:

—¢Uxint't  lhak'ap'up'in @ yu val Sas'at'a
Lapanaki?

36 Ex qaltayl, va junil:

—TJalhachimo'onu', k'i'un tas'ayucha junita
para lay kaklhakapu'al.

37EX junil ni Jesus:

—Uxint'i misp'aycha y lagts'int'acha. Va Kkit'in
kunita yu chavaycha kt'a'un t'achivin uxint'i.

38Exnila'ach'ix vata'aqtsoqoqtalcha ta'an ixyal
ni Jesus, va junil:

—Ox klhakapu'anan ni uxint'i, Jalhachimo'onu
k'at'i.

39Ex naul ni Jesus:

—XKit'in kchil ni aniy lakamunukpa' va para
lay kamuk'anikal ixlaqtagalk'an yu tapaxtoqniy.
Chuncha kmil para kaklaqgla'oxinil ixlagchulk'an
yu la'ach'ixin. Vachu yu ox talakavanan para

kata'akxajchal tacha la'ach'ixin por jantu kintal-
hakapu'an.

40 Lati ni fariseos yu ancha ixtayanal tejkan
taqasmaklhi tacha naul ni Jesus ex talhisakmil,
tajunil:

—¢Ex kijnan vachu' va la'ach'ixin kuntau?

41 Chuncha jaqgaltayl ni Jesus, jalakjunil:

—Incha la'ach'ixin ka'unt'ik, ex jantu tu'uchun
lagtagal k'amuk'anik'ant'ik. Pero naunat'ik ox
jalak'avananat'ik. Xlhiyucha muk'anik'anat'ik
milaqtaqalk'an.

10

Qayntaun xalhistakna' borregos
1 Chuncha ni Jesus jalakjunil:

—Lagsaval klajunau incha matichun lapanaki
tanuy ixpulakna laka korral pero incha jantu
putanuy ta'an yal xapuerta ex ni yucha va al-
havana' junita, lagatap'asta maxtuy yu jantu ix-
navin. 2 Yu putanuy ta'an yal xapuerta ex ni
yucha va yu xalhistakna' borregos. 3 Ancha
gayntaun malaqlti'aniy xapuerta para katanul.
Ex lakt'asaniy la ixtaga'utk'an lagatamin ni bor-
regos. Yu'uncha niman tagasmat'a ixchivinti
para kalakmaxtul laka korral. 4 Tejkan lak-
maxtu'ojoy tachun yu ixnavin ex jap'ulaycha ni
yucha. Tachun tat'a'an, va tagalmispay ixchivinti.
> Pero tejkan jalakt'asaniy agayntaun yu jantu
tamispay, ex jantu tagalasmat'a, jantu tat'a'an.
Jantu taqalmispay, xlhiyucha va niman talajqos-
maj'an.

6 Ni Jesus chuncha jalakjunil ni fariseos pero
yu'uncha jantu katamalaqasil.

Ni Jesus ox jalaklhistak'a ixlapanakni tacha
ixborregos kataval

7Ex aaqtaun ni Jesus jalakjunil:

—Lagsaval klajunau, ni kit'in va xapuerta ku-
nita ta'an lay taputanuy ni borregos. 8 Tachun yu
p'unaj takilachil, yu'uncha va alhavanan ixtaju-
nita. Ixta'alhaumaxtuputun yu jantu ixnavink'an
kaval, pero ni borregos jantu katagalasmaklhi.
9 Ni kit'in va xapuerta korral kunita. Ta'ayu' yu
kaputanuya' ta'an yal xapuerta, yucha kalaqtax-
tuya'. Kajuna' tacha lagataun borrego yu lay
tanuy y lay taxtuy ni laka korral, lay temay yu
ka'uputul.

10 *Yu alhavana' yucha min vamun para
ka'alhavanal, vachu para kamaqninil y para
kalakt'ilhinin'ol. Kit'in kminta va para lagsaval
lay katalhitsukul yu ox jatsukunti y para
katalhaval yu achati la ixjatsukuntik'an. 11 Ni
kit'in ox xalhistakna' borregos kunita. Yu
ox xalhistakna' borregos, yucha maqxta'a
ixjatsukunti para ox katatsukul. 12 Pero qayntaun
ogxtamati yu mapalkan jantu ixnavin kaval ni
borregos. Xlhiyucha tejkan min yu maqtali',
ex yucha niman takyajuy. Ex yu maqtali’
jalakch'apayachal ni borregos y vali'iy t'ikl
taputauk'ay. 13 Chuncha ni anchanu lapanaki
jalakmakauntijlaycha. Yucha jantu makay
kuenta ni borregos, vamun yu ixlhilhajati makay
kuenta.

14°Kit'in kunita yu lagsaval ox xalhistakna' bor-
regos. Ox klakmispay kiborregos, vachu yu'uncha
ox kintamispay. 15 Vachu chun tacha kimPay
ox kimispay ni Kit'in, kit'in vachu ox kmispay ni
yucha. Kit'in kmagxta'a ketsukunti para ox katat-
sukul ni kiborregos. 16 Vachu klhit'ajun alati bor-
regos yu jantu xanavin aniy laka korral kataval.
Yu'uncha vachu magqsk'iniy kaklaklhimil. Kin-
tato'oyaya', va ogxlaqtaun ka'alina' laka korral.
Va qayntaun xalhistakna' kuna'.

17°Kit'in kmagxta'a ketsukunti para kaknil ex
astan kaklaqga'ichoqol ketsukunti. Xlhiyucha yu
kimPay ayaj ki'achaniy. 18 Jantu matichun lay
kimaxtuniy ketsukunti. Va kit'in kmaqgxta'a ki-
lag'aman. Kit'in lay kmaqgxta'a, vachu' lay kak-
laga'ichoqoya'. Va chuncha kilhijunil kimPay:.

19 Tejkan chuncha tagqasmaklhi ni israelitas va
nimancha tumpaj taval. 20 Lati tanaul:

—Ni yucha ka va aqmogxnu' lhit'ajun
la ixjatsukunti, vachu va lokoj. ¢Vali'iycha
mak'ayat'ikcha kuenta yu najun?

21Pero yu alati tanaul:
—TJantu chiviniy tacha kalhitsukul agmoqgxnu'.

Lagataun agmogxnu'jantu lay kalakmalakavanil
yu la'ach'ixin.

Niisraelitas talaktanchaniy yu makay ni Jesus

22 Ancha Jerusalén lhik'asnin ixjunita tejkan
yu ancha machaqan va ixtat'ajun makaninin
xak'atan yu ay lakatajtan. 23 Ni Jesus va ix-
tjjuyal la ixlhimagspa' laka ay lakatajtan ta'an



SAN JUAN 10:24 Ivi SAN JUAN 10:33

ixjapuch'anan Salomoén. 24 Ex ancha tamalaqa-
choqoxnul ni israelitas va aqtayl talhisakmiy, va
tajunil:

—¢Tasvanancha kilalhitaulniyau yu lagsaval? In-
cha va uxint'i ni Cristo yu lak'ulatan ni Dios
chavaycha va aqtauncha kilajuniu.

25 Ex jaqaltayl ni Jesus, jalakjunil:

—Kit'in  klajuniucha pero jantu kilal-
hakapu'aniyau. Tachun laj'ay axtogqnu' yu
kmakay la ixtap'asta ni kimPay ancha ox
tasuy para lay Kkilapumispau. 26 Uxiknan
jantu kiborregos k'a'unt'ik xlhiyucha jantu
lhak'ap'up'inat'ik. 27 Yu kiborregos yu'uncha
kintaqalmispay. Kit'in vachu' klakmispay ni
yu'uncha, va kintat'a'an ni kit'in. 28 Kit'in
klagxtagniyjatsukuntiyujantu aqtaun kami'oya'.
Yu'uncha jantu aqtaun kataniya', vachu jantu
aqtaun matichun kimaxtuniya' la kimaka'. 29 Va
kimPay yu kimagxtaqnil, vamun yu' ay junita.
Jantu matichun lay maxtuniy la ixmaka'. 30 Yu
kimPay Dios ali kit'in va taun kuntau.

31 Ex ni israelitas aaqtaun talakasakchoqol
chiyux para katalakat'almal.

32Pero ni Jesus jalakjunil:

—Kun ixtap'asta kimPay kit'in klamasuniu lhuu
axtoqnu' yu laj'ay lhitapatsa. ¢Ex tisuncha yu
klamasuniu yu kilalhilakat'almaputunau?

33 Chuncha ni israelitas taqaltayl, va tajunil:

—Kijnan jantu klalhilakat'almayau por
yu laj'ox lhitapatsa yu mak'at'i. Va
klalhilakat'almayau por minchivinti. Chuncha
tacha na'un ayaj t'ap'asaniy ni Dios. Uxint'i vali'iy

lapanaki k'at'i pero mak'ak'an milaq'aman tacha
Dios k'a'unt'i.

34Ni Jesus jalakjunil:

—La mimpalhachimo'onk'an ancha ts'ogkanta
yu najun inchine: “Kit'in klajuniu ni uxiknan
va dioses unt'at'ik.” 35 Yu ts'ogmuk'akanta
la ixchivinti Dios va si lagsaval. Ancha Dios
jalakjunil dioses ni anchanu lapanakni yu
jalagmalaqachanil ixchivinti. 36 Dios kilaksaklhi
para kimalagachal kakmil aniy lakamunukpa'.
¢Ex vali'iycha kilajunaucha ni kit'in va kt'ajun
tapasanini' ni Dios vamun por yu klajunau ni
kit'in va Sas'at'a kunita? 37 Incha kit'in jantu
kmakay ixlhitapatsa kimPay ex jantu maqgsk'iniy
kilalhakapu'aniu yu klajunau. 38 Pero Kit'in
aqts'iyaj va kmakay ixlhitapatsa ni kimPay.
Ex mas jantu kilalhakapu'aniyau yu klajunau,
magqsk'iniy kilalhakapu'aniu tejkan laqts'inat'ik
ni lhitapatsa yu kmakay. @ Chuncha lay ox
k'ats'ayat'ik ni kimPay va ch'antaun junita kun
kit'in y kit'in vachu' ch'antaun kunita kun yucha.

39 Ex aaqtaun ixtalagxagamaputunchoqoy ni
Jesus, pero tamaqgangoslhi.

40 Ex anchoqolcha aaqtaun tus ta'an takuk-
tachal xala'axkan Jordan ta'an Juan p'unaj ix-
magqchaj'avanan. Ex ancha taulchalcha. 41 Ancha
gaynlhuvaj lapanakni ixtalagminta ni Jesus, va
tanaul:

—Ni Juan yucha jantu kamasul yu laj'ay axto-
gnu', pero tachun yu naul tejkan lhichivinil ni
Jesus va silagsaval val.

42 Chuncha qaynlhuu lapanakni talhakapu'al ni
Jesus.

11
Ni Ldzaro nilcha
1 Ix'alin qayntaun lapanaki yu ixtagan'ay yu

ixjunkan Lazaro. Va machaqga' Betania ixjunita
ta'an ixputaulank'an ixjat'alapanakni yu junkan
Maria ali Marta. 2 Ni anchanu' Maria vachu
va yu' yu lhilakxapanil yu s'ejen'e la ixch'aja'
ni Jalhachimo'onu' Jesus ex malakxixinil kun
ix'aji. 3 Chuncha ixla'at'uyk'an jat'alapanakni
tamalaqgachanil chivinti ni Jesus. Tajunil:

—]Jalhachimo'onu', chavay ni mi'amigo
tagan'ay.

4Ni Jesus tejkan gasmaklhi va naul:

—Yu aniy taqan'ati ch'apata jantu
ka'agxajtachal ixlhinin. Va para kamasukal
ix'ayaxtu ni Dios, vachu ki'ayaxtu ni kit'in yu
isTs'al kunita.

5 Ni Jesus ayaj ixlakpaxkay ni Marta ali
ixt'alapanaki ali Lazaro. 6 Pero vananaj taqmagqal
paqt'uy ancha ta'an ixvil mas tajunilcha ni Lazaro
taqan'ay. 7 Ex astan jalakjunil yu ixjalakmalaniy:

—Chavay ka'anchoqoocha aaqtaun ni Judea.

8 EX yu ixjalakmalaniy tajunil:

—Jamalanini', jantuka' paqlhuu jun vyu
machagan Judea ixtalakat'almaputunan para
katamaqnin. ;Ex aaqtauncha uxap'inch'o'oy?

9 Ex jalakjunil ni Jesus:

—Taun julchan lhit'ajun lagakaut'uy hora. Yu
tjjuyal tunkuj yucha jantu aystukkan, va laka-
vanan ta'an alin xamaklku lakamunukpa'. 10Pero
yu tijuyal lakaputs'isni' yucha aystukkan, va
ts'anganiy maklku.

11 Ex astan naul:

—Niki'amigojk'an Lazaro chavaycha Itatay pero
kte'en maqglo'onu'.

12Yu ixjalakmalaniy tajunil:

—Jalhachimo'onu', incha vali'iy Itatay, ex chun
palay kajunchoqoya'.

13 Tejkan naul ni va ltatay yucha naunputun ni
Lazaro ixnitacha. Ixt'altanan yu ixjalakmalaniy,
yu'uncha talhilal vali'iy ltatati ixlhichiviniy. 14 Ex
ni Jesus va aaqtauncha vas jalakjunil para kata-
malaqasil:

—Ni Léazaro yucha nitacha. 15 Chavaycha kit'in
ayaj klhi'achantajuy ni jantu an xakvilchal.
Apalay ox kaxajtachal para uxiknan para apalay
kilalhakapu'anau. Ka'au laqts'inin.

16 Ex ni Tomads yu ixtalhimapaqa'uy Jachiyan va
jalakjunil ni alati ixt'altanan Jesus:

—Kat'a'aucha ni Jesus para kanicha'au
ch'antaun kun yucha.

NijJesusvayujamaqlo'ochoqoy janininyyuxta'a
jatsukunti

17 Tejkan cha'alcha ni Jesus ex k'atsal ni va
paqt'aticha ix'aknuy ni Ldzaro. 18 Ancha laka
putaulan Betania, va uksts'uniy laka putaulan
Jerusalén, jantu kalaqcha'al la'at'utu kilometro.
19 Lhuvaj israelitas ixtalagminta ni Marta ali
Maria. Ixtamalaka'ulaputun para jantu Kkata-
maganinil por nil ni Lazaro yu ixt'alapanakk'an.
20 Tejkan Marta k'atsal ni valaycha kacha'al ni
Jesus, ex niman takyau'al laga'ini'. Yu Maria
vananaj tamakaul ixpulakna la ixchaqa'. 2! Ni
Marta junil ni Jesus:

—TJalhachimo'onu', incha aniy ixt'a'ul ex
ni kint'alapanakk'an ka jantu ixnil. 22 Pero
kit'in ijk'atsay ni uxint'i, tachun yu chavaycha
k'ask'iniye'e ni Dios, yucha kamaqgxtagniyan.

23EX ni Jesus qaltayl va junil:

—Yu mimp'isaqa yucha kakujchoqoya' laka
janinin.

24Ex qaltaychoqol ni Marta, va naul:

—~Chun, kit'in ijk'atsay ni kakujchoqoya'
ni kimp'isaqa, astan tejkan katakujchoqoya'
ni janinin, tejkan  katamaktayacha ni
lakamunukpa'.

25EX ni Jesus junil:

—Va kit'in klagmaqlo'oy ni janinin, vachu
kxta'a ni jatsukunti. Ex ta'ayu' yu kilhakapu'al
ni kit'in mas kanil katsukuchoqoya' aaqtaun.
26 Tachun yu alin ixjatsukuntik'an, incha kintal-
hakapu'an, ex yu'uncha jantu aqtaun kataniya'.
¢Lhak'ap'up'in yu aniy?

27Ex ni Marta junil:

—~Chun, Jalhachimo'onu!', kit'in klhakapu'an ni
uxint'i va yu Cristo k'at'i yu Sas'at'a Dios unit'a yu
ixmagsk'iniy kamil aniy lakamunukpa'.

Qalhun ni Jesus

28 Tejkan chuncha jun'ol va nimancha takyau'al
junta'in ixt'alapanaki Maria. Ex saq junil:

—Ni jamalanini' aniy yal, va t'achivinputunan.

29 Tejkan chuncha qasmaklhi ni Maria va
nimancha takyau'ostaulal, va laq'al ni Jesus.
30Ni Jesusjantuka' ixtanuyachal nilaka putaulan,
vananaj an ixyal ta'an Marta paxtoqlhi. 31 Tejkan
takyau'ostaulal ni Maria, y niman taxtul la

ixchaqga', ex ni israelitas yu ancha ixtat'ajun
malaka'ulanan, tat'a'al, ixtalhilay va al qalhu'
laka putaknun.

32 Tejkan cha'al ta'an ixyal ni Jesus ex ni Maria
niman ta'aqtsoqoqtanil, va junil:

—TJalhachimo'onu!, incha va aniy ixt'a'ul ex ni
kimp'isaqa Lazaro ka jantu ixnil.

33 EX ni Jesus va laqts'il ayaj galhun ni Maria,
vachu' ixtaqalhun ni israelitas yu tat'amil, ex tus
xkanil ixjalhanuti.

34 Ex jalhisakmil, va jalakjunil:

—¢Tas ancha xamaknuyat'ikcha?

Va tajunil:

—XKat'at'i laqts'ini', Jalhachimo'onu'.

35Ex qalhul ni Jesus. 36 Ex ni israelitas tanaul:

—K'alaqts'int'ik. Ni yucha ayaj ix'achaniy ni
Lazaro.

37 Alati vachu tanaul: _ _
—Yu aniy yucha lay malakavaniy la'ach'ix. Ka

lay ixk'uch'ul para jantu ixnil ni Lazaro.

Ni Lazaro kujchoqol laka putaknun
33 Ni Jests ixmaqganinij'anta ni laka
putaknun. Ni putaknun va taun pogapaj
talpa ixpumalakchaukanta lagataun ay chiyux.
39 Chuncha ni Jesus naul:
—K'ama'osut'ikcha ni chiyux.
Ex ni Marta yu ixt'alapanaki ni lijunto Lazaro

niman naul: ) )
—TJalhachimo'onu', chavay ka ayaj akamincha,

va paqt'aticha xajun tejkan nil.

40 Ni Jesus junil:

—Kit'in kunin incha k'alhak'ap'up'ine'e ex
k'alaqts'ine'e ix'ayaxtu ni Dios.

41 Ex tamagqosul ni chiyux, ex ni Jesus talagst'al
lakt'iyan, va naul:

—KimPay Dios, Kkit'in kxtagniyan lhi-
malagpuchuncha ni uxint'i k'i'alasmat'a. 42 Kit'in
jjk'atsay ni uxint'i va si ox k'i'alasmat'a. Va
chuncha knajun para kataqasmaklhi tachun ni
lapanakni yu aniy tayanal, para katalhakapu'al
ni uxint'i k'imala'ach'at'i aniy lakamunukpa'.

43 Astan tejkan chuncha naul ex ayaj p'ays
chivinil, va naul:

—iLazaro, kat'axt'ucha ni anchanu laka putak-
nun!

44 Ex ni lijunto Lazaro va ts'alaj taxtul ni laka
putaknun. Va ox jamaqch'inti y jach'anch'inti
ixjunita kun laqch'iti. Vachu' ix'ukxpu' ox jalaqa-
pupaganti ixjunita. Ex ni Jesus jalakjunil:

—K'amaqgx'oqt'ik, kach'anx'oqt'ik, ex
k'axt'aqnit'ik lakatin ka'al.

Ch'antaun tamakal ixjatapastak'atk'an para
chuncha lay katapuch'apachal ni Jesus
(Mt. 26:1-5; Mr. 14:1-2; Lc. 22:1-2)

45 Tejkan chuncha makal ni Jesus ayaj lhuu
israelitas yu tat'acha'al ni Maria, yu'uncha ta-
laqts'il, ex talhakapu'al. 46 Pero lati niman ta'al
lagpute'eninin ni fariseos yu makal ni Jesus. 47 Ex
ni fariseos ali yu xa'ukxtinin kuras, vachu yu
xalaj'aynin jalhachimo'onun va ch'antaun tataqx-
toglhi. Chuncha talajunil siya yu'uncha:

—¢Chavay tas kalayaucha ni kijnan? Ni anu
lapanaki t'ajun masunu' lhuu axtognu' yu laj'ay
yujantu aqtaun laqts'inkan. 48 Incha kaxtagniyau
lakatin chuncha tacha lay ex tachun ni lapanakni

si katalhakapu'ana'. Ex yu talhachimo'onun yu
machagan Roma katamina', katalagmaqtaya'
yu ay kilakatajtank'an, vachu katalakt'ilhiya'
ta'akapuchun kimputaulank'an.

49 Exnicha anchanu' jach'itin ix'alin qayntaun
kuraj yu ixjunkan Caifas yucha jalakjunil:

—Uxiknan jantu tu'uchun k'ats'ayat'ik. 50 Jantu
mala'asiyat'ik. Apalay ox kaxajchal para kijnan
incha kanil qayntaun por yu alati lapanakni, para
jantu tachun kats'angau.

51 Ni Caifds jantu x'aman chuncha kanaul.
Yucha va xa'ukxtin kura ixjunita ni anchanu'
jach'itin. Ni Dios va xtaqnil ixchivinti para
kanaul ni Jesus va maqsk'iniy kanil por yu israeli-
tas. 52 Vachu jantu vamun por yu'uncha kaniya'.
Vachu' maqgsk'iniy kanil por tachun ni sas'at'an
Dios yu vali'iy t'ikl taputauk'ata lakamunukpa'.
53 Exnicha ni israelitas yu ixtalhachimo'onun va
ch'antaun taval para katamagqnil ni Jesus.

>4 Xlhiyucha ni Jesus jantucha ixtijuyal ta'an
ixtatijuyanal ni xajalhachimo'onun israelitas.
Va taxtulcha xalakat'un Judea, alcha lakataun
putaulan yu junkan Efrain lakak'avinan. Ancha
tamakaulcha kun ixt'altanan yu ixjalakmalaniy.

>5Vaixta'uksts'uniy ni Paxku yu ay ixk'atank'an
ni israelitas. Lhuvaj lapanakni ixtataxtutacha
la ixputaulank'an. Ixta'antacha laka putaulan
Jerusalén. Yu'uncha p'unaj ixtacha'amaj'an yu
jantu ox tacha ixlhinajun la ixlhachimo'onk'an
para lay katatanul ni laka k'atan.

56 Ancha ixtat'ajun lakxkaunan ni Jesus. Tejkan
ixtatanuy ixpulakna ni laka ay lakatajtan, si ixta-
lalhisakmiy siya yu'uncha:

—¢Tas lhilayat'ikcha? ¢Kamina' u jantu?

57 Ni fariseos ali yu xa'ukxtinin kuras
ixtach'iputun ni Jesus. Incha matichun kak'atsal
ta'an kataulal, yu'uncha ixtalhinajunta ni
kalhitaulal para lay katach'il.

12

Ni Jesus lhich'anxapakal k'uch'u yu ayaj s'ej
ix'akamin
(Mt. 26:6-13; Mr. 14:3-9)

1 Tejkan vananaj ists'anqay paqchaxan para
kalakacha'al ni xak'atan Paxku, ex ni Jesus alcha
laka putaulan Betania, ta'an ixvil ni Lazaro yu
majkujuchoqol la ixputaknun tejkan ixnitacha.
2 Ancha tamakal taun lakvayti para ixlhito'oyakan
ni Jesus. Ni Marta yucha ixmujuy yu ixta'uy. Yu
Lézaro ch'antaun ixt'avil laka mesa ni Jesus. 3 Ex
ni Maria lhimil la'at'utu ciento gramos yu p'ays
s'ejen'e yu ayaj laglhuu xtapal ixjunita. Chun-
cha lhich'anxapal ni Jesus. Ex astan malakxix-
inichoqol kun ix'aji. Tus ta'akchun ixpulakna ni
chaga' la s'ej ix'akamin. 4 Ex ni Judas Iscariote,
ists'al Simon yu kamagxtaqgya' ni Jesus, ancha
ixyal ch'antaun kun yu alati ixt'altanan ni Jesus,
va naul:

5—Vali'iycha jantu kast'akal yu s'ejen'e? Yucha
lay ixlhist'ati tacha talhajay pumat'utu ciento ogx-
tamatin por paqtamin. EX lay ixjalagxt'agnin
kilpatanin.

6 Mas chuncha naul ni Judas yucha jantu
lagsaval ixjalakmapayniy ni kilpatanin, va alha-
vana' ixjunita. Ni bolsa yu ixtapumujuy tumin
yu ixtaxta'a ni lapanakni, va yucha ixlhit'ajun ex
ancha ix'alhaumaxtuy.

7EX ni Jesus va junil:

—K'amak'aucha. Ni yucha aqts'iyaj va
ixlhilkama'ata para kaklhilakaxapakal tejkan
kakniya'. 8 Yu kilpatanin va tacha ka'alinacha
kun uxiknank'an, pero yu kit'in jantucha magan
kaklat'a'alinau.

Talhilakchiviniy ni Ldzaro

9 Pumalhuvaj israelitas tak'atsal ni Jesus
ixvilchal Betania. Ex ta'al laqts'inin pero
vachu ta'al va para katalaqts'il ni Lazaro yu
majkujuchoqol la ixputaknun tejkan ixnitacha.
10 Ex ni xa'ukxtinin kuras vachu ixtamagniputun
ni Lazaro. 11 Va por majkujuchoqokal ni Léazaro
ayaj qaynlhuucha israelitas ixtalhakapu'an ni
Jesus, ixtat'ajun tamakaunt'a'anan ni xa'ukxtinin
kuras.

NiJestus cha'al Jerusalén
(Mt. 21:1-11; Mr. 11:1-11; Lc. 19:28-40)

12 Lhuu lapanakni tacha'al ancha Jerusalén
ta'an laka k'atan Paxku. Ataun julchan val,
tak'atsal ni ancha ix'antacha ni Jesus. 13 Chuncha
talaj'ex'il xaxqoy ch'ap'a ex ta'alcha tastuk'inin,
tanaul:

—iKilamalagtaxtuyau! jKato'oyakal yu minta la
ixtaqa'uti ni Dios! iYucha va xaJalhachimo'onu'
Israel!

14 Ni Jesus temal lagataun burro ex
putauk'alha'al, chuncha tacha najun ta'an
ists'ogkanta la ixchivinti Dios:

15 Jantu kat'alhanant'ik ni uxiknan yu machagan
Jerusalén unt'at'ik.

K'alaqts'int'ik ni miJalhachimo'onuk'an,

putauk'alhiminta lagataun sas'at'a burra.

16 Tejkan chuncha val, ixt'altanan ni Jesus yu
ixjalakmalaniy jantu katamalaqasil tachun yu
ixt'ajun tapasana'. Astan tejkan ni Jesus an-
choqol lakt'iyan ex tapastakchoqol yu chuncha
ists'ogkanta. Ex tak'atsal va ixlhichiviniy ni Jesus
kun tachun yu tapasal.

17 Ni lapanakni yu talaqts'il ni Jesus tejkan
t'asanil ni Lazaro y majkujuchoqol la ixputaknun,
yu'uncha ixtalagpute'echoqoy tacha yu tapasal.
18 Xlhiyucha ni lapanakni niman ta'al tastuk'inin.
Tak'atsal ni ixmakata ni anchanu' ay axtognu' yu
masul ixtap'asta. 19 Ni fariseos ixtalajuniy siya
yu'uncha:

—XK'alaqts'int'ik, ni kijnan jantucha tu'uchun
lay xamakayau. Tachun ni lapanakni tat'a'anta.

Latiyu ixtachiviniy griego talakxkajuy ni Jests

20 Lati lapanakni yu ixta'anta ni laka k'atan
ancha Jerusalén va griegos ixtajunita. 21 Yu'uncha
talaq'al ni Felipe yu machagqa' laka putaulan Bet-
saida xalakat'un Galilea, va tajunil:

—Kijnan klaqts'inputunau ni Jesus.

22 Ex ni Felipe niman chuncha al junini'
ni Andrés, ex ixla'at'uyk'an chuncha ta'al
mak'atsaninin ni Jesus. 23 Ex chuncha ni Jesus
jalakjunil:

—~Chavay lakachilcha hora tejkan ay
kakmakakana' ni kit'in yu kval Sas'at'a Lapanaki.
24Kit'invasklajunaunilagqataun xat'in trigoincha
jantu patajuy lakat'un para kataknul ex jantu
tu'uchun xta'a, va x'amancha. Pero incha patajuy
y taknuy ex talhava'an, va xta'a lhuu xa'unikan.
25 Ta'ayu' yu ayaj achaniy ixjatsukunti aniy
lakamunukpa', yucha astan kamaqats'anqaya'.
Pero yu magxtaqtacha ixjatsukunti aniy
lakamunukpa' yucha kalhaja'iya' xajatsukunti
lakt'iyan yu jantu aqtaun kami'oya'. 26 Incha
matichun Kkintapatsaniputun ex magqsk'iniy
kint'a'al. Ta'an kaktaula' ni kit'in ex yucha vachu'
ancha kataula'. Yu kintapatsaniya' yucha vachu
kato'oyakana', ni kimPay ay kamakaya'.

NiJestus lagpute'ey ixlhinin

Ni Jesus taylha'al ixchivinti, va naul:

27 —Chavaycha aniy hora ayaj kmaganinin,
tus ta'expatajuy kelhanuti. ¢Suncha ts'anqay
kaksk'inil kimPay? ¢Va kaksk'inil para
kimalaqtaxtul ni anily maqanlgajnati? Jantu,
va para yucha kminta ni aniy lakamunukpa'.
28 KimPay k'at'i, ay k'amak'ak'a para kato'oyakal
mintaqga'uti.

Ex niman qasmakkal laqataun chivinti tus
lakt'iyan, va naul:

—Chavaycha kit'in aycha kmakakanta para kin-
tato'oyal ni lapanakni. Aaqtaun kaklakmasuni-
choqoya' ki'ayaxtu.

29 Ni lapanakni yu ancha ixtayanal talhilal va
jamaxkan makat'aul. Alatiixtalhilay va qayntaun
ixmayul Dios t'achivinil ni Jesus.

30 EX ni Jesus jalakjunil:

—Ni aniy chivinti yu xachivinkan jantu
va para kit'in kaval, va para uxiknank'an.
31 Chavaycha lakachincha julchan tejkan
kamuk'akana' ixlaqtaqalk'an  xalapanakni
lakamunukpa'. Chavay kalaqtinagxtukanacha
yu xajalhachimo'onu' ni aniy lakamunukpa'.
32 Kit'in tejkan kakmuk'akana' talman aniy
lakamunukpa', kaklakt'asani'oyacha tachun ni
lapanakni ni kintalagmil.

33 Chuncha naul ni Jesus para katamalaqasil
tacha kapuniya'. 3¢ Nilapanakni taqaltayl, tajunil:

—XKijnank'an ijgasmat'aucha ni Cristo yu
kalak'ulaya' Dios, yucha katsuku'alhiya'.
¢valilycha na'uncha ni  Sas'at'a Lapanaki
kamuk'akana' talman? ¢Tas'ayucha ni anchanu'
yu val Sas'at'a Lapanaki?

35 Chuncha ni Jesus jajunil:

—~Chavaycha vananaj kataula' kun uxiknan ni
maklku yu mapulkuy. Pero jantucha paqlhuu
ts'anqay para ka'al. Chavaycha vananaj alin ni
maklku xlhiyucha magsk'iniy kat'i'unt'ayat'ik.
Chuncha jantu vak kak'ats'anapitik tejkan
kaputs'isa'. Yu tijuyal lakaputs'isni yucha
jantu Kk'atsay ta'an pu'an. 36 Ni Kkit'in yu
xamaklku kunita, vananaj klat'avilanau. EXx
k'alhak'ap'up'int'ik ni maklku yu mapulkuy.
Chuncha k'ats'uk'uyapitik la kimaklku.

Tejkan chuncha naun'ol ni Jesus, va al, va jata-
magsaqnilcha ta'an ixtayanal.

Nilapanakni jantu katalhakapu'al ni Jestis

37 Ni Jesus mas ixjalakmasunitacha lhuu ax-
tognu' yu jantu aqtaun ixtalaqts'in, jantu ixtal-
hakapu'an. 38 Va magsk'iniy chuncha katapasal
tacha ts'oqlhi ni Isaias yu maqancha ixlagpute'ey
ixchivinti Dios, yu najun inchine":
Jalhachimo'onu', stas'ayucha lhakapu'alcha yu ki-

jnank'an klagpute'eyau?
¢Maticha lay kalaqts'il ixtap'asta ni Dios?

39 Xlhiyucha jantu lay ixtalhakapu'an. Ni Isaias
vachu ts'oqlhi yu najun inchine':

40 Ni Dios jalakmakal la'ach'ixin, vachu' p'ays
jalakmakanil ixjalhanutk'an

para jantu katalakavanal

y jantu katamalaqasil la ixjalhanutk'an.

Vachu jantu ta'uxamin kun Kkit'in para palay kak-
lakmakal la ixtagan'atk'an.

41 Tejkan chuncha ts'oqlhi ni Isaias lhichivinil ni

Jesus, va laqts'il ix'ayaxtu.

42 Qaynlhuu laj'ay lapanakni talhakapu'al ni
Jesus, pero jantu tsij ixtanajun. Ixtatalhauniy
ni fariseos, ixtalhilay ni va lay kalaqtinagxtukal
ni laga chaga' ta'an ixtatagxto'a ni israelitas.
43 Apalay ixtamaqgamay laj'ay kataval kun ni la-
panakni xajantu kun Dios.

Ixchivinti ni Jesus muk'aniy maqanlqajnati ni
lapanakni

44 Ni Jesus p'ays chivinil, va naul:

—Yu kilhakapu'an ni kit'in vachu lhakapu'an
yu kimalaqachata. 45 Yu kilaqts'in ni kit'in vachu'
laqgts'in yu kimalagachata. 46 Kit'in kminta tacha
taun maklku yu mapulkuy aniy lakamunukpa'

para kajkamapulkunil ni lapanakni yu kintal-
hakapu'an. Ex jantucha katatamakaul laka-
puts'isni. 47 Vachu yu gqasmat'a kinchivinti pero
jantu makay kuenta, yucha jantu kit'in kmuk'aniy
maqganlgajnati. Kit'in jantu kakmil muk'anini'
maqganlqgajnati ni lapanakni aniy lakamunukpa'.
Va kminta para kajkalagmalaqtaxtul. 48 Vachu
yu jantu kilhi'ajin y jantu laga'iy kinchivinti
yucha alincha yu kamuk'aniya' ixmaqanlqajnati.
Tejkan kami'oya' ni lakamunukpa' exnicha ka-
muk'anikana' maqganlgajnati por ni chivinti yu
kit'in knaul. 49 Kit'in jantu kchiviniy kilaq'aman,
ni kimPay yu kimalagachal yucha kilhijunil yu
magqsk'iniy kaknaul, vachu' yu kakmasul. 50Kit'in
ox k'atsay tachun yu kilhijuniy kakmakal ni kim-
Pay, yucha va para ka'alil jatsukunti yu jantu
aqtaun kami'oya'. Xlhiyucha tachun yu knajun va
yu kimPay Kkilhijuniy.

13

Yu Jests jalakch'ancha'al ni pumakaut'uy yu ix-
jalakmalaniy

1Va laycha kachil ni Paxku yu ay ixk'atank'an
ni israelitas. Exnicha ni Jesus ox ixk'atsay ni
lagcha'alcha ixhora para kamakauntijlalcha
ni aniy lakamunukpa'. Ixk'atsay ni
ka'anchoqoyacha ta'an vilchal ixPay. Yucha ayaj
ixlak'achaniy ixlapanakni yu ixt'ati'ukxuyanal
aniy lakamunukpa', jantu aqtaun kami'ol
ixjapaxkanti. 2 Va laycha ka'aqtaynil ni vayti.
Exnicha ni xa'ukxtin agmogxnu' ixlhimanunita
la ixjatapastak'ati ni Judas Iscariote yu ists'al

Simon para kamagxtaqlhi ni Jesus. 3 Yu
Jesus oxicha ixk'atsay ni yucha va kun Dios
ixmintachal, y ka'anchoqoya' kun yucha.
Vachu' ixk'atsay ni ixPay maqgxtaqni'ol 1la
ixtamaka' tachun yu alin para kalhichimo'ol.
4 Ex ostayal ta'an ixtat'ajun vaynin, maj'al
ixlagch'iti yu ixmulata y lhitampach'ikal
agqxtaun toalla. 5 Ex pulal taun paxutu xkan
aqtayl lakch'ancha'ay ni pumakaut'uy yu
ixjalakmalaniy. Ex jalakmach'anxixil kun
ni toalla yu ixlhitampach'ikanta. 6 Tejkan
ixch'ancha'aputun ni Simo6n Pedro ex yucha
niman junil ni Jesus:

—¢Vali'lycha ni uxint'i va kit'in
k'inch'anch'a'aye'e?

7EX ni Jesus qaltaychoqol ni Pedro, va junil:

—~Chavaycha jantu mala'asiy yu kt'ajun makan
ni kit'in, pero astan ex k'amala'asiye'e.

8 Ex ni Pedro naul:

—Kit'in jantu aqtaun kakxtaqniyan lakatin
k'inch'anch'a'at'i.

Ex ni Jesus aaqtaun qaltaychoqol, va junil:

—Incha jantu kakch'ancha'ayan ex jantu lay
ch'antaun k'a'une'e kun kit'in.

9Ex chuncha ni Simén Pedro junil:

—]Jalhachimo'onu', ex jantu vamun kinch'aja'
k'inch'a'anin. Vachu' K'inch'a'anin kimaka' ali
ki'aqtsul.

10 Chuncha ni Jesus aaqtaun qaltaychoqol, va
junil:

—Ta'ayu' yu ox laqacha'ata yucha jantu
magqsk'iniy kalagacha'akal ta'akchun,
vamun ixch'aja'. Ox junita ta'akchun la

ixlakatunaj. Uxiknan laj'oxin unt'at'ik mas jantu
mintachunk'an.

11 Ni Jesus ox ixk'atsay xagayntaun ni yu'uncha
kamaqgxta'a', xlhiyucha naul ni jantu tachun
laj'oxin. 12 Ni Jesus tejkan jalagch'ancha'a'olcha
exulachoqolchaniixlaqch'itiex anchoqolcha taul
ni laka mesa, chuncha jalakjunil:

—c¢Mala'asiyat'ik yu xaklamakaniyau?
13 Uxiknan kilajunau ni kit'in va jamalanini'
kunita, vachu' kilajunau jalhachimo'onu'
Lagsaval ixlagmiti chuncha kilajuniu, va yucha
kunita. 14 Ni kit'in kunita miJamalaninik'an,
vachu' miJalhachimo'onuk'an kunita. Xlhiyucha

incha klach'ancha'au ex ni uxiknan vachu'
magqsk'iniy k'alach'anch'a'at'ik. 15 Ni kit'in

klamasuniu va para kilalaqgts'ixtuu. Ex
vachu chun k'amak'at'ik tacha kmakal Kkit'in.
16 Ni kit'in klajunau yu lagsaval. Qayntaun
ogxtamati yucha jantu ay kaval tacha ix'ukxtin.
Vachu' yu jamalagachanan apalay ay xajantu
yu malagachakan. 17 Ex chuncha incha
mala'asiyat'ik tachun yu aniy, ex kats'uk'uyapitik
kun achati tejkan chuncha k'amak'ayapitik.
18 Pero jantu mintachunk'an Kklalhichivinau.
Kit'in ox klamispayau ni uxiknan yu klalaksaktau.
Chuncha tacha ts'ogkanta la ixchivinti Dios
magqsk'iniy chuncha katapasal, yu najun inchine':
“Yu kint'avajin ch'antaun kun Kit'in chavay
kimakay ixt'alaxkaya'” 19 Chuncha klajuniu
chavaycha mas jantuka' tapasay. EXx tejkan
chuncha katapasaya' lay kalhak'ap'up'inapitik
ni tas'ayucha kunita ni kit'in. 20 Lagsaval
kit'in klajunau, ta'ayu' yu ox kalaga'iya' yu

kmalaqachay ni kit'in, yucha vachu kilaga'iy ni
kit'in. Yu kilaqga'iy ni kit'in, yucha vachu' laga'iy
ni kimPay yu kimalaqachal.

Ni Jests najun ni kamagxtaqkana'
(Mt. 26:20-25; Mr. 14:17-21; Lc. 22:21-23)

21 Tejkan chuncha naul ni Jesus ayaj p'ays ja-
magqaninil la ixjalhanuti. Ex vas laklhitaulnil yu
ixpastak'a, va naul:

—Kit'in vas klajunau, xaqayntaun ni uxik-
nank'an chavay kimagqxtaqyacha.

22 Chuncha ixt'altanan yu ixjalakmalaniy aq-
tayl sniy talalaqts'in siya yu'uncha, pero jantu
ixtak'atsay tas'ayucha yu ixt'ajun lhichivin. 23 Ni
Jesus ayaj ix'achaniy gayntaun ni yu'uncha y
yuchaixt'ajunvaya'ta'an ape'extaun ta'an ixvil ni
Jestus. 24 Ex ni Sim6n Pedro majkunil ni anchanu
lapanaki para kalhisakmil ni Jesus tas'ayucha yu
ixt'ajun lhichivin.

25 Ex ni anchanu' lapanaki niman
ta'uksts'uninil ni Jesus ex lhisakmil, va junil:

—]Jalhachimo'onu!, ¢tas'ayucha lhich'iviniy ni
uxint'i?

26 Ni Jesus qaltayl, va junil:

—Kajk'avaya' lakats'uniy ni pan. Yu kakx-
taqgniya', va yucha klhichiviniy.

Tejkan chuncha aval ni ixpan, va xtaqnil ni
Judas Iscariote yu ists'al Simén. 27 Tejkan laqa'il
ni pan ni Judas, ex ni Satands nimancha laqtanul.
Ex junkal, naul ni Jesus:

—Yu k'amak'aye'e, nimancha k'amak'at'i.

28 Yu ixtat'ajun vaynin laka mesa jantu kata-
malaqasil tacha junil ni Jesus. 29 Ni Judas ixpax-
togniy kama'al ixtumink'an. Ex lati talhilal va
isk'inikan tumin ni Judas para katalhi'il axtognu'
para yu k'atan o para kalagxtaqnil kilpatanin.
30Chuncha tejkan ni Judaslaqa'il ni pan va niman-
cha taxtul. Ni anchanu' hora ixputs'istacha.

Yu sayst'i lhachimo'on

31Tejkan taxtul ni Judas ex ni Jesus naul:

—Chavaycha katasuya' ki'ayaxtu ni Kit'in yu
kval Sas'at'a Lapanaki, vachu' la ketsukunti
katasuya' ix'ayaxtu ni Dios. 32 La ketsukunti
ni katasuya' ix'ayaxtu ni Dios, xlhiyucha yu
Dios kamasuya' ki'ayaxtu Kkit'in y jantucha
katagmagaya'. 33 Kes'at'an, kit'in jantucha
apalay kaktagmaqgaya' kun uxiknan. Uxiknan
kilalakxkauyau pero vachu chun klajunau
tacha klakjunil mint'a'israelitask'an: uxiknan
jantu lay kap'inapitik ta'an Kit'in kajk'ana'.
34 Chavaycha klalhijunau taun sayst'i putsuku.
K'alap'axk'at'ik vachu chun tacha Kkit'in
klapaxkau. 35 Incha lap'axk'ayat'ik ex tachun
ni lapanakni Kkatak'atsaya' ni va lagsaval
kint'altanan unt'at'ik yu klamalaniyau.

Ni Jesus najun ni Pedro va kanauna' ni jantu
mispay ni yucha
(Mt. 26:31-35; Mr. 14:27-31; Lc. 22:31-34)
36 Ni Simo6n Pedro lhisakmil ni Jesus, va junil:
—]Jalhachimo'onu!, ;tas ancha t'ip'incha?
Ex ni Jesus qaltayl, va junil:
—Ta'an kit'in kte'en chavaycha jantu lay
k'ap'ine'e pero astan ex chun lay kap'ine'e.

37Ex ni Pedro galtayl, va junil:

—TJalhachimo'onu!, ¢vali'iycha chavay jantu lay
kakt'a'anan? Kit'in kxtagkan mas tus kakmagqx-
taqlhi ketsukunti por uxint'i.

38 EX ni Jesus junil ni Pedro:

—c¢Lagsaval xt'agk'an mas tus k'amagqxt'aqt'i
metsukunti por kit'in? Kit'in lagsaval kunan
tejkan jantuka' t'asay ni puyux uxint'i aqt'utu
k'anaune'e ni jantu k'imisp'ay.

14

Ni Jesus va xatin junita para lay kach'ip'i kun
kimPay Diosk'an
1Ni Jesus taylha'al ixchivinti, jalakjunil:
—Jantu Kk'ama'aninint'tk ni uxiknan Ila
melhanutk'an, k'alhak'ap'up'int'ik ni Dios,
vachu kilalhakapu'au ni kit'in. 2 Ta'an vilchal ni
kimPay ayaj lhuu jachagan alin ta'an lay kat'a'ul.
Yu va jantu ix'alil ex kit'in xaklajuniu. Kit'in
kajk'anacha jalaqla'oxin ta'an lay kat'aulat'ik.
3 Astan tejkan kakla'oxi'oyacha ta'an kat'aulapitik
ex kakminchoqoya', kaklalha'anau para

kat'aulat'lk ch'antaun kun Kkit'in ta'an kaktaula'.
4 Uxiknan misp'ayat'ik ta'an Kkit'in kajk'ana’,

vachu' misp'ayat'ik ni lakatin.

> Chuncha ni Tomds junil ni Jesus:

—TJalhachimo'onu', kijnan jantu ijk'atsayau
ta'an uxint'i kap'ine'e. ;Tas lay kakpumispaucha
ni lakatin?

6 Chuncha ni Jesus qaltaychoqol, va junil:

—Va Kkit'in kunita yu ox lakatin, va kit'in kma-
suy yu lagsaval, va kit'in kxta'a yu jatsukunti.

Jantu lay kach'ip'i ta'an vilchal kimPay Dios in-
cha jantu Kk'ila'a'it'i ni kit'in. 7 Va ixkilamis-
pau ta'ayucha ni kit'in ex yu kimPay vachu
ixmisp'at'ik. Mas chavaycha misp'ayat'ikcha, va
t'aunat'ikcha laqts'inin.

8 Ex ni Felipe junil:

—TJalhachimo'onu!, kilamasuniu ni kimPay
Diosk'an, va yucha kalhitaulacha kejalhuntk'an.

9Ex galtaychoqol ni Jesus, va junil:

—Felipe, maqgancha ktijuyal kun uxiknan.
¢Mas chavaycha jantuka' kilamispayau? Ta'ayu'
yu kilaqts'in ni kit'in, vachu laqts'in kimPay.
¢vali'iycha  Kk'ilhi'uniycha kaklamasuniu ni
kimPayk'an? 10 ;jantu lhak'ap'up'in ni Kkit'in
va ch'antaun kunita kun kimPay, vachu yucha
ch'antaun junita kun kit'in? Tachun yu klajunau
jantu klajunau ke'eman. Ni kimPay yu vil
ch'antaun kun kit'in va yucha makay ixlhitapatsa
la kijatsukunti. 11 K'alhak'ap'up'int'ik ni kit'in va
ch'antaun kunita kun kimPay, yucha vachu'
ch'antaun junita kun Kit'in. Incha jantu
lhak'ap'up'inat'ik, magqsk'iniy  k'amak'at'ik
kuenta tachun yu laj'ay axtognu' yu kmakay, ex
lay k'alhak'ap'up'int'ik. 12 Kit'in vas klajunau,
ni lapanaki yu kilhakapu'an, yucha vachu
kamakaya' ixlhitapatsa tacha yu kmakay kit'in.
Chavay kajk'anacha ta'an vilchal kimPay,
xlhiyucha yu kilhakapu'an kamakaya' apalay
laj'ay axtognu'. 13 Tachun yu kask'inapitik la
kintaqga'uti, kit'in kaklaxtagqniyau. Chuncha lay
kakmasul ni Kkit'in tas junitacha ix'ayaxtu ni
kimPay.

Ni Jesus najun kamalaqachaya' ni Espiritu Santo

Ni Jesus vachu naul:

14_—Mas va tu'uchuncha kaval yu kilask'iniyau
la kintaga'uti, kit'in si kakmakaya'. 15 Incha
kila'achaniyau ni kit'in, ex kamak'at'ik tacha
klhinajun. 16 Kit'in kaksk'iniya' ni kimPay
Dios para katamalagachanin agayntaun yu lay
kata'aqtayjun, yu lay katalap'asnin. Chuncha
lay kataulal kun uxiknan mas va tavanancha.
17Yucha ni Espiritu Santo yu masuy yulagsaval. Ni
lapanakni yu jantu talhakapu'an Dios, yu'uncha
jantu katalaga'iya'. Yu'uncha jantu talaqts'in,
vachu jantu tamispay, pero uxiknan misp'ayat'ik.
Yucha alinta kun uxiknan y ka'alina' kun uxiknan

mas va tavanancha. . _
18’Tantu kaklamakauntijlayau milaq'amank'an.

Kaklalagminchoqoyau. 19 Ni lapanakni yu
jantu kintalhakapu'an, yu'uncha jantucha
magan kintalaqts'ina'. Pero uxiknan vananaj
kilalaqts'inau. Kt'ajun ni kit'in, xlhiyucha ni
uxiknan lay kats'uk'uyapitik. 20 Anchanu' julchan
ex kak'ats'ayapitik ni va ch'antaun kunita kun
kimPay. Kak'ats'ayapitik ni uxiknan ch'antaun
unt'at'ik kun kit'in y kit'in ch'antaun kunita kun
uxiknan. 21 Ta'ayu yu mispay kinchivinti y makay
yu klhinajun, va yucha lagsaval ki'achaniy. Yu
ki'achaniy ni Kit'in, yucha kimPay paxkay. Kit'in
vachu kakpaxkaya'y kaktasuniya'.

22 Qayntaun yu ixjunkan Judas, yu jantu Judas
Iscariote kaval, yucha junil ni Jesus:

—Jalhachimo'onu!, ¢vali'iycha kilata-
suniyaucha ni kijnan pero yu lapanakni yu jantu
talhakapu'anan yu'uncha jantu?

23Ex ni Jesus qaltaychoqol, va junil:

—Matichun lapanaki yu ki'achaniy, yucha
makay kuenta yu knajun ni kit'in.  Vachu
kimPay ka'achaniya' ni yucha. Ex ni kimPay ali
kit'in ch'antaun kakminau taulnin kun yucha.
24 Yu jantu makay kuenta yu knajun, yucha
jantu ki'achaniy. Ni chivinti yu klagpute'ey yu
t'aunat'ik qasmaknan, yucha jantu kinchivinti
kaval, va ixchivinti kimPay yu kimalaqachal.

25 ’Chavaycha vananaj kvil kun uxiknan,
xlhiyucha klat'aunau juninin tachun.
26 Ni Espiritu Santo katamalaka'ulayan Ila
memaganitk'an. KimPay katamalaqachaniyan
la kintaga'uti. Katamalaniyan tachun vy
katamapastakni'ochogoyan tachun yu aniy
xaklajunau.

27 ’Kaklamakaunau oxamaktamin,
kaklaxtagqniyau ki'achati yu oxamaktamin
katamakayan. Jantu va agstanchun kaval
tacha xa'achati aniy lakamunukpa'. Jantu
k'ama'aninint'ik la  melhanutk'an, jantu
kat'alhanant'ik. 28 Chavay asmakt'ikcha
ni kit'in  klajuniu chavay kajk'anacha
ex astan kaklalagminchoqoyau. Incha
lagsaval kila'achaniyau ex wuxiknan ox
xalhi'ach'ant'a'uyat'ik tejkan k'ats'at'ik ni kit'in
kte'encha ta'an vilchal kimPay. Yucha apalay ay
xajantu kit'in. 29 Chavaycha chuncha klajunau
mas jantuka' k'an ni lakt'iyan. Ex tejkan chuncha
katapasaya'lay k'alhak'ap'up'inapitik.

30°Jantucha apalay kaktagmagaya' chivini' kun
uxiknan. Chavay mintacha yu jalhachimo'onu'
aniy lakamunukpa'| mas jantu kalhitsukul

tap'asta kun kit'in. 31 Va chuncha magqsk'iniy
katapasal para katak'atsal ni lapanakni aniy
lakamunukpa' ni lagsaval k'achaniy kimPay y
vachu kmakay yu kilhijuniy.

’Chavay k'a'ost'alat'ikcha, ka'aucha.

15

Ni Jesus najun ni maqsk'inty kat'aylhip'i
ch'antaun kun yucha

INi Jesus taylha'al ixchivinti, va naul:

—XKit'in kunita ni xak'iu uvas yu lay
lhakapu'ankan. KimPay va tacha gayntaun
yu lhistak'a ixjatach'anati. 2 Incha alin
maqlakapataun kimaqlagap'u yu jantu xta'a
xa'unikan ex yucha niman chagxmaj'an.
Incha ox xta'a xa'unikan, ex yucha vali'iy
lakamaj'an laqachagxtuniy yu jantu laj'ox
xalagap'u. Chuncha la'oxiy para apalay lhuu
kaxtaqglhi xa'unikan. 3 Uxiknan la'oxit'at'ikcha
metsukuntik'an por ni chivinti yu klamasuniu.
4 Kat'aylhip'int'ik ch'antaun kun Kkit'in, tacha
kit'in ch'antaun kunita kun uxiknan. Yu
maqlagap'u jantu lay xta'a xa'unikan ixlaq'aman,
magqsk'iniy katakilnul laka k'iu yu titay lakat'un.
Vachu chun tapasay kun uxiknan, incha jantu
ch'antaun ka'unt'ik kun kit'in ex metsukuntik'an
jantu lay kaxtaqlhi yu laj'oxi.

5 ’Kit'in va yu xak'iu yu titay lakat'un, yu
uxiknan yu kilalhakapu'anau, va xamaqlagap'u
unt'at'ik. Incha gayntaun taylha'an ch'antaun
kun kit'in y kit'in vachu' kun yucha, yucha junita
tacha maqglaqgap'u yu xta'a lhuu xa'unikan. Jantu
lay mak'ayat'ik tu'uchun incha jantu ch'antaun

ka'unt'ik kun kit'in. ¢ Yu jantu ch'antaun kaval
kun Kkit'in, yucha kalagchagxmaj'ankana', ka-
puch'iya' vachu chun tacha xamaqlagqap'u yu
lagchagxmaj'ankan. Ch'antaun magxtoqmakan
y lagxavakan laka jikmi.

7’Incha t'aylhip'inat'ik ch'antaun kun Kkit'in,
vachu incha Kkinchivinti ox taylha'an kun
uxiknank'an, ex k'ask'int'ik yu sk'inp'ut'unat'ik y
k'axt'agnik'anapitik. 8 Incha uxiknan unt'at'ik
tacha maqglagap'u yu xta'a laj'ox xa'unikan
ex ni kimPay ox to'oyakan. Ex uxiknan
vachu' lhi'akxajyach'ipitik tacha yu lagsaval
kint'altanan unt'at'ik. 9 Kit'in ayaj klapaxkayau
vachu chun tacha kimPay kimpaxkay.
Kat'aylhip'int'ik kun yu japaxkanti yu Kkit'in
klaxtaqniyau. 10 Incha lagsaval k'amak'ayapitik
tacha klhinajun, ex kat'aylhip'inapitik kun yu
japaxkanti yu klaxtagniyau. Vachu va chun
kit'in kmakay yu lhinajun kimPay y chuncha
ktaylha'anta kun yu japaxkanti yu kixtaqniy.

11 ’Kit'in chuncha klalhixaqalayau para
ka'ach'ant'ik tacha k'achan ni Kkit'in y tus
k'alhits'uk'u'ot'ik tachun ni achati. 12 Yu
klalhijunau k'amak'at'ik va yu inchine"
K'alap'axk'at'ik vachu wva tacha ni Kit'in
klapaxkayau. 13 Yu apalay ay japaxkanti yu
lay k'amak'at'li va k'amagxt'aqt'i mijatsukunti
por mint'altanan. 14 Uxiknan va kint'altanan
unt'at'ik incha mak'ayat'ik tacha yu klalhijunau.
15 Jantucha klajunau ki'ogxtamatin. Qayntaun
ogxtamatijantuk'atsay yu makay ix'ukxtin. Kit'in
klajunau va kint'altanan, va klamasuni'ojoo
tachun yu kijunil kimPay. 16 Uxiknan jantu

kilalaksakvi Kkit'in, va Kkit'in klalaksakvi ni
uxiknan. Klamalaqgachayau ni ka'unt'ik tacha
maqlagqap'u yu xta'a laj'ox xa'unikan yu
jantu aqtaun kami'oya'. Chuncha ni kimPay
kataxtagniyan tachun vyu Kk'ask'iniyapitik
la kintaqa'uti. 17 Klalhijunau yu inchine"
K'alap'axk'at'ik.

Ni lapanakni yu taxkajiy ni Jesus vachu'
kataxkayya'yu ixjalakmalaniy

Ni Jesus taylha'al ixchivinti, va naul:

18 —Incha ayaj taxkayyan yu xalapanakni
lakamunukpa', kap'ast'akt'ik ni va p'unaj
kintaxkayl ni kit'in. 19 Incha uxiknan ix'unt'ik
ch'antaun kun xalapanakni lakamunukpa'
ex yu'uncha ox ixtalaqts'in. Pero jantu
ch'antaun ka'unt'ik kun yu'uncha, va Kit'in
klalaksakvi para jantucha ka'unt'ik xalapanakni
lakamunukpa'. Xlhiyucha ayaj taxkayyan.
20 Kap'ast'akt'ik tacha klajuntaucha: “Jantu
matichun ogxtamati ay kaval tacha ix'ukxtin.”
Incha kit'in kintaxkaylhit'ajun, ex ni uxiknan
vachu chun kataxkaylhitsukuyan. Yu tagasmat'a
kinchivinti, yu'uncha vachu katagasmakniyan
minchivintik'an. 21 Yu kataxkaylhitsukuyan
chuncha katamakayan por kilapanakni unt'at'ik.
Jantu tamispay yu kimalaqachata.

22 ’Incha jantu xakmil, incha jantu
xaklaglhixaqalal ex yu'uncha jantu tu'uchun
laqtaqal ixtatauk'anil. Pero chavay yu'uncha
jantu lay tanajun ni jantu ka'alil ixlaqtaqalk'an.
23 Tachun yu kintaxkajiy vachu taxkajiy ni
kimPay. 24Jantu tu'uchun laqtaqal ixtatauk'anil

incha jantu xaklakmasunil laj'ay axtognu'
yu jantu aqtaun laqts'inkan. Pero mas va
talaqgts'intacha va kintaxkajiy, vachu' taxkajiy ni
kimPay. 25 Chuncha tapasay para katapasal tacha
ts'ogkanta la ixchivinti Dios yu najun inchine':
“Kintaxkajiy ni lapanakni mas jantu tu'uchun
laqtaqal kakmakal.”

26’Kamina' yu kata'aqtayjuyan yu kamintachal
kun kimPay. Yucha ni Espiritu Santo yu masuy
yu lagsaval. Yucha kaklamalaqachaniyau kam-
intachal kun kimPay ex vas kilhichivinana' ni
kit'in. 27 Ex ni uxiknan vachu' maqgsk'iniy kilal-
hichiviniu nikit'in. Va uxiknan ukxuyanant'ikcha
kun kit'in tus tejkan k'aqtaynil jamalanini'.

16

Ni Jesus taylha'al ixchivinti, va naul:

1 —Tachun yu aniy klalhixaqalayau para
jantu  k'amak'aunt'ijjlat'ik milhakapu'atk'an.
2 Katalagnagxtuyan ta'an tatagxto'a
kint'a'israelitask'an. = Kamina' julchan tejkan
lati katamaqniyan, chuncha katalhilaya' ni
va ox tatapatsaniy ni Dios. 3 Jantu tamispay
ni kimPay y jantu kintamispay ni Kkit'in,
xlhiyucha chuncha katamakaya'. ¢ Chuncha
klajunau, ex tejkan chuncha k'at'ap'asayapitik
kap'ast'akch'o'oyapitik ni va p'unaj chuncha
xaklajuntaucha.

Yu makay ni Espiritu Santo

Jantu chuncha kaklajuniu tejkan p'unaj
xaklat'a'ukxuyanau. Ni Kkit'in xakvil kun
uxiknank'an y jantu tu'uchun ixt'ap'asayat'ik.

> Chavay klaq'anacha yu kimalaqachal, jantu
matichun ni uxiknan kilalhisakmiputunau
to'oxtaycha kte'encha. 6 Klajunau ni
kte'enchoqoycha, xlhiyucha uxiknan va ayaj
jama'anininat'ik. 7 Kit'in lagsaval klajunau,
apalay ox kaxajtachal para wuxiknank'an
incha kajk'alcha. Incha jantu kajk'ana' ex
jantu lay katalagminan ni Espiritu Santo
yu kata'aqtayjuyan. Incha kajk'ana' ex
kaklamalaqgachaniyau. 8 Tejkan yucha kamina'
ex kalakmasuniya' xalapanakni lakamunukpa'
ni alin ixtalaqalhink'an, kalakmasuniya' tacha
junita yu vas jatsukunti, vachu' kalakmasuniya'
ni Dios muk'ay laqgtagal. 9 Kalakmasuniya' ni
alin ixtalaqalhink'an por jantu kintalhakapu'al
ni Kkit'in. 10 Kalakmasuniya' tacha junita
yu vas jatsukunti. Yucha klhit'ajun Kkit'in
xlhiyucha kaklaqg'ana' kimPay y wuxiknan
jantucha kilalagts'inau. 11 Kalakmasuniya' ni
Dios muk'ay laqtaqal, xlhiyucha ni agmogxnu'
yu lhachimo'onun ni lakamunukpa' yucha
muk'anikantacha ixmaqganlqgajnati.

12 "Ayaj lhuu alin yu klajunputunau pero
chavaycha jantuka' lay mala'asiyat'ik. 13 Tejkan
kamina' ni Espiritu Santo yu masuy yu lagsaval,
exnicha katamasuniyan tachun yu lagsaval.
Yucha jantu kachivinana' ixlagq'aman, vamun
yu kagasmaktaya'. Yucha katamasuniyan
yu katapasaya' astan. 14 Yucha kalaqa'iya'
yu kakmagxtagniya' ex katamasuniyan ni
uxiknank'an, chuncha kinto'oyaya'. 15 Tachun yu
lhit'ajun ni kimPay va si kinavin junita. Xlhiyucha

klajunau ni Espiritu Santo kalaqga'iya' ni chivinti
yu kit'in kakmagxtagniya' para katamasunin ni
uxiknank'an.

Ixt'altanan ni Jesus katamaqaninana', ex astan
katalhi'achantajuchoqoya’

16 ’Jantucha kaktaqmagaya', ex ni uxiknan
jantucha kilalaqgts'inau. Pero astan ex
kilalagts'inchoqoyau, va kajk'ana' ta'an vilchal
kimPay.

17 Chuncha ixt'altanan yu jalakmalaniy aqtayl
talalhisakmiy siya yu'uncha, va tanaul:

—¢Tisuncha naunputun yu ixkintajunan?
Najun ni jantucha  katagmagaya' ex
jantucha kalaqts'inau. Vachu najun astan
kalaqgts'inchoqoyau. ¢Suncha naunputun tejkan
naul ni ka'anacha ta'an vilchal ixPay?

18 Ex tataylha'al lalhisakminin:

—¢Suncha naunputun tejkan najun jantucha
katagmaqaya'? Tus jantu malaqgasiyau.

19NiJesus xtagnil kuenta yu ixtalhisakmiputun.
Ex lakjunil:

—Va klajuniu ni jantucha kaktagmagqaya'
ex jantucha kilalagts'inau pero astan
kilalagts'inchoqoyau. ¢va yucha t'aunat'ik
lalhisakminin, vali'iycha chuncha xaknajun?
20 Lagsaval klajunau ni k'alaj'alhunapitik, ayaj
k'ama'aninanapitik. Yu xalapanakni aniy laka-
munukpa', yu'uncha ayaj katalhi'achantajuya'.
Pero uxiknan mas k'ama'aninanapitik, astan
ka'ach'anapitik. 21 Tejkan qayntaun xanati
kalhitsukuya' sas'at'a ex ayaj jamaganinin,
va lakachilcha ixjulchan para kamajk'atsal.

Pero astan tejkan tsukuycha ni jas'at'a ex
jantucha pastak'a ixjamaqanlqajnati. Va
lhi'achantajuy ni tsukulcha qayntaun jas'at'a
aniy lakamunukpa'. 22 Vachu va chun
ni uxiknan chavaycha k'ama'aninanapitik
pero astan kaklalaqgts'inchoqoyau. Exnicha
k'alhits'uk'uyapitik lhuu achati la melhanutk'an.
Jantu matichun lay katamaxtunichoqoyan ni anu'
achati.

23 ’Anchanu julchan ex jantucha tu'uchun
kilalhisakmiyau. Lagsaval Kkit'in klajunau
ni uxiknan tachun yu Kk'ask'iniyapitik ni
kimPay la kintaqa'uti yucha kataxtaqniyan.
24 Chavaycha uxiknan jantuka' tu'uchun sk'inat'ik
la kintaqa'uti. Kask'int'ik ex k'ala'a'iyapitik,
chuncha k'alhits'uk'uyapitik lhuu achati.

Ni Jesucristo maqalhajatacha yu xal-
hachimo'onu' ni lakamunukpa'

25 ’Chavay klalhixaqalayau tachun yu aniy
kun chivinti yu tamapastakniyan pero lhita'ay
para kamala'asit'ik. Pero kamina' julchan tejkan
jantucha chuncha kaklalhixaqgalayau, va vas
kaklajunau tacha junita kimPay. 26 Anchanu
julchan k'ask'iniyapitik kimPay la kintaga'uti yu
k'amagqsk'iniyapitik. Kit'in jantucha maqsk'iniy
kaktapayniniya' por uxiknank'an, 27 va yucha
ta'achaniyan. Uxiknan kila'achaniyau vachu
lhak'ap'up'int'at'ikcha ni kit'in va ancha
kmintachal kun Dios, xlhiyucha ta'achaniyan.
28 Kminchal ta'an vilchal ni kimPay tus aniy
lakamunukpa'. Pero chavay kakmakauna' ni

aniy lakamunukpa', kaklaq'anchoqoyacha ni
yucha.

29 Ex ixt'altanan yu jalakmalaniy tajunil:

—~Chavay chun vas kilat'aunau xaqalanan,
jantucha map'ats'ay chivinti yu lhita'ay
ixmalaqasika. 30 Chavay ijk'atsayau
ni uxint'iT misp'a'o'oy tachun, jantucha
magqsk'iniy k'alhisakmik'a tu'uchun. Xlhiyucha
klhakapu'anaunilagsaval va kun Dios t'ant'achiy.

31Ex ni Jesus va jalakjunil:

—¢Ex chavay lhak'ap'up'inat'ikcha? 32 Va
ts'uniycha ts'anqay para kachil ni anchanu hora,
chavaycha va chilcha tejkan uxiknan vali'iy t'ikl
k'ap'ut'auk'ayapitik, siya lakatamin kap'inapitik.
Ex va ke'emancha kilamakaulayau. Pero jantu
ke'eman kaktaula', ni kimPay ch'antaun vil kun
kit'in. 33Chunchaklajunau paralay oxamaktamin
kats'uk'ut'ik tejkan ch'antaun kilat'at'aunau ni
kit'in. Ni xalapanakni ni aniy lakamunukpa'
va ayaj katamamaqganlgajnivayan. Pero
k'a'ayajnant'ik, ni kit'in kmagqalhajatacha
ixtap'asta ni aniy lakamunukpa'.

17

Ni Jesus sk'in Dios por yu lapanakni yu tal-
hakapu'an

1 Tejkan chuncha naun'ol ni Jesus ex talaqst'al
lakt'iyan, va naul:

—Uxint'i, kimPay k'at'i, chavay lakachilcha ni
hora. Ay k'imak'at'i ni kit'in mes'at'a para vachu'
ay kakmakan ni uxint'i. 2 Uxint'i k'ilak'ulat'acha
para kaklaklhichimo'ol tachun ni lapanakni. Ex

chuncha tachun ni lapanakni yu k'imagxt'agqnin
kit'in lay kaklagmaqxtaqnil jatsukunti yu jantu
aqtaun kami'oya'. 3 Katalhitsukuya' ni jatsukunti
yu jantu aqtaun kami'oya' incha tamispayan ni
uxint'i vamun yu' yu lagsaval Dios k'at'i. Vachu
tejkan kintamispay ni Kit'in yu Jesucristo kunita
yu k'imala'ach'at'a.

4’Kit'in ay kmakancha ni aniy lakamunukpa',
chavay kmajkani'olcha tachun yu uxint'i k'ilhi'un
kakmakal. 5> Chavaycha, kimPay Kk'at'i, ay

k'1mak'ach'o o ch'antaun kun uxint'i chuncha
tacha p'unaj ay xajkunita tejkan jantuka' ix'alin

ni lakamunukpa'.

6 °Ni lapanakni yu jalaksakmaxt'u ni
lakamunukpa' para Kk'imagxt'agnin Kit'in, va
yu'uncha klakmasunitacha tacha wunit'a ni
uxint'l. Va minavin ixtajunita pero uxint'i
k'imagxt'agnin ni kit'in. Yu'uncha tamakata
kuenta ni minchivinti. 7 Chavay ox tak'atsay ni va
si kun uxint'i minchal tachun yu k'imaqgxt'agnin.
8 Kit'in ijkalaqpute'enilcha ni chivinti yu
uxint'i K'imagxt'agnin, ex yu'uncha talaqa'il.
Ox tak'atsay va kun uxint'i kmintachal vy
talhakapu'antacha ni va uxint'i k'imala'ach'at'a.

9 ’Kit'in ktapayniniyan por yu'uncha. Jantu
ktapayniniyan por yu vali'ly lapanakni aniy
lakamunukpa'. Va ktapayniniyan por yu
k'imagxt'agnin, yu'uncha va minavin tajunita.
10 Tachun yu kit'in kinavin va si minavin. Vachu'
tachun yu minavin va si kinavin ni Kkit'in. La
ixjatsukuntik'an kilapanakni ox tasuy ki'ayaxtu.

11 °Kit'in jantucha apalay kaktaula' aniy
lakamunukpa', va klaq'antacha'ancha. Pero

yu'uncha vananaj katataylhaana' aniy. KimPay
k'at'i, vamun uxint'i ox unit'a, k'alaklhist'akt'i
kun la ixtap'asta mintaga'uti ni lapanakni yu
k'imagxt'agnin. Kalaklhist'akt'i para ch'antaun
kataval tacha uxint'i ali kit'in ch'antaun juntau.
12 Tejkan kit'in ch'antaun xaklakt'avil aniy
lakamunukpa'si ox xaklaklhistak'a kun ixtap'asta
nimintaqa'uti yu k'imagxt'agnin. Jantu matichun
kats'anqal, vamun ts'anqal qayntaun yu aqts'iyaj
ists'anqatacha, va para chuncha katapasal tacha
maqancha ists'ogkanta.

13 ’Chavay kaklaq'antacha'ancha. Pero
vananaj k'alinta aniy lakamunukpa',
xlhiyucha chuncha knajun tachun yu aniy
para katalhitsuku'ol yu ox achati vachu va
chun tacha klhit'ajun ni kit'in. 14 Kit'in
klakjunita minchivinti. Ixt'alapanaknik'an
aniy lakamunukpa' taxkajiy ni kilapanakni
por jantucha ch'antaun kataval kun yu'uncha.
Chuncha tacha kit'in jantu =xalapanaki aniy
lakamunukpa' kakval. 15 Kit'in jantu ksk'iniyan

para Kk'alakmaxt'u aniy lakamunukpa'. Yu
ksk'iniyan va k'alaq'aqt'ay'ut'i tejkan ni
agmogxnu' kalagmamagqanlqajnivaputul.

16 Jantucha ch'antaun kataval kun xalapanakni
aniy lakamunukpa'; chuncha tacha Kit'in
jantu  xalapanakni lakamunukpa' kakval.
17 K'alakmasunin minchivinti y chuncha
k'alakmak'anin milapanakni. Minchivinti
vamun yu' yu lagsaval. 18 Chuncha tacha uxint'i
k'imala'ach'at'i aniy lakamunukpa' vachu chun
ni Kkit'in klagmalaqachay para katalhixaqalal
minchivinti yu xalapanakni aniy lakamunukpa'.

19 Va por yu'uncha kmagxtagniyan ketsukunti
para vachu' minavin kaval ixjatsukuntik'an.

20 ’Kit'in jantu ktapayniniyan vamun por kila-
panakni. Vachu ktapayniniyan por alati yu kintal-
hakapu'ana' astan tejkan katagasmakya' kinchiv-
inti yu katalagpute'eya' kilapanakni. 21 Vachu
ksk'iniyan para ch'antaun kataval. Vachu chun
tacha uxint'i ali kit'in ch'antaun juntau. Vachu'
ch'antaun kataval kun kijnan para katalhakapu'al
yu xalapanakni aniy lakamunukpa' ni va ux-
int'i k'imala'ach'at'a. 22 Vachu chun tacha ux-
int'i ay k'imak'at'a ni Kkit'in, kit'in vachu' laj'ay
klakmakata ni yu'uncha. Ex va ch'antaun kata-
juna', vachu chun tacha ni uxint'i kun kit'in va
lagataun juntau. 23 Kit'in ch'antaun kunita kun
yu'uncha y uxint'i ch'antaun unit'a kun kit'in.
Va tacha lagataun kataval ni yu'uncha. EX ni
xalapanakni aniy lakamunukpa' lay katak'atsal
ni va uxint'i k'imala'ach'at'a, vachu katak'atsal
ni uxint'i jalakp'axk'ay kilapanakni vachu chun
tacha k'imp'axk'ay ni Kkit'in.

24 °’KimPay Kk'at'i, uxint'i k'imagxt'aqnin ni
yu'uncha. Kit'in knajun vachu' ancha katataulal
ta'an Kkit'in kaktaulanta para lay katalaqts'il ni
ki'ayaxtu. Uxint'i k'imp'axk'ay, xlhiyucha ay
k'imak'at'a tus la magancha mas tejkan jantuka'
ix'alin ni lakamunukpa'. 25 KimPay k'at'i yu
vas unit'a, ni xalapanakni aniy lakamunukpa'
jantu tamispayan. Pero kit'in kmispayan y
kilapanakni tak'atsay ni uxint'i k'imala'ach'at'a.
26 Kit'in klakmasunitacha ta'ayucha ni uxint'i,
vachu' tas unit'acha.  Vananaj ktaylha'anta
jalakmasunini'. Knajun katalapaxkal vachu chun

tacha uxint'i k'imp'axk'ay. Vachu kaktsukuya' la
ixjalhanutk'an.

18
Tach'apal ni Jesus
(Mt. 26:47-56; Mr. 14:43-50; Lc. 22:47-53)

ITejkan chuncha naun'ol niJesus ex tataxtulcha
ch'antaun kun ixt'altanan yu jalakmalaniy para
katatakukchalcha yu xalagxqatij Cedron. An-
cha jalakt'atanuchalcha ni Jesus ta'an ixch'ankan
xak'iu olivos. 2 Ni Judas yu kamagqxta'a' ni Jesus,
yucha vachu ox ixjamispanan ni ancha ta'an
ix'alin ni olivos. Ni Jesus aqlhuvaj ixtatagxtoq-
tacha ancha ch'antaun kun ixt'altanan yu jalak-
malaniy. 3 Ex ni Judas jalakt'acha'al ogxlagtaun
tropas. Vachu' ta'al yu talhistaknan lakatajtan,
va chuncha talhinaul ni xa'ukxtinin kuras ali yu
fariseos. Ixtalha'anta ixpamaqnink'an vachu' ix-
talha'anta ixqa'ichik'an ali ixmaklkuk'an. 4 Ni
Jesus ox ixk'atsay tachun yu kalhitapasaya', ex
taxtul y jalaklhisakmil:

—¢Ta'ayucha lakxk'auyat'ikcha?

5 Ex taqaltayl, va tajunil:

—XKijnan klakxkauyau Jesus yu machaqga'

Nazaret.
Ex niJesus naul:

—Va kit'in kunita.

Ni Judas yu ixmaqgxta'a ni Jesus ancha ix-
jalakt'ayalcha tachun yu ixjalaklha'anta. 6 Tejkan
Jesus jalakjunil: “Va Kkit'in kunita”, ex niman
tatatichoqo'al tus tataqtal lakat'un. 7 Ni Jesus
aaqtaun jalaklhisakmichoqol:

—¢Tas'ayucha ni lakxk'auyat'ikcha?

Ex yu'uncha aaqtaun taqaltayananchoqol:

—XKijnan klakxkauyau va Jesus yu machaqga'
Nazaret.

8 Chuncha ni Jesus aaqtaun jalakjunchoqol:

—XKit'in klajuniucha ni va Kkit'in Kkunita.
Incha lagsaval va Kkit'in kilalakxkauyau ex
k'alagxt'aqgnit'ik lakatin kata'al yu aniy tayanal.

9 Chuncha naul va para chuncha kaval tacha
ixnajuntacha ni Jesus: “KimPay Kk'at'i, tachun yu
k'imagxt'agnin jantu kats'angal mas va qayn-
taun.” 10 Ex ni Simo6n Pedro maxtul ix'espada
yu ixlhit'ajun, niman aqatuchagxp'uxlhi aqx-
taun ix'aqaxqol ta'an la ixlhijakanaj qayntaun yu
junkan Malko. Yucha va ix'ogxtamati ixjunita yu
xa'ay kuraj. 11 Ex ni Jesus junil ni Pedro:

—K'amanuch'o'ocha mi'espada la xapa'inaj. Yu
kimPay yucha kixtaqnil para ayaj kakmaganlqaj-
nal, kit'in maqsk'iniy kaklaqa'il.

Ni Jesus talha'anil ni Ands
(Mt. 26:57-58; Mr. 14:53-54; Lc. 22:54)
12Nitropas ali ix'ukxtink'an, vachu' ni israelitas

yu xalhistaknan lakatajtan tach'apachal ni Jesus,
va tach'il. 13 P'unaj talha'al la ixchaqa' qayntaun
jalhachimo'onu' yu junkan Ands. Yucha va ix'apa'
ni Caifds yu ay kuraj ixjunita ni anchanu'jach'itin.
14 Ni anchanu' Caifés vachu va yu' yu jalakjunil
ni israelitas ni apalay ox kaxajchal incha kanil
gayntaun lapanaki por tachun yu alati.

Ni Pedro najun ni yucha jantu mispay ni Jestis
(Mt. 26:69-70; Mr. 14:66-68; Lc. 22:55-57)
15 Ni Simén Pedro ali agqayntaun ixt'altana'
Jesus, yu'uncha astan ixtat'a'anta ni Jesus. Ni

anu' yu t'a'al ni Pedro yucha ixmispay ni ay ku-
raj. Yucha vas tanuchal ta'an lha'ankal ni Jesus
la ixjapuch'anan ixchaqa' ni ay kuraj. 16 Yu Pe-
dro tamakaul ixlhimaqgspa' laka puerta, ex ni an-
chanu' yu ixmispay ni ay kuraj taxtul maqgspa'.
Ex lhijunil ni jatsi'i yu xamalaqlti'ana' para ka-
malagpusul ni Pedro, ex tanulcha. 17 Chuncha ni
xamalaqlti'ana' lhisakmil ni Pedro, va naul:

—¢Jantu uxint'i ka'unt'i xaqayntaun ixt'altana’
ni anu lapanaki?

Ex galtayl ni Pedro, va junil:
—TJantu kit'in kakval.

18 Anchanu' julchan ayaj lhik'asnin ixjunita. Ni
ogxtamatin ali xalhistaknan lakatajtan ixtama-
mata jikmi, va ixtat'ajun s'onun. Vachu' ancha
ixyal ni Pedro, ixlakt'at'ajun s'onu'.

Ni Anas yu ay kuraj ixjunita lhisakmiy ni Jestis
(Mt. 26:59-66; Mr. 14:55-64; Lc. 22:66-71)

19 Ni ay kuraj aqtayl lhisakmiy ni Jesus
ta'ayucha ixt'altanan yu jalakmalaniy. Vachu
lhisakmil tisuncha chivinti ixmasuy. 20 Ni Jesus
junil:

—XKit'in kmasuy kinchivinti la
ixlaka'ukxpuk'an tachun ni lapanakni. Vachu'
kmasuy ta'an tataqxto'a yu alati israelitas y
vachu' yu ay lakatajtan. Jantu aqtaun kmasuy
lagatamaqgsaq. 21 gvali'iycha k'ilhisakmiycha
ni kit'in? K'alhisakmit'i yu kintaqalasmaklhi.
Yu'uncha katanaul yu klaglhixaqgalal, yu'uncha
tak'atsay tachun yu knaul ni kit'in.

22 Tejkan chuncha naul ni Jesus ex gayntaun
tropa yu ixjalhistaknan yu ay lakatajtan niman
palagstisal lagataun, va junil:

—c¢Vali'iycha chuncha lhi'alt'a'iy ni ay kuraj?

23 Ni Jesus junil:

—Incha kit'in jantu vas kakchivinil ex k'i'un
tisuncha yu jantu vas kaknaul. Pero incha vas
kchivinil, ¢ex vali'iycha ixk'isay?

24 Ex ni Ands lhinaul kalha'ankal tach'in ta'an
vil ni Caifas yu xa'ukxtin kuraj.

Ni Pedro aaqtaun naunchoqoy ni yucha jantu
mispay ni Jestis
(Mt. 26:71-75; Mr. 14:69-72; Lc. 22:58-62)
25 Ni Pedro vananaj ixtaylha'anta s'on laka
jikmi. Lati talhisakmil, tajunil:
—¢Jantu uxint'i ka'unt'i xaqayntaun ixt'altana'
ni anchanu'lapanaki?
Ni Pedro jantu kalhitaulal, va naul:

—TJantu kit'in kval.
26 Astan chivinil gayntaun ix'ogxtamati
yu ay Kkuraj. Yucha ixlaqaj ixjunita yu

aqatuchagxp'uxlhi ni Pedro.  Yucha vachu'
lhisakmil, va junil:

—¢Uxint'i klaqts'in ch'antaun kun yucha ancha
laka olivos?

27Ni Pedro aaqtaun jantu kalhitaulal. Exnicha
t'asal ni puyux.

Ni Jesus lha'ankal laka jalhachimo'onu' yu
ixjunkan Pilato
(Mt. 27:1-2, 11-14; Mr. 15:1-5; Lc. 23:1-5)
28 Tejkan tamaqaxtulcha la ixchaqa' ni Caifas ex
ni lapanakni talha'alcha ni Jesus laga ay chaqga'

ta'an vil ni gobernador. Va ixt'ajuncha tunkunu'.
Yu'uncha jantu katatanuputunchal. Ixtalhilay
incha katatanul la ixchaga' qayntaun yu jantu
israelita kaval ex kataxkilival ixjatsukuntik'an.
Ex astan jantucha lay katavayl la ixk'atank'an yu
Paxku, ex jantu katatanul. 29 Xlhiyucha ni Pilato
taxtul maqgspa' para kat'achivinil, ex jalakjunil:

—¢Tisuncha laqtaqal muk'aniyat'ik ni aniy la-
panaki?

30Ex taqaltayl, va tajunil:

—Yu va jantu ixlhitsukul tu'uchun laqtaqal, kij-
nan jantu xaklalhiminiu.

31Ex va chuncha jalakjunil ni Pilato:

—XK'alhip'int'ikcha, uxiknan k'amuk'anit'ik laqg-
taqal tacha yu lhinajun la milhachimo'onk'an.

Ex taqaltayl ni israelitas, tajunil:

—XKijnan yu israelitas kuntau jantu klhitsukuu
lakatin kakmagniu gqayntaun lapanaki por ixlaq-
taqal.

32 Ex lagsaval chuncha tapasal tacha naul ni
Jesus tas kunacha tejkan kaniya'. 33 Ni Pilato
aaqtaun tanuchoqol laqa ay chaqga' ex junta'il ni
Jesus, va lhisakmil:

—¢Uxint'icha k'at'i yu ay ixjalhachimo'onuk'an
ni israelitas?

34 Ni Jesus junil:

—c¢Vachuncha p'ast'ak'a milaq'aman u va chun-
cha tajuniy yu alati yu kintalhichiviniy kit'in?

35Ex qaltayanal ni Pilato, va naul:

—¢Kilhilay ni Kkit'in va israelita kunita? Tachun
yu mint'amachaqan ali yu xa'ukxtinin kuras, va
yu'uncha tamaqgxtaqyan la kintamaka'. ¢Tisuncha
lagtagal mak'at'a?

36 Ex qaltayanal ni Jesus:

—Kimpalhachimo'on jantu aniy lakamunukpa'
kaval. Incha va aniy ixval ex xaklhitsukul
lapanakni yu ixkinta'aqtayjul para jantu
kintach'apachal kint'a'israelitas. Pero
kimpalhachimo'on jantu aniy kaval.

37Ex ni Pilato aaqtaun naunchoqol:

—Ex ni uxint'i ka va jalhachimo'onu k'at'i.

Ex ni Jesus qaltayl, va junil:

—Lagsaval yu na'un, ni va Kit'in
jalhachimo'onu' kunita. Xlhiyucha ktsukul aniy,
kmil lakamunukpa' va para knaul yu lagsaval.
Tachun yu ta'achaniy yu lagsaval yu'uncha
kintagasmakniy kinchivinti.

38 Ex qaltaychoqol ni Pilato, va junil:

—¢Ex tisuncha yu lagsaval?

Lhinaunkan ixmagnika ni Jests
(Mt. 27:15-31; Mr. 15:6-20; Lc. 23:13-25)
Tejkan chuncha naul ni Pilato ex anchoqol
magqspa' jalakt'achivin ni israelitas, jalakjunil:
—Kit'in jantu ktemaniy tu'uchun laqtaqal
ni aniy lapanaki. 39 Pero mimputsukuk'an
yucha najun ni kit'in magqsk'iniy kakx'oqlhi
gqayntaun tach'in tejkan xak'atan Paxku jun.
¢Naunat'ik kakx'oqlhi ni aniy lapanaki yu junkan
mijalhachimo'onuk'an ni uxiknan yu israelitas
unt'at'ik?
40 Tachun tamat'asal, tajunil:
—ijJantu kax'oqt'i ni anchanu lapanaki! jva
kax'oqt'i ni Barrabas!
Ni Barrabas yucha va alhavana' ixjunita.

19

1 Ex ni Pilato ch'apachal ni Jesus, lhinaul ix-
maganaqgka. 2Yu tropas tamalagxtoqlhi jaltukun,
tamakal lagqataun korona. EX tama'aqtanul la
ix'agtsul, vachu ta'ulanil agxtaun laqch'iti yu
xakolor qote'e tacha ixta'ulay jalhachimo'onun.
3Ex tatalakanunil ni Jesus, tanaul:

—iKatsukul ixlhachimo'onuk'an ni israelitas!

Tachun ixtalakapusay. 4 Ni Pilato aaqtaun tax-
tuchoqol, jalakjunil ni lapanakni:

—K'a'asmakt'ik.  Kit'in kmaqgaxtul va para
kataxtagnin kuenta ni Kkit'in jantu kaktemanil
tu'uchun laqtaqal.

5 Chuncha taxtulcha ni Jesus, ix'aqtanuy ixko-
rona yu jamakanti kun jaltukun, vachu ix'ulata ni
anchanu laqch'iti yu qote'e. Ex naul ni Pilato:

—K'alaqts'int'ik ni aniy lapanaki.

6 Tejkan ni xa'ukxtinin kuras ali yu xajalhistak-
nan lakatajtan talaqts'il ni Jesus, ex aqtayl p'ays
tamat'asay, tajunil:

—iK'amakxt'ukmuk'acha! jK'amakxt'ukmuk'acha!

Chuncha ni Pilato jalakjunil:

—K'alhip'int'ikcha, k'amakxt'ukmuk'at'ikcha
uxiknan. Kit'in jantu tu'uchun laqtagal ktemaniy.

7EX tanaul ni israelitas:

—XKijnan la kilhachimo'onk'an, ancha najun yu
aniy lapanaki maqsk'iniy kanil, va por najun ni
yucha Sas'at'a Dios junita.

8 Tejkan chuncha gasmaklhi ni Pilato ex ayaj
talhanal. 9 Tanuchoqochalcha aaqtaun ixpulakna
ni ay chaqa', va lhisakmil ni Jesus:

—¢To'oxtaycha machaqga k'at'i ni uxint'i?

Pero yu Jesus jantu kaqgaltayl.

10Ex ni Pilato va junil:

—¢Ex jantu k'i'alt'aye'e? ¢Jantu k'ats'ay ni kit'in
klhit'ajun tap'asta para kakmakajun oxamak-
taun, vachu klhit'ajun tap'asta para kakmakxtuk-
muk'an?

11 Ex galtayl ni Jesus, va junil:

—Yu mintap'asta yu lhit'a'un vamun yu
xtaqnin ni Dios. Xlhiyucha apalay ay laqtaqal
tatauk'aniyachal yu kimagxtaqlhi la mintamaka'.

12 Tejkan chuncha naul ni Jestus ex ni Pilato
ayaj ixlakxkauniy tas kamakalcha para kamakaul
oxamaktaun, pero yu israelitas p'ays tamat'asal,
tajunil:

—Incha k'amak'aune'e oxamaktaun ex jantu
ka'unt'i ix'amigo ni ay jalhachimo'onu' César.
Aniy lapanaki makakan tacha ay jalhachimo'onu!'
kaval, xlhiyucha va ixt'alaxkaya' ni César.

13 Tejkan chuncha qasmaklhi ni Pilato, ex lhin-
aulcha kamagaxtukkal ni Jests. Chuncha ni
Pilato taulalcha laka siya yu palhachimo'on yu
vil ta'an ixlakmamakanta lagxta'alachiyux ixlhi-
magspa' laga ay chaqga', ancha va junkan Gabata
laka lhihebreo. 14 Ni anchanu julchan va pag-
tauncha ists'anqay para xak'atan Paxku yu ay
ixk'atank'an ni israelitas. Tejkan atunkujcha ixju-
nita ex jalakjunil ni israelitas ni Pilato:

—Aniy lhit'aunat'ikcha la mintamakak'an ni
mijalhachimo'onuk'an.

15Ni yu'uncha p'ays tamat'asal, tajunil:

—iTs'anqay kanil! iKanilcha!
iK'amakxt'ukmuk'acha!

Ex va chuncha jalhisakmil ni Pilato, va naul:

—¢Ex kit'in kakmakxtukmuk'aya' ni
mijalhachimo'onuk'an?

Chuncha taqaltayl ni xa'ukxtinin kuras:

—XKijalhachimo'onuk'an vamun ni César yu ay
jalhachimo'onu'. Jantu kaklhitsukuu aqayntaun.

16 Ex ni Pilato magxtaqglhicha ni Jesus para ka-
makxtukmuk'akalcha. Ex talha'alcha.

Ni Jesus tamakxtukmuk'al laka kurus
(Mt. 27:32-44; Mr. 15:21-32; Lc. 23:26-43)

17 Ni Jesus taxtulcha, agxaulha'alcha ixkurus
ta'an ixlhimapaqa'ukan Xajalukuti Aqtsul yu laka
lhihebreo junkan Golgota. 18 Ancha tamakx-
tukmuk'achal ch'antaun kun qaynt'uy lapanakni
yu lakmakxtukmuk'akanta la ixpa'exnan, yucha
tan'ajmuk'akalcha. 19 Ni Pilato jamalagachanal
ka'ankal ts'ogmuk'aka letras la ix'ukxna ixkurus
yu najun inchine": “Jesus yu machaqa' Nazaret
yu ay ixJalhachimo'onuk'an ni israelitas.” 20 Ayaj
gaynlhuu israelitas tapute'el ni letrero, ta'an
tamakxtukmuk'al ni Jesus jantu ixlhimagqati ixju-
nita yu ay putaulan. Yu letrero ists'ogkanta laka
put'utu lhichivin. Ists'ogkanta laka lhihebreo ali
laka lhilatin ali laka lhigriego. 21 Xlhiyucha ni
xa'ukxtinin kuras ali ni israelitas tajunil ni Pilato:

—Jantukats'ogmuk'a “Ixjalhachimo'onuk'an ni
israelitas.” Apalay ox kats'oqmuk'a “Yu ixnajun
va ixJalhachimo'onuk'an israelitas junita.”

22Ni Pilato jalajqaltayl, jalakjunil:

—Va chuncha kts'ogmuk'al, ex va chuncha

kavalcha. ]
23 Taval tejkan tamakxtukmuk'alcha ni Jesus

ex ni tropas tasaknil ixlaqch'iti. Talaglvaqnilcha
siya yu'uncha yu pumat'ati tropas ixtajunita.

Vachu tasaknil agxtaun ixlaqgch'iti yu jantu
kalakats'ap'amakal, vali'iy agxtaun Iman laqch'iti
ixjunita. 24 EX ni tropas talajunil siya yu'uncha:

—Ox kaval jantu kalaj'exvi. Kamakau taun
suerte para kak'atsau tas'ayucha kapaxtoqniy-
acha.

Ex lagsaval chuncha tapasal tacha ts'ogkanta
la ixchivinti Dios ta'an junkan Salmo yu najun
inchine: “Talaqlvaqgnil por qayntamin kilagch'iti
y vachu tamakal suerte por kilagch'iti yu Iman.”
Y lagsaval chuncha tamakal ni tropas.

25 Ancha ta'an ixyal ni kurus, ixtayanal
pumat'ati xanatin. Ancha ixyal ixnati ni Jesus ali
ixt'alapanaki ixnati ali ixanati Cleofas yu junkan
Maria, vachu ancha ixyal ni Maria Magdalena.
26 Ni Jesus laqts'il ni ixnati va ch'antaun ixt'ayal
ixt'altana' yu ayaj ix'achaniy. Ex junil ni ixnati:

—Xanati, anchanu' yal mints'al.

27 Astan vachu junil ixt'altana' yu ixmalaniy:

—Kalaqts'i, anchanu' yal minati.

Exnianchanulaqga'il la ixchaqa'.

Nilcha ni Jesus
(Mt. 27:45-56; Mr. 15:33-41; Lc. 23:44-49)

28 Ex astan ni Jesus tejkan tapasa'olcha tachun
yu ixmagqsk'iniy katapasal, ixnajun kataqayntsal
tacha ists'ogkanta, xlhiyucha naul:

—Ayaj kpukikxixa.

29 Yu tropas ixta'ulata taun xaluj vinagre.
Tamatajul taun esponja ex ta'akatach'imuk'al
agatataun javan yu junkan hisopo, talhacha'anil
la ixkilna. 30Ni Jesus oqlhi ni vinagre ex naul:

—Chavay taqayntsa'olcha.

Ex maqayntalcha ix'aqtsul, ex nilcha.

Tanqalaqltoqokal ni Jestis

31 Anchanu julchan va tauncha julchan
ists'anqay para kaval Paxku yu ay ixk'atank'an
ni israelitas, vachu yu xajulchan jastaknati
yu ayaj ixtato'oyay ni israelitas.  Yu'uncha
jantu ixtamaqamay katamakaul laka kurus yu
ixlakatunajk'an yu ixlakmakxtukmuk'akan.
Xlhiyucha tajunil ni Pilato para kalhinaul
ixlajqatute'ekak'an para katanil y kamaqosukal
ixlakatunajk'an. 32 Yu tropas tejkan ancha
tacha'al, p'unaj taqatute'el gqayntaun yu
ixmaknajuk'al, vachu yu agayntaun ta'an
ixpa'exna ixjuk'al ni Jesus. 33 Pero tejkan talaq'al
ni Jesus ta'an ixjuk'al ex niman talaqts'il ni yucha
ixnitacha. EXx jantucha kataqatute'el. 34 Pero
gayntaun tropa vananaj ltoqonil ixtankilakna
kun ixlanza, ex taxtul ixjak'alnan kun xkan.

35 Yu lagsaval laqts'il yucha lagpute'ey tachun
yu tapasal, va ox k'atsay y najun yu lagsaval
para k'alhak'ap'up'int'ik vachu'. 36 Tachun yu
aniy tapasal para kataqgayntsal yu ists'ogkanta la
ixchivinti Dios yu najun inchine': “Yucha jantu
intachun katalaqte'eniya' ixjalukuti.” 37 Vachu'
alakataun ists'ogkanta yu najun inchine': “Kata-
lagts'ina' ni lapanaki yu taltoqol.”

Maknukal ni Jesus
(Mt. 27:57-61; Mr. 15:42-47; Lc. 23:50-56)
38 Ix'alin qayntaun José yu machaqga' Arimatea
yu vachu ixt'a'an Jesus para kalanil, pero va
lagatamaqsaq. Ixjalaktalhauniy yu xalaj'aynin

israelitas. Yucha tapayninil ni Pilato para kax-
taqgnikal lakatin incha lay kalha'al ixlakatunaj ni
Jesus. Ni Pilato xtaqnil lakatin ex alcha p'uxnu'
ni ixlakatunaj. 3% Vachu' chinchal ni Nicodemo,
yucha va yu ixt'achivininta ni Jesus aqtauncha
tejkan ts'is ixjunita. Lhichil treinta kilos yu
s'ejen'e perfume, ixlhiyal xak'iu mirro ali aloes.
40 Ex ni José ali Nicodemo tap'uxlhicha ixlakatu-
naj ni Jesus, aqtayl tapamiliy kun laqch'iti. Ox
talhilakaxapal ni s'ejen'e perfume, va chuncha
ixputsukuk'an ni israelitas tejkan ixtamaknunun.
41 Ta'an tamakxtukmuk'al ni Jesus ix'alin ta'an
ixch'ankanta olivos, ancha ix'alin lagataun putak-
nun yu ox sayst'i ixjunita. Jantuka' matichun
ixmamakan. 42Va laycha ka'aqtaynil xajulchan
jastaknati y jantu magati ixjunita yu putaknun.
Ex ancha tama'alcha ixlakatunaj ni Jesus.

20
Kujchoqolni Jests
(Mt. 28:1-10; Mr. 16:1-8; Lc. 24:1-12)
1Yu xap'unaj julchan laka semana ni puvakuj
tejkan vanaj ts'is ixjunita ex ni Maria Magdalena
al laka putaknun. Ancha laqts'il ni va ixmoqo-
sukantacha ni chiyux yu ixlhimalakchaukanta.
2 Ex takyaulaq'al ni Simén Pedro ali yu agayntaun
ixt'altana' Jesus yu ayaj ix'achaniy. Va lakjunil:
—iTamoqosutacha ni Jalhachimo'onu Jesus
la ixputaknun! j{jantu ijk'atsayau to'oxtaycha

talha'anta! _ )
3ExPedroaliyuaqayntaunixt'altana'Jesusta'al

laka putaknun. 4 Tatakyau'al pero yu agayntaun
apalay soqol xajantu yu Pedro, yucha p'unaj



SAN JUAN 20:5 cii SAN JUAN 20:15

cha'al laka putaknun. 3> Ancha taqayntal, va
lakavanal ixpulakna ta'an ixmal ni laqch'iti yu
ixlhipamilkanta pero jantu katanul. 6 Ex astan
cha'al ni Simo6n Pedro, yucha vas tanuchal laka
putaknun. Ancha laqts'il ni lagch'iti yu ixmal,
7vachu' nilaqch'iti yu ixlhipamilnikanta ix'aqtsul
ni Jesus. Ni anchanu' lagch'iti jantu ch'antaun
katamal kun yu alati laqch'iti va tumpaj
ixmilmakanta. 8 EX yu aqayntaun yu p'unaj
cha'al vachu' tanuchal. Va laqts'il ex lhakapu'al
ni kujchoqol. 9 Jantuka' ixtamalaqasiy tacha
ists'ogkantacha la ixchivinti Dios ni maqsk'iniy
kakujchoqol laka janinin. 10 Ex ni anchanu'
pumat'uy yu ixjalakmalaniy Jesus ta'anchoqol
laga chaqa'.

Ni Jesus tasunil ni Maria Magdalena
(Mr. 16:9-11)

11 Maria ixqalhunyal ixlhimaqgspa' laka
putaknun. Tejkan ixqalhun va taqayntal,
va lakavanal ixpulakna ni putaknun.
12 Ancha laqts'il gaynt'uy ixmayulnin Dios,
ixtalhilakayanal lagxut'ut'u laqch'iti, va
ixtavilanal ta'an ixmamakanta ixlakatunaj ni
Jesus, qayntaun la ixlaga'aqtsul, yu agayntaun la
ixlakach'aja'. 13 Ex tajunil:

—Xanati, ¢vali'iycha alhun?

Ex yucha qaltayanal:

—Talha'antacha ixlakatunaj kiJalhachimo'onu'
y jantu ijk'atsay to'oxtaycha tamamatacha.

14 Ex talaqasp'iklhi, va laqts'il ni Jesus yu ancha
ixyal pero jantu kamispal incha va Jesus.

15 Ex ni Jesus va junil:

—Xanati, ¢vali'iycha alhun? ¢Ta'ayucha
lakxk'a'uycha?

NiMarialhilal va xalhistakna'nijatach'anati, ex
chuncha junil:

—Incha va uxint'i lhip'i ex ki'un to'oxtaycha
mamat'a ex kit'in kajk'ana' ini'".

16 EX ni Jesus junil:

—Maria.

Ni Maria talaqasp'iklhi, va lhimapaqa'ul:

—iRaboni!

(Yucha naunputun maestro laka lhihebreo.)

17Ni Jesus va junil:

—Jantucha K'inch'ap'a, jantuka' Kkpatax-
tuchoqoy ta'an vil kimPay. K'alagp'inch'iy
ket'alaqaunin. K'alak'un ni kakpataxtuchoqoya'
ta'an vil kimPay yu vachu' mimPayk'an, yucha
kiDios y vachu' miDiosk'an.

18 Ex ni Maria Magdalena jalaq'al ixt'altanan ni
Jesus, va jalakjunil:

—ijVa klaqts'il ni Jalhachimo'onu Jesus!

Ex jalagpute'eni'ol tachun yu ixjunkanta.

Ni Jesus jalaktasunichoqoy ixt'altanan yu ix-
jalakmalaniy

(Mt. 28:16-20; Mr. 16:14-18; Lc. 24:36-49)

19Ni anchanu julchan yu xap'unaj laka semana
tejkan puts'ista val, ixta'agxtogqnun ixt'altanan
Jesus yu ixjalakmalaniy. Ixtalagqach'inunun
laga chaqa', va ixtatalhauniy yu alati
ixt'a'israelitask'an. Ex va chinchal ni Jesus, va
tayachil ta'an ixtavilanal. Va lakjunil:

—K'at'a'oxamakt'amich'o'ot'ik.

20 Tejkan chuncha naul, va jalakmasunil
ixmaka' ali ixtankilakna. Ixt'altanan

va ayaj talhi'achantajul tejkan talaqts'il
ixJalhachimo'onuk'an. 21 Aaqtaun naunchoqol ni
Jesus:

—K'at'a'oxamakt'amich'o'ot'ik. Vachu va tacha
kimalagachal ni kimPay vachu va chun Kkla-
malaqachayau ni uxiknan.

22 Tejkan chuncha naul, va jalaksunul ex naul:

—K'ala'a'it'ik ni Espiritu Santo. 23Incha uxiknan
malagmixiniyat'ik ixtalagalhin matichun ex
va malagmixikantacha. @ Incha naunat'ik ni
jantu kamalaqmixikal ixtalagalhin ex jantu
kamalagmixikal.

Ni Tomads lhakapu'al tejkan laqts'il ni kujchoqol
ni Jesus

24 Ni Tomds yu vachu' ixlhimapaqa'ukan
Jachiyan, Xagayntaun yu  pumakaut'uy
ixt'altanan Jesus, yucha jantu kalakt'ataulal
tejkan jalaktasunil ni Jesus. 25 Yu alati ixt'altanan
Jesus tajunil:

—iKlagts'iucha ni Jalhachimo'onu Jesus!

Pero ni Tomads jalakjunil:

—Incha jantu klaqts'iniy ta'an ixmakxtukkanta
kun klavos, vachu' incha jantu kmanuy kimaka'
ta'an ixmagqltoqokanta, vachu' ta'an ixtanqalaql-
toqokanta, ex jantu klhakapu'ana' ni kujchoqo-

tacha.
26 Tejkan tauncha semana val

ixta'agxtognunchoqoy ixt'altanan ni Jesus. Yu
Tomads vachu' ancha ix'alinta kun yu'uncha. Mas
oxixlakchajuy nipuertas, va chil ni Jesus, tayachal
ta'an ixta'alinta. Va naul:
—K'at'a'oxamakt'amich'o'ot'ik.
27Ex naul, va junkal ni Tomas:

—K'amanut'i aniy mimaka', vachu' kalaqts'i

ni kimaka'. K'alhit'i mimaka' ex k'amanut'i la
kintankilakna. Jantucha k'alap'asnit'i mijatapas-

tak'at'i, k'alhak'ap'up'icha.

28 Ni Tomas qaltayl:

—iKiJalhachimo'onu k'at'i y kiDios k'at'i!

29EX ni Jesus va junil:

—¢Va  chavayka' xalhak'ap'up'in  tejkan
k'ilaqts'i?  Ni lapanakni yu kintalhakapu'an
mas jantu kintalaqts'in va yu'uncha yu lagsaval
ta'achantacha.

Vali'iycha ts'oqkan ni aniy libro

30 Ni Jesus jalakmasunichoqol ixt'altanan
yu jalakmalaniy lhuu laj'ay axtognu' yu jantu
kats'ogmuk'akal aniy laka libro. 31 Pero yu
aniy ts'oqmuk'akal va para k'alhak'ap'up'int'ik
ni Jesus va yu Cristo, yu Dios ixnajunta
kamalaqgachaya', vachu' yu Sas'at'a Dios junita.
K'alhits'uk'uyapitik yu ox jatsukunti incha
chuncha k'alhak'ap'up'inapitik.

21

Ni  Jesus jalaktasunichoqol pumatujun
ixt'altanan yu ixjalakmalaniy
1 Astan ni Jesus aaqtauncha jalaktasunichoqol
ixt'altanan yu ixjalakmalaniy ta'an ixkilpa' laka-
mar yu junkan Tiberias. Va inchine' val. 2 Va
ch'antaun ixta'alinta ni Simon Pedro ali Tomas yu
junkan Jachiyan ali Natanael yu machaqa' Kana
xalakat'un Galilea ali yu pumat'uy ists'alan Zebe-
deo ali apumat'uy yu ixjalakmalaniy ni Jesus. 3 Ni
Simon Pedro va jalakjunil yu alati:

—XKit'in kte'en ch'apana' jatanti.

Ex yu'uncha tajunil:

—Vachu' klat'a'anau.

Ex ta'al laka barco pero tus taun tats'isin jantu
tu'uchun katach'apal. 4 Tejkan ixtunkumintacha
ni Jesus ixyal la ixkilpa' ni lakamar pero jantu
katamispal incha va yucha. 5 Ex va jalaklhisakmil:

—Ts'alan, ¢jantuka' ch'ap'ayat'ik tu'uchun?

Yu'uncha tanaul:

—Jantu.

6 Ex jalakjunil:

—K'at'an'alhut'ik minch'ogxk'an la
ixlhijakanaj ni barco, ex k'ach'ap'ayapitik.

Ex tatanqalhul ixch'ogxk'an pero jantucha lay
ixtaxaqakutuchoqoy porlhuujatantiixtanun. 7 Ni
ixt'altana' Jesus yu ayaj ix'achaniy va junil ni Pe-
dro:

—iVa yucha ni Jalhachimo'onu"!

Tejkan Pedro gasmaklhi ni va vyu
Jalhachimo'onu Jesus, va lhitampach'ikal
ixlaqch'iti yu ixmaj'anta ex jak'iuklnil lakxkan.
8 Yu alati yu ixt'altanan ni Jesus tapuminchoqol
barco, ixtaxagamalha'anta ni ch'ogxni yu
agtsamanta jatanti. Jantu maqati ixtat'ajun la
ixkilpa', va tacha cien metros. 9 Tejkan tapatajul
ancha la ixkilpa' va talaqts'il jayagan. Ancha
ixmal jatanti, vachu' ix'alin pan. 10 Ex ni Jesus
jalakjunil:

—XK'alhit'ant'ik ni jatanti yu xach'ap'ayat'ikka'.

11 Ex ni Simén Pedro tauk'achoqol nilaka barco,
va xagamaxtul ni ch'ogxni tus la ixkilpa'. Va
ix'agqtsamanta kun laj'ay jatantin tus 153. Pero
jantu kata'exlhi ni ch'oqxni. 12 Ni Jesus jalakjunil:



SAN JUAN 21:13 cvii SAN JUAN 21:17

—K'avaynch'ipitik.

Jantu matichun ixt'altanan ixtapujuy kalhisak-
mil ta'ayucha ixjunita. Ixtak'atsay ni va yu Jal-
hachimo'onu' Jesuds. 13 Ni Jesus al ini' ni pan y
jalagxtaqgnil. Vachu'jalagxtaqnil ni jatanti.

14 Yucha va yu aqt'utunucha val tejkan Jesus
jalaktasunil ixt'altanan tejkan ixkujchoqotacha la
ixlhinin.

Ni Jestis t'achivinil ni Simon Pedro

15 Tejkan tavayn'olcha ex ni Jesus lhisakmil ni
Simon Pedro:

—Simon, ists'al Jonas k'at'i, sapalay k'i'ach'aniy
xajantu yu alati?

Ex Pedro qaltayl:

—~Chun, Jalhachimo'onu'. Uxint'i k'ats'aycha ni
va kit'in k'achaniyan.

ExX ni Jesus junil:

—K'alaklhist'akt'i kilapanakni, yu va tacha
lakst'uniy borregos tajunita.

16 Aaqtauncha ni Jesus lhisakmichoqol:

—Simon, ists'al Jonas k'at'i, ¢k'i'ach'aniy?

Ex ni Pedro qaltaychoqol:

—Chun, Jalhachimo'onu'. Uxint'i k'ats'aycha ni
va kit'in k'achaniyan.

ExX ni Jesus junil:

—XK'alaklhist'akt'i kilapanakni yu va tacha
lakst'uniy borregos tajunita.

17Ex yu aqt'utunu' ni Jesus lhisakmichoqol:

—Simon, ists'al Jonas k'at'i, ¢k'i'ach'aniy?

Ex va maqaninil ni Pedro va por aqt'utucha
ixlhisakmiy ni Jesus incha ix'achaniy. Ex va junil:

—TJalhachimo'onu!, uxint'i k'ats'a'o'oy tachun.
Va k'ats'aycha ni kit'in k'achaniyan.

EX ni Jesus junil:

—XK'alaklhist'akt'i  kilapanakni yu tacha
lakst'uniy borregos tajunita. 18 Lagsaval kunan
ni tejkan ts'alka' ix'unit'a ixmalaqch'inik'an
me'eman, ixp'in ta'an ix'uxip'in. Pero tejkan
k'at'axap'ayaye'echa ex k'amakxnujk'ane'e, va
aqayntaun kamalaqch'iniyan. Vachu' kalha'anan
ta'an jantu ka'uxap'ine'e.

19 Chuncha naul ni Jesus para kamasul tas ka-
puniya' ni Pedro y chuncha ay kamakakana' ni
Dios. Ex ni Jesus junil:

—XK'int'alt'ancha.

Ixt'altana' Jesus yu ayaj ix'achaniy

20 Ex ni Pedro talaqasp'iklhi, va laqts'il
yu agayntaun ixt'altana' Jesus, yu ayaj
ix'achaniy. Va yucha ixta'uksts'uninita
ni Jesds tejkan ixtat'at'ajun vaynin vy
ixlhisakmitacha: “Jalhachimo'onu', ¢ta'ayucha
yu kamagqxta'ancha?” 21 Tejkan Pedro laqts'il, va
lhisakmil ni Jesus:

—]Jalhachimo'onu!', ;tas kalhitapasayacha kun
yucha?

22Ex ni Jesus qaltayl:

—InchaKkit'in knajun jantu kanil tus tejkan kak-
minchoqol, ex yucha jantu minkuenta kaval. Ni
uxint'i maqgsk'iniy kK'int'alt'ancha.

23 Por chuncha naul ni Jesus, lati ni t'alagaunin
ixtanajun ni anchanu lapanaki jantu kaniya'.
Pero ni Jesus jantu kanaul incha jantu kaniya',
vamun naul: “Incha kit'in knajun jantu kanil tus

tejkan kakminchoqol, ex yucha jantu minkuenta

kaval.” . )
24 Ni anchanu' ixt'altana' ni Jesus, va yucha yu

lhichivinil tachun yu aniy lhitapasal y va yucha
yu ts'oglhi. Kijnan ijk'atsayau ni va lagsaval yu
najun.

25 Apalay lhuu axtoqnu' alin yu makal ni Jesus.
Incha kats'ogmuk'akal tachun por lagatamin,
kit'in knajun kamagsk'inil agxlhuu libros tus
jantu kalhival ni lakamunukpa'. Va chuncha
kaval.

